
Útdráttur 
 

Bótaréttur foreldra vegna veikinda barna 

Umfjöllunarefni þessarar ritgerðar er bótaréttur foreldra vegna veikinda barna, þ.e. ef barn 

greinist með alvarlegan langvinnan sjúkdóm eða alvarlega fötlun. Farið verður yfir bótaréttinn 

með það að markmiði að kortleggja hann, þ.e. skýra réttarstöðu foreldra við slíkar aðstæður og 

gera grein fyrir gildandi rétti foreldra. Þegar finna á út hinn eiginlega bótarétt þarf að líta til 

allra stoða bótaréttarins þar sem raunverulegur réttur kemur í ljós eftir slíka skoðun. Þegar barn 

veikist er í flestum tilfellum ekki um skaðabótaskyldu að ræða og miðast umfjöllunin því út frá 

einstökum stoðum bótaréttarins er varða bótarétt foreldra vegna veikinda barna, þ.e. 

almannatryggingum, sjúkrasjóðum stéttarfélaga, vátryggingum og öðrum félagslegum 

úrræðum. Litið verður til þess hvort það skipti máli í hvaða stöðu foreldrar eru þegar barn þeirra 

greinist með alvarlegan sjúkdóm eða alvarlega fötlun, þ.e. hvort að þeir séu á vinnumarkaði, í 

námi eða án atvinnu. Að auki verður reynt að svara þeirri spurningu hvort það sé 

skynsamlegt/nauðsynlegt fyrir foreldra að kaupa barnatryggingu hjá vátryggingarfélagi fyrir 

barnið sitt ef það skyldi veikjast. 

 

Taldi höfundur þarft að fjalla heildstætt um bótarétt foreldra vegna veikinda barna þar sem ekki 

verður séð að slík umfjöllun hafi áður komið fram út frá lögfræðilegu sjónarhorni. Í ljós kom 

að það skiptir raunverulega máli hvar foreldrar vinna þegar barn greinist með alvarlegan 

sjúkdóm eða fötlun, þ.e. þeir sem eru á vinnumarkaði standa best að vígi hvað varðar 

fjáhagsaðstoð frá hinu opinbera. Réttarstaða foreldra vegna veikinda barna þyrfti að vera betri 

þar sem vísbendingar eru um að einhverjir foreldrar nái ekki endum saman ef til þess kæmi að 

þeir þyrftu að nýta sér opinbera fjárhagsaðstoð vegna veikinda barns. Af því leiðir að 

skynsamlegt er að kaupa barnatryggingu hjá vátryggingafélagi fyrir barn ef það skyldi veikjast. 

Vonar höfundur að ritgerðarefnið verði ekki aðeins fræðilegt heldur geti einnig nýst og þ.a.l. 

auðveldað þeim foreldrum sem lenda í þessari erfiðu stöðu að átta sig á réttarstöðu sinni. 

Abstract 
 

The right of Icelandic parents to compensation due to illness of their children 

The subject of this thesis is the right of Icelandic parents to compensation due to illness of their 

children, i.e. in case their child is diagnosed with a severe chronic illness or severe disability. 

The right to benefits will be reviewed and the author will try to explain the legal status of parents 

in such situations and therefore explain the current rights to which they are entitled. When 

determining the actual right to compensation, all the concepts of the right to compensation must 

be covered, as the right to compensation becomes apparent after such examination. When a 

child becomes ill, there is no liability for damages in most cases. Therefore the discussion is 

based on the individual concepts of the right to benefits, concerning the parents' right to benefits 

due to the illness of their children, i.e. social security, trade union sickness funds, insurances 

and other social resources. It will be considered in the thesis whether it matters in what position 

parents are in when their child is diagnosed with a serious illness or severe disability, i.e. 

whether they are on the labor market, getting an education or unemployed. In addition, an 

attempt will be made to answer the question of whether it is reasonable/necessary for parents 

to purchase child insurance from an insurance company if their child becomes ill. 

 

The author considered that there was a need to discuss the right to compensation for parents 

due to children's illness, as it cannot be seen that such a discussion has previously taken place 

from a legal point of view in Iceland. The analysis revealed that it really matters where a parent 

works when a child is diagnosed with a serious illness or disability, i.e. parents in the labor 

market are best placed when it comes to financial assistance from the public sector. The legal 

status of parents due to their children's illness needs to be improved, as there are indications 

that some parents will not be able to make ends meet if they have to use public financial 

assistance due to their child's illness. As a result, it is prudent for parents to buy child insurance 

from a insurance company in case their child should become ill. The author hopes that the thesis 

will not only be academic but can also be practical in the sense that it could provide clarity for 

parents in this difficult situation regarding their legal position in Iceland. 

 

 

 

 

 

 

 

 

 

 

 

 

 

 

 

 

 

 

 
 



 iv 

 

Efnisyfirlit 

Myndaskrá ...................................................................................................................... vi 

Töfluskrá ........................................................................................................................ vii 

Dómaskrá ...................................................................................................................... viii 

Lagaskrá .......................................................................................................................... ix 

Inngangur ......................................................................................................................... 1 

2. Bótaréttur foreldra vegna veikinda barna ...................................................................... 4 

2.1. Stjórnarskrárvarin réttindi.................................................................................................. 4 

2.2. Samningur Sameinuðu þjóðanna um réttindi barnsins ........................................................ 4 

2.3. Veikindi barna ................................................................................................................... 5 
2.3.1. Langveikt barn ....................................................................................................................................... 5 
2.3.2. Fatlað barn ............................................................................................................................................ 6 

3. Þróun löggjafar um réttindi foreldra vegna veikinda barna ............................................ 7 

3.1. Í fremstu röð á nýrri öld ..................................................................................................... 7 

3.2. Skýrsla nefndar um stefnumótun í málefnum langveikra barna ........................................... 8 

3.3. Starfshópur um umönnunar- og foreldragreiðslur ............................................................. 10 

3.4. Nýtt frumvarp fagnaðarefni? ............................................................................................ 11 

4. Stoðir bótaréttarins er varða réttindi foreldra vegna veikinda barna ............................ 12 

4.1. Almannatryggingar .......................................................................................................... 12 
4.1.2. Bætur frá almannatryggingum ............................................................................................................ 13 
4.1.3. Lífeyristryggingar ................................................................................................................................. 13 
4.1.4. Félagsleg aðstoð .................................................................................................................................. 14 

4.2. Sjúkratryggingar .............................................................................................................. 14 
4.2.1. Sjúkradagpeningar frá Sjúkratryggingum Íslands ............................................................................... 15 

4.2.1.1. Skilyrði fyrir sjúkradagpeningum frá SÍ ....................................................................................... 15 
4.2.1.2. Upphæð sjúkradagpeninga frá SÍ ................................................................................................ 16 

4.3. Sjúkrasjóðir stéttarfélaga ................................................................................................. 16 

4.4. Félagsleg úrræði .............................................................................................................. 18 
4.4.1. Réttur til launa í slysa- og veikindaforföllum ...................................................................................... 18 
4.4.2. Félagsþjónusta sveitarfélaga ............................................................................................................... 19 

4.5. Vátryggingaréttur ............................................................................................................ 20 
4.5.1. Sjúkdómavernd barna ......................................................................................................................... 21 
4.5.2. Barnatryggingar ................................................................................................................................... 22 

4.5.2.1. Umfang barnatrygginga .............................................................................................................. 26 

5. Núverandi réttarstaða foreldra vegna veikinda barna .............................................. 27 

5.1. Samantekt um opinberan stuðning til foreldra vegna veikinda barna ................................ 27 
5.1.1. Lögheimili barns .................................................................................................................................. 27 



 v 

 

5.1.2. Samanburður á umönnunar- og foreldragreiðslum ........................................................................... 28 
5.1.3. Umönnunargreiðslur ........................................................................................................................... 29 
5.1.4. Umönnunarkort .................................................................................................................................. 31 
5.1.5. Umönnunarmat................................................................................................................................... 31 
5.1.6. Úrskurðir úrskurðarnefndar velferðarmála vegna umönnunarmats .................................................. 35 
5.1.7. Gagnrýni á núverandi fyrirkomulag umönnunargreiðslna ................................................................. 36 
5.1.8. Foreldragreiðslur ................................................................................................................................. 37 
5.1.9. Úrskurðir úrskurðarnefndar velferðarmála vegna foreldragreiðslna ................................................. 41 
5.1.10. Gagnrýni á núverandi fyrirkomulag foreldragreiðslna ..................................................................... 42 
5.1.11. Önnur réttindi foreldra ..................................................................................................................... 43 

5.1.11.1 Bílamál barna ............................................................................................................................. 43 
5.1.11.2 Endurgreiðsla vegna mikils kostnaðar ....................................................................................... 44 
5.1.11.4.  Stuðningsfjölskyldur og liðveisla .............................................................................................. 44 
5.1.11.5. Ferðakostnaður ......................................................................................................................... 45 

5.1.12. Hvaða munur er á réttarstöðu foreldra sem eru námsmenn eða þeirra sem eru á vinnumarkaði? 46 
5.1.12.1. Foreldrar í námi ......................................................................................................................... 46 
5.1.12.2 Foreldri á vinnumarkaði ............................................................................................................. 48 
5.1.12.3 Foreldri utan vinnumarkaðar ..................................................................................................... 49 

5.1.13. Lenging fæðingarorlofs vegna veikinda barns .................................................................................. 49 
5.1.14. Hver er raunveruleg réttarstaða foreldra veikra barna? .................................................................. 50 
5.1.15. Væri skynsamlegt/nauðsynlegt fyrir foreldra að kaupa barnatryggingu fyrir barnið sitt ef það skyldi 
veikjast? ........................................................................................................................................................ 51 

6. Nýtt frumvarp og norrænn samanburður ................................................................. 54 

6.1. Nýtt frumvarp til laga um greiðslur vegna umönnunar langveikra og fatlaðra barna .......... 54 
6.1.1. Breytingar á núverandi löggjöf ef frumvarp yrði að lögum ................................................................ 54 

6.2. Norræn löggjöf ................................................................................................................ 60 
6.2.1. Noregur ............................................................................................................................................... 61 

6.2.1.1. Hverjir eiga rétt á bótum? ........................................................................................................... 61 
6.2.1.2. Umönnunaraðilar ........................................................................................................................ 61 
6.2.1.3. Umönnunargreiðslur ................................................................................................................... 62 
6.2.1.4. Mismunandi greiðslur eftir stöðu foreldra ................................................................................. 63 
6.2.1.5. Réttur til orlofs ............................................................................................................................ 65 

6.2.2. Danmörk .............................................................................................................................................. 65 
6.2.2.1. Hverjir eiga rétt á bótum? ........................................................................................................... 65 
6.2.2.2. Mismunandi fyrirkomulag greiðslna ........................................................................................... 65 
6.2.2.3 Mismunandi greiðslur eftir stöðu foreldra .................................................................................. 68 

6.2.3. Samanburður á norrænni löggjöf........................................................................................................ 68 

6. Niðurstöður ............................................................................................................. 71 

 
 

 

 

 

 

  

 

 

 

 

 

 

 

 



 vi 

 

Myndaskrá 
 

Mynd 1. Útgjöld vegna umönnunargreiðslna á árunum 2010-2020 á verðlagi hvers árs ........ 30 

Mynd 2. Fjöldi barna með umönnunarmat hærra en 0% í desember ár hvert, skipt eftir 

greiðsluupphæð. ....................................................................................................................... 34 

Mynd 3. Fjöldi foreldra eftir kyni sem fengu foreldragreiðslur á árunum 2010-2020 ............. 38 

Mynd 4. Fjöldi foreldra sem fengu foreldragreiðslur á árunum 2010-2020. ........................... 41 

Mynd 5. Útgjöld vegna foreldragreiðslna á árunum 2010-2020 og fjöldi foreldra sem fékk 

greiðslur. ................................................................................................................................... 41 

Mynd 6. Opinber fjárhagsstuðningur við foreldra vegna veikinda barna miðað við verðlag 

ársins 2021. ............................................................................................................................... 43 

Mynd 8. Samantekt yfir þau úrræði sem eru í boði fyrir foreldra vegna veikinda barna. ........ 51 

Mynd 9. Upphæðir opinberra greiðslna til foreldra vegna veikinda barna skv. núverandi 

fyrirkomulagi annars vegar og upphæðir umönnunarstyrks og kostnaðargreiðslna m.v. 

frumvarp til laga um greiðslur vegna umönnunar langveikra og fatlaðra barna hins vegar. ... 60 

Mynd 10. Samanburður á opinberri fjárhagsaðstoð foreldra vegna veikinda barna m.t.t. 

núverandi fyrirkomulags, greiðslum skv. nýju frumvarpi og greiðslum skv. norrænni löggjöf

 .................................................................................................................................................. 70 

 

file://///Users/heidurheimis/Documents/HR%20-%20Master/Haust%202021/ML-ritgerð.docx%23_Toc90039814
file://///Users/heidurheimis/Documents/HR%20-%20Master/Haust%202021/ML-ritgerð.docx%23_Toc90039816
file://///Users/heidurheimis/Documents/HR%20-%20Master/Haust%202021/ML-ritgerð.docx%23_Toc90039818
file://///Users/heidurheimis/Documents/HR%20-%20Master/Haust%202021/ML-ritgerð.docx%23_Toc90039818
file://///Users/heidurheimis/Documents/HR%20-%20Master/Haust%202021/ML-ritgerð.docx%23_Toc90039822
file://///Users/heidurheimis/Documents/HR%20-%20Master/Haust%202021/ML-ritgerð.docx%23_Toc90039822
file://///Users/heidurheimis/Documents/HR%20-%20Master/Haust%202021/ML-ritgerð.docx%23_Toc90039822


 vii 

 

Töfluskrá 
 

Tafla 1. Umönnunarmat - Fötlunarflokkar og greiðslustig. ..................................................... 32 

Tafla 2. Umönnunarmat - Sjúkdómsflokkar og greiðslustig. ................................................... 33 

Tafla 3. Sjúkdómsskilyrði vegna foreldragreiðslna ................................................................. 39 

Tafla 4. Fötlunarskilyrði vegna foreldragreiðslna. ................................................................... 39 

Tafla 5. Þrepaskipting umönnunarmats með nýju frumvarpi....................................................56  

 

 

 

 

 

 

 

 

 

 

 

 

 

 

 

 

 



 viii 

 

Dómaskrá 

 
Dómur Hæstaréttar Íslands  

Hrd. 19. desember 2000 í máli nr. 125/2000 

 

Úrskurðir 

Úrskurður úrskurðarnefndar velferðarmála 19. október 2016 í máli nr. 92/2016 

Úrskurður úrskurðarnefndar velferðarmála 23. janúar 2019 í máli nr. 65/2014 

Úrskurður úrskurðarnefndar velferðarmála 23. janúar 2019 í máli nr. 92/2016 

Úrskurður úrskurðarnefndar velferðarmála 27. febrúar 2019 í máli nr. 434/2018 

Úrskurður úrskurðarnefndar velferðarmála 13. janúar 2020 í máli nr. 423/2020 

Úrskurður úrskurðarnefndar velferðarmála 14. október 2020 í máli nr. 453/2020 

Úrskurður úrskurðarnefndar velferðarmála 27. janúar 2021 í máli nr. 483/2020 

Úrskurður úrskurðarnefndar velferðarmála 23. júní 2021 í máli nr. 135/2021 

 

Álit 

Álit umboðsmanns Alþingis 1. október 2018 í máli nr. 9205/2017 

 
 

 

 

 

 

 

 

 

 

 

 

 

 

 

 

 

 

 

 

 

 

 

 



 ix 

 

Lagaskrá 
 

 

Íslensk lög 

Barnalög nr. 76/2003 

Lög um almannatryggingar nr. 100/2007 

Lög um barnavernd nr. 80/2002 

Lög um bifreiðagjald nr. 38/1988 

Lög um Evrópska efnahagssvæðið nr. 2/1993 

Lög um félagslega aðstoð nr. 99/2007 

Lög um félagsþjónustu sveitarfélaga nr. 40/1991 

Lög um fæðingar- og foreldraorlof nr. 144/2020 

Lög um greiðslur til foreldra langveikra eða alvarlega fatlaðra barna nr. 22/2006 

Lög um lögheimili og aðsetur nr. 80/2018 

Lög um málefni fatlaðs fólks nr. 59/1992 

Lög um rétt verkafólks til uppsagnarfrests frá störfum og til launa vegna sjúkdóms- og 

slysaforfalla nr. 19/1979 

Lög um réttindi sjúklinga nr. 74/1997 

Lög um samning Sameinuðu þjóðanna um réttindi barnsins nr. 19/2013 

Lög um sjúklingatryggingu nr. 111/2000 

Lög um sjúkratryggingar nr. 112/2008 

Lög um slysatryggingar almannatrygginga nr. 45/2015 

Lög um starfskjör launafólks og skyldutryggingu lífeyrisréttinda nr. 55/1980 

Lög um úrskurðarnefnd velferðarmála nr. 85/2015 

Lög um vátryggingarsamninga nr. 30/2004 

Lög um þjónustu við fatlað fólk með langvarandi stuðningsþarfir nr. 38/2018 

Stjórnarskrá lýðveldisins Íslands nr. 33/1994 

 

Íslensk breytingarlög 

Stjórnskipunarlög um breytingu á stjórnarskrá lýðveldisins Íslands, nr. 33/1944, með síðari 

breytingum nr. 97/1995 

 

 

 

 



 x 

 

Brottfallin lög 

Barnalög nr. 92/1992 

Lög um almannatryggingar nr. 67/1971 

Lög um almannatryggingar nr. 117/1993 

 

Reglugerðir 

 

Reglugerð um brýna læknismeðferð erlendis þegar ekki er unnt að veita nauðsynlega aðstoð 

hér á landi nr. 712/2010 

Reglugerð um endurgreiðslu á umtalsverðum kostnaði við læknishjálp, lyf og þjálfun nr. 

318/2013 

Reglugerð um ferðakostnað sjúkratryggða og aðstandenda þeirra innanlands nr. 1140/2019 

Reglugerð um fjárhagslega aðstoð við framfærendur fatlaðra og langveikra barna, nr. 

504/1997. 

Reglugerð um styrki vegna hjálpartækja nr. 760/2021 

Brottfallnar reglugerðir 

 

Reglugerð um fjárhæðir greiðslna og frítekjumarks fyrir árið 2019 samkvæmt lögum nr. 

22/2006 nr. 1203/2018. 

 

Dönsk lög: 

 

Lov om ret til orlov og dagpenge ved barsel nr. 67 af 25/01/2019 

Lov om social service nr. 1114 af 30/08/2018  

Lov om ønmodtageres ret til fravær fra arbejde af særlige familiemæssige årsager nr. 223 af 

22/03/2006 

 

Dönsk lögskýringargögn: 

Vejledning om ret til dagpenge efter barselsloven ved pasning af alvorligt syge børn nr. 9615 

frá 30. júní 2017 

Vejledning om servicelovens formål og generelle bestemmelser i loven nr. 9347 frá 28. mars 

2017 

Skriftleg spørsmål fra Solfrid Lerbrekk (SV) til arbeids- og sosialministeren 2019 

 

 

 

 



 xi 

 

Norsk lög: 

 

Lov om arbeidsmiljø, arbeidstid og stillingsvern mv. nr. 62/2005 

Lov om folketrygd nr. 19/1997 

Lov om kommunale helse- og omsorgstjenester nr. 30/2011 

 

Norskar reglugerðir: 

Forskrift om godskriving av pensjonpoeng (omsorgspoeng) for omsorgsarbeid for en syk, en 

funksjonhemmet eller eldre preson nr. 204/1997 

 

Alþingistíðindi 

 

Alþt. 1999-2000, A-deild, þskj. 125 - 115. mál, tillaga til þingsályktunar um aukinn rétt 

foreldra vegna veikinda barna. 

Alþt. 2005-2006, A-deild, þskj. 471 - 389. mál. Frumvarp til laga um greiðslur foreldra 

langveikra eða alvarlega fatlaðra barna. 

Alþt. 2014-2015, A-deild, þskj. 606 - 409. mál. Fyrirspurn til félags- og 

húsnæðismálaráðherra um umönnunargreiðslur 

 

 

 

 

 

 

 

 

 

 

 

 

 

 

 

 

 

 



 1 

 

Inngangur 

Það er fátt sterkara en sú ást sem foreldrar bera til barna sinna. Þegar barn greinist með 

alvarlegan og langvinnan sjúkdóm eða er greint með alvarlega fötlun má segja að það sé 

gríðarlega þungbært áfall fyrir foreldra. Það er þó ekki aðeins andlegt áfall sem dynur á 

foreldrum heldur vaknar einnig upp ótti um fjárhagslega afkomu fjölskyldunnar. Bætur til 

foreldra geta þá skipt sköpum, þ.e. gert foreldrum kleift að styðja barn sitt í gegnum veikindi 

án þess að þurfa að hafa fjárhagsáhyggjur í ofanálag.  

Því hefur gjarnan verið lýst sem frumskógi af foreldrum að afla upplýsinga um réttindi 

í tengslum við veikindi barns.1 Telja má að erfitt sé fyrir hinn almenna borgara að gera sér grein 

fyrir þeirri ábyrgð og því álagi sem fylgir daglegu lífi þeirra foreldra sem eiga annað hvort 

alvarlega fatlað eða alvarlega langveikt barn. Barátta þessara foreldra er langvarandi og má telja 

að tilefni sé til þess að skoða hvort að fjárhagslegur stuðningur við þessa foreldra frá 

samfélaginu sé nægjanlegur miðað við m.a. fjölmiðlaumfjöllun. Telur höfundur því þarft að 

kortleggja bótarétt foreldra vegna veikinda barna, greina réttarstöðu þeirra ásamt því að stuðla 

að þekkingu á þeim réttindum sem foreldrar eiga tilkall til ef barn þeirra veikist alvarlega. 

 Áföll geta verið mjög misjöfn og er því mikilvægt að líta á bótarétt þess sem verður fyrir 

áfalli í heild sinni til þess að finna út hinn eiginlega bótarétt. Raunverulegur bótaréttur kemur 

fyrst í ljós eftir slíka skoðun.2 Það getur því reynt á allar stoðir bótaréttarins þegar um slíkt er 

að ræða, þ.e. almannatryggingar, sjúkrasjóði stéttarfélaga, lífeyrissjóði, vátryggingar, bæði 

lögbundnar og frjálsar, skaðabótarétt og önnur félagsleg úrræði, þ.e. rétt til launa í slysa- og 

veikindaforföllum og félagsþjónustu sveitarfélaga.3 Þegar barn veikist er í flestum tilfellum 

engin skaðabótaskylda til staðar og verður því nálgast viðfangsefni þessarar ritgerðar út frá 

þeim forsendum. Umfjöllunin mun því einskorðast við bótarétt foreldra vegna veikinda barna 

út frá einstökum stoðum bótaréttarins, þ.e. almannatryggingum, sjúkrasjóðum stéttarfélaga, 

vátryggingum og öðrum félagslegum úrræðum. Að meginstefnu verður gengið út frá því að þeir 

foreldrar sem eigi bótarétt vegna veikinda barna sinna eigi tilskilin réttindi skv. 

almannatryggingum, þ.e. að þeir hafi ekki verið búsettir erlendis og hafi því ekki fyrirgert sér 

rétti til bóta.  

 

 
1 Umhyggja, „Réttindamál“ (Umhyggja) <https://www.umhyggja.is/is/um-felagid/rettindamal> skoðað 3. 
september 2021. 
2 Guðmundur Sigurðsson, „Vinnuslys, slysatrygging sjómanna“ (2004) 1. árgangur (1. tölublað) Tímarit Lögréttu 
11, 12. 
3 Guðmundur Sigurðsson, „Á að setja lög um vinnuslys.. gildandi réttur“ (Bótaréttur, Háskólinn í Reykjavík, 
september 2020). 

Meginviðfangsefni þessarar ritgerðar er umfjöllun um bótarétt foreldra vegna veikinda barna 

með það að markmiði að skýra réttarstöðu foreldra við slíkar aðstæður og gera grein fyrir 

gildandi rétti foreldra. Þá verður fjallað um þau úrræði sem standa foreldrum til boða þegar barn 

veikist alvarlega og hvert skal leita. Að auki verður reynt að rýna í það hvort það skipti máli 

hvar foreldrar veikra barna vinna, þ.e. hvort að foreldri sé á vinnumarkaði eða í námi. Loks 

verður skoðað hvort að foreldrar geti raunverulega tryggt sig fyrir fjárhagslegu tjóni vegna 

veikinda barna. Mun höfundur því reyna að nálgast viðfangsefnið út frá því hvaða réttindi 

virkjast við það að barn veikist alvarlega.  

 Fyrst um sinn verða stjórnarskrárvarin réttindi skoðuð auk barnasáttmálans í tengslum 

við bótarétt foreldra. Þá verður einnig reynt að varpa ljósi á það með skýrum hætti hvað sé átt 

við með veikindum barna.  

Í þriðja kafla verður farið yfir þróun löggjafar um réttindi foreldra vegna veikinda barna 

en rýnt verður í hvað hefur gerst hér á landi í sambandi við bótarétt foreldra vegna veikinda 

barna í gegnum árin. 

Fjórði kaflinn fjallar um stoðir bótaréttarins, þ.e. um þær bótastoðir sem koma til greina 

þegar bótaréttur foreldra vegna veikinda barna er annars vegar. Reynt verður að teikna upp 

mynd af stoðum bótaréttarins en frekari umfjöllun um opinberan fjárhagsstuðning við foreldra 

fatlaðra og langveikra barna, þ.e. þungamiðja ritgerðarinnar og ein af bótastoðunum verður 

umfjöllunarefni fimmta kafla. Í fjórða kafla verður jafnframt farið yfir þær vátryggingar er snúa 

að bótum til foreldra vegna veikinda barna. 

Í fimmta kafla verður tekið saman hvaða opinbera stuðning foreldrar eiga rétt á vegna 

veikinda barna. Skoðað verður hver raunveruleg réttarstaða foreldra veikra barna er, með 

útreikningum bóta í hinum ýmsu myndum. Allar fjárhæðir og tölulegar upplýsingar miðast við 

árið 2021 nema annað sé tekið fram. Þá verður einnig farið yfir gildisvið þeirra laga sem snúa 

að réttindum foreldra veikra barna. Staða foreldra verður skoðuð út frá því hvar þeir starfa eða 

hvort þeir séu í námi og reynt verður að varpa ljósi á það hvort það skipti í raun máli hvar 

foreldrar vinna. Að auki verður reynt að svara þeirri spurningu hvort það raunverulega borgi 

sig fyrir foreldra að fjárfesta í vátryggingum er snúa að bótum til foreldra vegna veikinda barna. 

Sjötti kaflinn fjallar um drögin að nýju frumvarpi til laga um greiðslur vegna umönnunar 

langveikra og fatlaðra barna auk þess sem gerður verður norrænn samanburður á bótarétti 

foreldra vegna veikinda barna. Mun höfundur reyna að bera saman núverandi löggjöf hér á landi 

og drög að nýju frumvarpi og skoða hvaða breytingar yrðu á réttindum foreldra vegna veikinda 

barna ef frumvarpið yrði að lögum en frumvarpið er á þingmálaskrá 152. löggjafarþings 2021-

2022. Að auki verður fyrirkomulag bóta til foreldra vegna veikinda barna skoðað í Noregi og 

Danmörku með það að markmiði að gera bæði samanburð á núverandi réttarstöðu foreldra hér 

á landi og réttarstöðu foreldra í nágrannalöndunum sem og að bera saman réttarstöðu foreldra 

hér á landi ef nýtt frumvarp yrði að lögum. Sá samanburður er þó gerður með fyrirvara um að 

höfundur hafi reynt eftir bestu getu að teikna upp heildstæða mynd af réttindum foreldra vegna 

veikinda barna í Noregi og Danmörku. 

 

Vonar höfundur að ritgerðarefnið verði ekki aðeins fræðilegt heldur geti einnig nýst og þ.a.l. 

auðveldað þeim foreldrum sem lenda í þessari erfiðu stöðu að átta sig á réttarstöðu sinni. 

Markmiðið með ritgerðinni er að leitast við að svara eftirfarandi rannsóknarspurningum.  

• Hver er réttarstaða foreldra veikra barna? 

• Hvaða munur er á réttarstöðu foreldra sem eru námsmenn eða þeirra sem eru á 

vinnumarkaði? 

• Væri skynsamlegt/nauðsynlegt fyrir foreldra að kaupa barnatryggingu fyrir barnið sitt 

ef það skyldi veikjast? 

2. Bótaréttur foreldra vegna veikinda barna 

 
2.1. Stjórnarskrárvarin réttindi 

Í stjórnarskrá okkar Íslendinga hafa verið ákvæði er varða rétt manna til lágmarksframfærslu 

frá árinu 1874. Með lögum nr. 97/1995 var þágildandi ákvæði um lágmarksframfærslu breytt.4 

Þessi breyting á ákvæðinu var í samræmi við þá þróun sem varð almennt í Evrópu og á 

Norðurlöndunum á 20. öld er sneri að almannatrygginum. Sú þróun var á þann veg að farið var 

að ganga meira út frá réttindum einstaklinga í velferðarkerfinu í stað þess að einblína á 

atvinnuþátttöku líkt og áður var gert. Með breytingunni var verið að tryggja rétt allra sem þess 

þurfa í stað þess að tryggja aðeins þá sem „engum öðrum var skylt að framfæra“ og þá sem eigi 

gátu séð „fyrir sér og sínum“.5 Í núverandi mynd er ákvæðið í 1. mgr. 76. gr. stjórnarskrár 

lýðveldisins Íslands, nr. 33/1994 en það hljóðar svo: „Öllum, sem þess þurfa, skal tryggður í 

lögum réttur til aðstoðar vegna sjúkleika, örorku, elli, atvinnuleysis, örbirgðar og sambærilegra 

atvika.“ Í 3. mgr. sömu greinar segir jafnframt að „Börnum skal tryggð í lögum sú vernd og 

umönnun sem velferð þeirra krefst.“ Í dómi Hæstaréttar frá 19. desember 2000 í máli nr. 

125/2000 eða svokölluðum Örykjadómi var lögð áhersla á einstakling óháð fjölskyldu og 

fyrirvinnu, þ.e. að 76. gr. stjórnarskrárinnar væri ákvæði sem tryggði svokallað öryggisnet sem 

grípi alla einstaklinga, óháð atvinnuþáttöku, hjúskaparstöðu eða öðru.6 Að framangreindu er 

ljóst að foreldrar eigi rétt til aðstoðar frá samfélaginu ef börn þeirra veikjast.  

 

2.2. Samningur Sameinuðu þjóðanna um réttindi barnsins 

Líkt og fram kemur í lögum um samning Sameinuðu þjóðanna um réttindi barnsins nr. 19/2013 

hefur samningurinn lagagildi á Íslandi. Í daglegu tali er samningurinn iðulega nefndur 

Barnasáttmálinn en hann var samþykktur á allsherjarþingi Sameinuðu þjóðanna 20. nóvember 

1989. Þann 26. janúar 1990 var samningurinn undirritaður af hálfu Íslands og fullgiltur þann 

28. október árið 1992. Með lögunum nr. 19/2013 var textinn svo lögfestur í heild sinni.7  

Í 3. gr. I. hluta sáttmálans kemur fram að það sem barni er fyrir bestu skuli ávallt hafa 

forgang þegar gerðar eru ráðstafanir sem varða börn af hálfu hins opinbera eða einkaaðila, 

 
4 Guðmundur Sigurðsson og Ragnhildur Helgadóttir, „Slysabætur almannatrygginga - opinber réttur - 
einkaréttarleg sjónarmið“, Guðrúnarbók. Afmælisrit til heiðurs Guðrúnu Erlendsdóttur 3. maí 2006 (Hið íslenska 
bókmenntafélag 2006) 214. 
5 sama heimild 215. 
6 sama heimild 216. 
7 Stjórnarráð Íslands, „Samningur Sameinuðu þjóðanna um réttindi barnsins“ 
<https://www.stjornarradid.is/verkefni/mannrettindi-og-jafnretti/mannrettindi/althjodlegir-
mannrettindasamningar/barnasattmalinn/#logfesting> skoðað 27. október 2021. 

dómstóla, stjórnvalda eða löggjafastofnana. Í 2. tl. sömu greinar segir einnig að aðildarríki 

skuldbindi sig til þess, með hliðsjón af réttindum og skyldum foreldra eða lögráðamanna, að 

tryggja börnum þá vernd og umönnun sem velferð þeirra krefst og í því skyni skulu þau gera 

allar nauðsynlegar ráðstafanir á sviði löggjafar og stjórnsýslu. Í 23. gr. sáttmálans er jafnframt 

kveðið á um að aðildarríkin viðurkenni að andlega eða líkamlega fatlað barn skuli njóta fulls 

og sómasamlegs lífs, við aðstæður sem tryggja virðingu þess og stuðla að sjálfsbjörg þess og 

virkri þáttöku í samfélaginu. Í 2. tl. sömu greinar segir að aðildarríki viðurkenni rétt fatlaðs 

barns til sérstakrar umönnunar, þ.e. að barnið eigi rétt á þeirri aðstoð sem sótt er um og hentar 

barni og foreldrum. Aðstoð skv. 2. tölul. sömu greinar skal veitt ókeypis þegar unnt er sbr. 3. 

tl. með hliðsjón af efnahag foreldra eða annarra sem fara með umönnun barns. Aðstoðin skal 

miða við að fatlaða barnið hafi í raun aðgang að og njóti þjálfunar, endurhæfingar, menntunar, 

starfsundirbúnings, heilbrigðisþjónustu og möguleika til tómstundaiðju. Markmiðið er að hægt 

sé að stuðla að sem mestri félagslegri aðlögun og þroska barnsins. Þá kemur fram í 26. gr. 

sáttmálans að aðildarríkin viðurkenni rétt hvers barns til þess að njóta félagslegrar aðstoðar, 

þ.m.t. almannatrygginga og skulu bætur skv. 2. tölul. sömu greinar veittar með hliðsjón af 

efnum og aðstæðum barns og foreldra, eða þeirra sem fara með framfærslu þess.   

 

2.3. Veikindi barna 

Til þess að skýra út hvað átt er við með veikindum barna er mikilvægt að gera grein fyrir 

tveimur lykilhugtökum, þ.e. langveikt barn og fatlað barn. Í athugasemdum með frumvarpi til 

laga um greiðslur til foreldra langveikra eða alvarlega fatlaðra barna kemur fram að nefnd hafi 

verið skipuð árið 2001 til þess að finna leiðir til þess að auka rétt foreldra á greiðslum vegna 

fjarveru frá vinnu í lengri tíma vegna veikinda barna þeirra. Nefndin gerði ráð fyrir að sama 

kerfi gilti fyrir bæði langveik og alvarlega fötluð börn. Ástæðan fyrir því var sú að nefndin taldi 

að rök hnigu ekki til þess að gera greinarmun á milli foreldra þessara barna þar sem umrædd 

börn þurfa á umönnun að halda óháð því hvort þau greinist með alvarlega fötlun eða langvinnan 

sjúkdóm.8 Að framansögðu verður í þessari ritgerð tekið mið af umönnunarþörf barna og því 

fjallað heildstætt um bæði langveik og alvarlega fötluð börn. 

 

2.3.1. Langveikt barn 

Í a-lið 1. mgr. 3. gr. laga nr. 22/2006 um greiðslur til foreldra langveikra eða alvarlega fatlaðra 

barna er barn skilgreint sem „Einstaklingur sem er yngri en 18 ára.“ Breyting á heilsufari barns 

 
8 Alþt. 2005-2006, A-deild, þskj. 471 - 389. mál. Frumvarp til laga um greiðslur foreldra langveikra eða alvarlega 
fatlaðra barna. 

sem stendur yfir í langan tíma eða a.m.k. þrjá mánuði, flokkast almennt sem langvarandi 

veikindi. Þegar slíkar aðstæður eru uppi er ekki aðeins talað um langvarandi sjúkdóma heldur 

einnig langveik börn.9 Langveikt barn er skilgreint í b-lið 1. mgr. 3. gr. ofangreindra laga sbr. 

2. málsl. 2. gr. reglugerðar nr. 504/1997 um fjárhagslega aðstoð við framfærendur fatlaðra og 

langveikra barna sem „Barn sem þarfnast læknisfræðilegrar meðferðar vegna alvarlegs og 

langvinns sjúkdóms“.  

 

2.3.2. Fatlað barn 

Fatlað barn er skilgreint í 1. málsl. 2. gr. ofangreindrar reglugerðar sem „Barn, sem vegna 

greindarskerðingar, geðrænna truflana eða líkamlegrar hömlunar þarf sérstaka þjálfun, aðstoð 

og gæslu á uppvaxtarárum sínum“. Alvarlega fatlað barn er jafnframt skilgreint í c-lið 1. mgr. 

3. gr. framangreindra laga sem „Barn sem, vegna alvarlegrar þroskaröskunar, geðröskunar eða 

líkamlegrar hömlunar, þarf sérstaka íhlutun, svo sem þjálfun, aðstoð eða gæslu á uppvaxtarárum 

sínum“. Með hugtakinu alvarlegt þroskafrávik er átt við „barn með þroskafrávik sem jafna má 

við fötlun“ sbr. 3. málslið reglugerðarinnar. Loks er hugtakinu hegðunarvandamál lýst sem 

„barn með hegðunarvandamál sem jafna má við geðræna sjúkdóma“ sbr. 4. málslið sömu 

reglugerðar.  

 

 

 

 

 

 

 

 

 

 

 

 
9 Halldóra Jónasdóttir og Ingibjörg Freyja Gunnarsdóttir, „Réttindi foreldra barna með langvarandi sjúkdóma“ 
(Háskóli Íslands 2018). 

3. Þróun löggjafar um réttindi foreldra vegna veikinda barna 

 
Niðurstöður opinberra nefnda og starfshópa hafa endurtekið verið á þann veg að það sé 

verulegur skortur á aðstoð samfélagsins til langveikra barna, foreldra þeirra og systkina. Þá 

hefur aðallega verið átt við að aðstoðin frá samfélaginu sé ekki nægjanleg til þess að bæði 

börnin og fjölskyldur þeirra geti staðið af sér það álag og þá erfiðleika sem fylgja veikindum 

barna.10 

Lögð var til aukin aðstoð til foreldra vegna veikinda barna af nefnd um réttarstöðu 

langsjúkra barna árið 1995.11 Nefndin skilaði áliti 2. mars sama ár þar sem lagt var til að þeim 

samningsbundnu veikindadögum sem foreldrar áttu rétt á vegna veikinda barna, yrði fjölgað og 

aldursmörk barna yrðu jafnframt hækkuð upp í 16 ár. Tryggingastofnun ríkisins endurgreiddi á 

þessum tíma hluta kostnaðar vegna veikinda starfsmanna og lagt var upp með að kanna hvort 

að stofnunin gæti einnig endurgreitt hluta kostnaðar vegna veikinda barna.12 Samráðsnefnd 

Tryggingarstofnunar Ríkisins lagði svo einnig til aukinn þunga á þjónustu við sjúk og fötluð 

börn árin 1996, 1997 og 1998.13 Tillögur þessara tveggja nefnda leiddu til breytinga á sviði 

sjúkratrygginga, almannatrygginga og á lögum nr. 99/2007 um félagslega aðstoð.14 Árið 1997 

var svo gefin út reglugerð um fjárhagslega aðstoð við framfærendur fatlaðra og langveikra 

barna nr. 504/1997.  

 

3.1. Í fremstu röð á nýrri öld 

Í stefnuyfirlýsingu ríkisstjórnarinnar „Í fremstu röð á nýrri öld“ frá 28. maí árið 1999 kom fram 

að bæta yrði þjónustu við sjúk börn og ungmenni. Þar var einnig fjallað um að tryggja yrði enn 

betur fjárhagslega aðstoð vegna langveikra barna auk þess að reyna að ábyrgjast þann rétt sem 

langveik börn eiga ásamt foreldrum þeirra á sviði almannatrygginga. Var þá talið að gera yrði 

breytingar á lögum um almannatryggingar auk þess að þörf væri á að lagfæra reglugerð um 

félagslega aðstoð. Í sömu yfirlýsingu var einnig fjallað um að auka þyrfti rétt foreldra á 

vinnumarkaði. Til þess að framfylgja stefnumótun ríkisstjórnarinnar yrði m.a. að ráðast í 

eftirtaldar aðgerðir sem tengjast réttindum foreldra vegna veikinda barna: 

 
10 Félags- og tryggingamálaráðuneytið, „Skýrsla starfshóps um þjónustuúrræði fyrir langveik börn og fjölskyldur 
þeirra“ (2008) 8. 
11 Halldóra Inga Ingileifsdóttir, „Staðan á málefnum langveikra barna“ (Vitar og völundarhús - Vegferð 
fjölskyldna langveikra barna um þjónustukerfið, Reykjavík, 2015). 
12 Matthías Halldórsson o.fl., „Skýrsla nefndar um stefnumótun í málefnum langveikra barna“ (Heilbrigðis- og 
tryggingamálaráðuneyti 1999). 
13 sama heimild. 
14 Félags- og tryggingamálaráðuneytið (n. 10) 2. 

1. Breyta reglugerð um fjárhagslega aðstoð við framfærendur fatlaðra og langveikra 

barna nr. 504/1997. 

2. Breyta þágildandi lögum um almannatryggingar nr. 117/1993. 

3. Bæta þjónustu fyrir langveik börn og aðstandendur þeirra á sjúkrahúsum. 

4. Leggja áherslu á að í lögum um félagsþjónustu sveitarfélaga skulu almenn ákvæði 

eiga jafnt við um langveik börn og fjölskyldur þeirra, sem og aðra hópa.  

5. Leggja bann við uppsögnum starfsmanns vegna fjölskylduábyrgðar. 

Stefnuyfirlýsing ríkisstjórnarinnar fjallaði þá einnig um að mikilvægt væri að auka rétt foreldra 

til þess að geta sinnt langveiku barni. Var því sett á laggirnar nefnd sem átti að fjalla um rétt til 

sjúkradagpeninga foreldra vegna veikinda barns sem og rétt foreldra til launa vegna fjarveru frá 

vinnu. Ályktun Alþingis um stefnumótun í þessum málum var svo samþykkt þann 2. júní 

1998.15 Í greinargerð þingsályktunartillögunnar kom fram að gerður hafi verið samanburður á 

rétti foreldra vegna veikinda barna á Norðurlöndunum. Samanburðurinn leiddi í ljós að íslenskir 

foreldrar hefðu nánast engan rétt miðað við foreldra á Norðurlöndunum og skar Ísland sig mjög 

úr. Sem dæmi voru 90% launa greidd í 120 daga á ári fyrir hvert barn sem var á aldrinum 0-16 

ára í Svíþjóð. Í Noregi voru greidd 100% laun í 260 daga og svo 65% laun í 520 daga fyrir hvert 

barn á aldrinum 0-16 ára. Á Íslandi var það hins vegar svo að aðeins sjö veikindadagar voru að 

hámarki greiddir á hverju ári fyrir börn undir 13 ára aldri, óháð sjúkdómi, fjölda barna eða 

hjúskaparstöðu foreldris.16 Að framansögðu er ljóst að það hafi verið mikil þörf til breytinga í 

samanburði við norræna löggjöf.  

 

3.2. Skýrsla nefndar um stefnumótun í málefnum langveikra barna 

Í júní árið 1999 kom út skýrsla nefndar um stefnumótun í málefnum langveikra barna á vegum 

Heilbrigðis- og tryggingamálaráðuneytisins. Í skýrslunni var einnig fjallað um að vinnuhópar 

og nefndir hefðu verið sett á laggirnar með það að markmiði að finna leiðir til þess að leysa 

vanda sjúkra og fatlaðra barna. Þá hafi verið bent á ýmsar lagfæringar en þegar hafi komið að 

því að hrinda ábendingunum í framkvæmd dofnaði yfir umræðunni og fátt eitt af því hafi náðst 

fram, sem lagt var til að yrði endurbætt. Í skýrslunni kom einnig fram að það væru tæplega 3000 

börn á þessum tíma sem nutu umönnunargreiðslna, þ.e. fötluð börn, börn með hegðunarraskanir 

 
15 Heilbrgiðis- og tryggingamálaráðuneytið, „Stefna ríkisstjórnarinnar í málefnum langveikra barna“ (febrúar 
2000) <https://www.stjornarradid.is/gogn/rit-og-skyrslur/stakt-rit/2000/03/27/Stefna-rikisstjornarinnar-i-
malefnum-langveikra-barna/> skoðað 10. september 2021. 
16 Alþt. 1999-2000, A-deild, þskj. 125 - 115. mál, tillaga til þingsályktunar um aukinn rétt foreldra vegna veikinda 
barna. 

og langveik börn.17 Þá kom jafnframt fram í skýrslunni að almannatryggingar og lífeyrissjóðir 

komi fyrst og fremst til aðstoðar þegar veikindi eða slys bæði fullorðinna og barna, valda 

fjárhagslegu tjóni. Bótaréttur ungra foreldra með stutta starfsævi takmarkist oft við 

almannatryggingar þar sem foreldrar í þeirri stöðu eiga aðeins rétt á lágum lífeyrisgreiðslum. Í 

skýrslunni er því mælt með því að þessir foreldrar hugi að víðtækari tryggingum til þess að vera 

betur í stakk búin til þess að mæta óvæntum áföllum.18 Komst nefndin svo einnig að þeirri 

niðurstöðu að nauðsynlegt væri að gera veigamiklar endurbætur á almannatryggingum til þess 

að koma til móts við foreldra og börn hér á landi. Að rýmka þurfi þann rétt foreldra að geta 

dvalist heima til þess að annast veik börn sín og að auki þurfi að veita betri félagslega aðstoð 

vegna þess fjárhagslega tjóns sem foreldrar verða fyrir við það að börn þeirra veikjast. Að auki 

fjallaði nefndin um að það hæfist ferli þegar barn greinist með alvarlegan sjúkdóm sem sé 

flestum fjölskyldum framandi. Við slíkar aðstæður verður upplýsingaþörf aðstandenda mikil og 

er því mikilvægt að þeir fái upplýsingar um rétt sinn á stuðningi og um rétt sinn gagnvart 

heilbrigðisþjónustunni og menntakerfinu ef hinn sjúki er nemandi. Þá kemur einnig fram að 

reynslan sýni að margvísleg vandamál geti komið upp þegar fjölskylda verður fyrir áfalli, ekki 

einungis hjá sjúklingnum sjálfum heldur einnig þeim sem standa honum næst. Þar sem 

afleiðingarnar af slíku geta verið alvarlegar sé mikilvægt að veita fjölskyldum félagslega 

ráðgjöf við hæfi.19  

Önnur nefnd var svo skipuð af félagsmálaráðherra árið 2001 með það að markmiði að 

auka rétt foreldra veika barna á innlendum vinnumarkaði. Þáverandi ráðherra fékk í hendurnar 

skýrslu frá nefndinni í febrúar 2005 og byggðist frumvarpið til laga um greiðslur til foreldra 

langveikra eða alvarlega fatlaðra barna á þeirri skýrslu. Frumvarpið var lagt fyrir á 132. 

löggjafarþingi 2005-2006.20 Foreldragreiðslur komu inn með lögunum um greiðslur til foreldra 

langveikra eða alvarlega fatlaðra barna nr. 22/2006. Í 2. gr. laganna kemur fram að markmiðið 

með lögunum sé að tryggja foreldrum veikra barna fjárhagsaðstoð þegar þeir geta ekki sinnt 

vinnu eða stundað nám vegna umönnunnar barna sinna. 

Starfshópur var skipaður árið 2007 til þess að fara yfir þau þjónustuúrræði sem í boði 

voru fyrir langveik börn og fjölskyldur þeirra auk þess sem markmið hópsins var að koma með 

 
17 Matthías Halldórsson o.fl. (n. 12) 3. 
18 Matthías Halldórsson o.fl. (n. 12). 
19 sama heimild. 
20 Alþt. 2005-2006, A-deild, þskj. 471 - 389. mál. Frumvarp til laga um greiðslur foreldra langveikra eða alvarlega 
fatlaðra barna. 

tillögur til úrbóta.21 Í skýrslu starfshópsins sem kom út í febrúar 2008 sá starfshópurinn tvær 

leiðir færar til þess að ná fram úrbótum í þessum málaflokki er varðar þjónustu við langveik 

börn. Annars vegar að sérlög yrðu sett um málefni barna með sérþarfir en nefndin taldi að slík 

löggjöf myndi tryggja rétt langveikra barna á sama hátt og rétt barna með fötlun. Hins vegar 

taldi starfshópurinn mögulegt að breytingar yrðu gerðar á gildandi lögum er varðar 

stuðningsúrræði til fjölskyldna langveikra barna.22  

 

3.3. Starfshópur um umönnunar- og foreldragreiðslur 

Á 144. löggjafarþingi 2014-2015 kom fram fyrirspurn um umönnunargreiðslur til félags- og 

húsnæðismálaráðherra. Í svari sínu fjallaði ráðherra um að skipaður hafi verið starfshópur þann 

7. janúar 2015 um umönnunargreiðslur og greiðslur til foreldra langveikra barna. Þar kom 

jafnframt fram að hópurinn hefði það hlutverk að skoða þær breytingar á aðstæðum fatlaðra og 

langveikra barna sem hafa orðið frá því að umönnunargreiðslum var síðast breytt. Ráðherra 

nefndi einnig að stofnanavist fatlaðra barna heyrði nánast sögunni til, þ.e. að sú þróun hafi orðið 

að börn með flóknar umönnunarþarfir dveljist í umsjá foreldra sinna. Því þurfi að skoða þessa 

þróun við mat á þörf á hugsanlegum lagabreytingum.23 Í desember 2017 kom út áfangaskýrsla 

starfshópsins um umönnunargreiðslur og greiðslur til foreldra langveikra eða fatlaðra barna.24 

Helstu niðurstöður starfshópsins voru m.a. þær að sameina í ein lög ákvæði um greiðslukerfi 

langveikra og fatlaðra barna auk þess að einfalda þyrfti fjárhagslegan stuðning til fjölskyldna 

þeirra barna. Þá kom einnig fram að það þyrfti að auka vægi mats á umönnun og draga úr 

læknisfræðilegri greiningu, þ.e. að breyta þyrfti samsetningu greiðslna með þessu fyrirkomulagi 

ásamt því að aðgreina þyrfti þær greiðslur sem byggðar eru annars vegar á kostnaði og hins 

vegar á umönnun barnsins.25 Loks í febrúar árið 2020 skilaði starfshópurinn af sér lokaskýrslu 

og komu fram í henni nokkrar tillögur að breytingum í þessum málaflokki. Drögin að frumvarpi 

til nýrra laga um greiðslur vegna umönnunar langveikra og fatlaðra barna voru byggð að 

stærstum hluta á þeim tillögum sem fram komu í skýrslu starfshópsins.  

 
21 Félagsmálaráðuneytið, „Skýrsla starfshóps um þjónustuúrræði fyrir langveik börn og fjölskyldur þeirra“ (2008) 
<https://www.stjornarradid.is/gogn/rit-og-skyrslur/stakt-rit/2008/02/15/Skyrsla-starfshops-um-
thjonustuurraedi-fyrir-langveik-born-og-fjolskyldur-theirra/> skoðað 10. september 2021. 
22 Félags- og tryggingamálaráðuneytið (n. 10) 5. 
23 Alþt. 2014-2015, A-deild, þskj. 606 - 409. mál. Fyrirspurn til félags- og húsnæðismálaráðherra um 
umönnunargreiðslur. 
24 Skýrsla starfshóps, „Umönnunargreiðslur og greiðslur til foreldra langveikra eða fatlaðra barna“ 
(Félagsmálaráðuneytið 2020) 6. 
25 Velferðarráðuneytið, „Umönnunargreiðslur og greiðslur til foreldra langveikra eða fatlaðra barna - 
Áfangaskýrsla starfshóps“ (Velferðarráðuneytið 2017) 5. 

3.4. Nýtt frumvarp fagnaðarefni? 

Félagsmálaráðuneytið kynnti til umsagnar mál nr. 117/2021 eða drög að frumvarpi til laga um 

greiðslur vegna umönnunar langveikra og fatlaðra barna þann 21. maí 2021 en niðurstöður 

samráðsins hafa ekki verið birtar þegar þessi ritgerð er skrifuð. Í frumvarpinu er gert ráð fyrir 

því að umönnunargreiðslur skv. 4. gr. laga nr. 99/2007 um félagslega aðstoð og greiðslur skv. 

lögum um greiðslur til foreldra langveikra eða alvarlega fatlaðra barna nr. 22/2006 renni saman 

í eitt og í stað þeirra komi umönnunargreiðslur og umönnunarstyrkur. Til viðbótar er lagt til að 

nýr greiðsluflokkur komi til móts við þann umframkostnað sem stafar af fötlun eða veikindum 

barns sem ekki er greiddur af opinberum aðilum. Þessi nýi greiðsluflokkur ber nafnið 

kostnaðargreiðslur. Þessum tveimur greiðsluflokkum, þ.e. umönnunargreiðslum og 

umönnunarstyrk auk kostnaðargreiðslum er ætlað að mynda heildstæða löggjöf um 

fjárhagslegan stuðning til fjölskyldna veikra barna ef frumvarpið verður að lögum, þ.e. þeirra 

barna sem hafa verið greind með alvarlega fötlun eða langvinna sjúkdóma.26 Ítarlegri umfjöllun 

um frumvarpið má hins vegar finna í sjötta kafla þessarar ritgerðar.  

 

 

 

 

 

 

 

 

 

 

 

 

 

 

 

 

 
26 Samráðsgátt, „Drög að frumvarpi til laga um greiðslur vegna umönnunar langveikra og fatlaðra barna.“ (2021) 
<https://samradsgatt.island.is/oll-mal/$Cases/Details/?id=2986> skoðað 23. september 2021. 

4. Stoðir bótaréttarins er varða réttindi foreldra vegna veikinda barna 
 

4.1. Almannatryggingar 

Í upphafi var það hlutverk almannatrygginga að tryggja fátækum vernd gegn áföllum þar sem 

þeir höfðu ekki tök á því að tryggja sig sjálfir. Í dag eiga þó allflestir rétt á greiðslum og þjónustu 

almannatrygginga.27 Það eru afar fáir hér á landi sem ekki nýta sér greiðslur eða þjónustu 

íslenskra almannatrygginga einhvern tímann á lífsleiðinni. Þær greiðslur og sú þjónusta sem 

veitt er í almannatryggingu geta komið sér vel fyrir einstaklinga sem verða t.d. fyrir áföllum og 

missa vinnugetu til skemmri eða lengri tíma, líkt og gera má ráð fyrir þegar foreldrar lenda í 

því að börn þeirra veikjast alvarlega. Almannatryggingakerfið er því mikilvægur hlekkur í 

velferðarkerfi okkar Íslendinga.28 Segja má því að almannatryggingar sé einhverskonar 

öryggisnet, þ.e. grípi fólk í flestum tilfellum þegar á þarf að halda. Bótaréttur er þar með ekki 

háður því að sá sem gerir tilkall til bóta úr almannatryggingakerfinu, hafi fyrirfram gert 

ráðstafanir til þess að njóta trygginganna.29 Tryggingastofnun ríkisins og Sjúkratryggingar 

Íslands taka ákvarðanir á grundvelli laga um þau réttindi sem íslenska ríkið tryggir 

einstaklingum með almannatryggingum.30  

Margþætt samspil er á milli almannatrygginga og annarra bótakerfa og eru 

almannatryggingar hluti bótaréttarins.31 Meginmarkmið almannatrygginga eru félagslegt 

öryggi lífeyrisþega, samtrygging og tekjujöfnun. Almannatryggingar eru opinbert lífeyriskerfi 

og til almannatrygginga teljast lífeyristryggingar, sjúkratryggingar og slysatryggingar. 32 Fram 

kemur í 1. mgr. 1. gr. laga um almannatryggingar nr. 100/2007 að markmiðið með lögunum sé: 

„...að tryggja þeim sem lögin taka til og þess þurfa bætur og aðrar greiðslur vegna elli, örorku 

og framfærslu barna, eftir því sem nánar er kveðið um í lögum þessum.“. Félagsmálaráðuneytið 

og heilbrigðismálaráðuneytið fara með yfirstjórn almannatrygginga auk stefnumótunar og 

eftirlit með framkvæmd laga á sviði almannatrygginga.33 Ef upp rís ágreiningur um upphæð 

 
27 Arnljótur Björnsson, „Yfirlit yfir bótakerfi á Íslandi“ (1981) 34. árgangur (1-2 tölublað) Úlfljótur, tímarit 
laganema 17, 19. 
28 Guðmundur Sigurðsson og Ragnhildur Helgadóttir, Almannatryggingar og félagsleg aðstoð (JPV 2007) 30. 
29 Arnljótur Björnsson (n. 27) 20. 
30 Eiríkur Jónsson og Viðar Már Matthíasson, Bótaréttur II - Vátryggingaréttur og bótareglur félagsmálaréttar 
(Bókaútgáfan Codex 2015) 551. 
31 Guðmundur Sigurðsson og Ragnhildur Helgadóttir (n. 28) 31. 
32 Stjórnarráð Íslands, „Almannatryggingar og lífeyrir“ 
<https://www.stjornarradid.is/verkefni/almannatryggingar-og-lifeyrir/> skoðað 17. september 2021. 
33 Stjórnarráð Íslands, „Almannatryggingar“ <https://www.stjornarradid.is/verkefni/almannatryggingar-og-
lifeyrir/almannatryggingar/> skoðað 13. september 2021. 

bóta eða greiðslna, grundvöll og skilyrði fjallar Úrskurðarnefnd velferðarmála um slíkt skv. 

ofangreindum lögum, þ.e. lögum um almannatryggingar.34 

 

4.1.2. Bætur frá almannatryggingum 

Þágildandi almannatryggingalög nr. 67/1971 kváðu á um bæði almannatryggingar og félagslega 

aðstoð. Sú ákvörðun um að skipta lögunum í tvennt, þ.e. í almannatryggingalög og lög um 

félagslega aðstoð var tilkomin úr EES-samningnum, sbr. lög nr. 2/1993, um Evrópska 

efnahagssvæðið. Reglur Evrópusambandsins kváðu á um að þessi lög þyrftu að vera aðgreind. 

Fram kom í athugasemdum við frumvarp til laga um almannatryggingar sem var lagt fyrir 116. 

löggjafarþing 1992-1993 að í gegnum tíðina hafi verið gripið til þess ráðs að setja ákvæði um 

félagslega aðstoð inn í lög um almannatryggingar. Nú yrðu því öll slík ákvæði felld út og sett í 

frumvarp til laga um félagslega aðstoð.35 Núgildandi lög um almannatryggingar nr. 100/2007 

fjalla um lífeyristryggingar almannatrygginga, ráðstöfunarfé og fyrirframgreiðslu meðlaga og 

annarra framfærsluframlaga skv. 3. gr. almannatryggingalaga. Í sérlögunum um félagslega 

aðstoð nr. 99/2007 má finna upptalningu á bótum skv. lögunum en í 1. mgr. 1. gr. laganna segir: 

 

Bætur félagslegrar aðstoðar eru mæðra- og feðralaun, barnalífeyrir vegna 

skólanáms eða starfsþjálfunar ungmennis á aldrinum 18–20 ára, 

umönnunargreiðslur, makabætur, umönnunarbætur, dánarbætur, 

endurhæfingarlífeyrir, heimilisuppbót, frekari uppbætur, [styrkir vegna kaupa á 

bifreið], uppbót vegna kaupa á bifreið, uppbót vegna reksturs bifreiðar og 

endurgreiðsla umtalsverðs kostnaðar við læknishjálp og lyf. 

 

Þeir sem eru búsettir á Íslandi, þ.e. eiga lögheimili í skilningi laga um lögheimili og aðsetur nr. 

80/2018 nema sérstakar ástæður leiði til annars, teljast tryggðir skv. 4. gr. laga um 

almannatryggingar. Tryggingaverndin fellur hins vegar niður þegar búseta er flutt frá Íslandi 

nema annað leiði af milliríkjasamningum skv. 2. mgr. sömu greinar. Það er hins vegar í höndum 

Tryggingastofnunar að ákvarða hvort að einstaklingur teljist tryggður hér á landi skv. lögunum 

líkt og fram kemur í 3. mgr. 4. gr. laga um almannatryggingar. 

 

4.1.3. Lífeyristryggingar 

Tryggingastofnun ríkisins fer með framkvæmd lífeyristrygginga skv. lögum um 

almannatryggingar, félagslega aðstoð og styrki skv. lögum um félagslega aðstoð nr. 99/2007 

 
34 sama heimild. 
35 Guðmundur Sigurðsson og Ragnhildur Helgadóttir (n. 28) 484. 

ásamt greiðslum til foreldra langveikra eða alvarlega fatlaðra barna skv. sömu lögum.36 Þau 

málasvið sem heyra undir almannatryggingar og lífeyri eru m.a. málefni aldraðra, örorka og 

málefni fatlaðs fólks auk fjármagnskostnaðar, ábyrgða og lífeyrisskuldbindinga.37 Hér verður 

ekki fjallað sérstaklega um lífeyristryggingar, heldur verður lögð áhersla á þær stoðir 

bótaréttarins er varða bætur til foreldra vegna veikinda barna.   

 

4.1.4. Félagsleg aðstoð 

Þeir sem eiga lögheimili hér á landi, sbr. 2. gr. laga um lögheimili og aðsetur nr. 80/2018 eiga 

rétt á bótum félagslegrar aðstoðar sbr. 2. mgr. 1. gr. laga um félagslega aðstoð nr. 99/2007. 

Tryggingastofnun ríkisins sér um greiðslu bóta skv. lögunum og greiðist kostnaður við bætur 

félagslegrar aðstoðar úr ríkissjóði skv. ákvörðun fjárlaga og fjáraukalaga hverju sinni sbr. 4. 

mgr. 1. gr. laganna. Kveðið er á um tekjutengingu í lokamálslið 2. mgr. 1. gr. laganna en þar 

kemur fram að heimilt sé að tengja greiðslu bótanna við tekjur aðrar en húsnæðisbætur, eftir 

því sem við á. Bætur félagslegrar aðstoðar eru m.a. umönnunargreiðslur sem greiddar eru til 

framfærenda fatlaðra og langveikra barna sbr. 4. gr. laga um félagslega aðstoð en nánar verður 

fjallað um það í fimmta kafla ritgerðarinnar. 

 

4.2. Sjúkratryggingar 

Framkvæmd sjúkratrygginga heyrir undir Sjúkratryggingar Íslands skv. lögum um 

sjúkratryggingar nr. 112/2008 auk slysatrygginga og sjúklingatrygginga skv. lögum um 

slysatryggingar almannatrygginga nr. 45/2015 og lögum um sjúklingatryggingu nr. 111/2000. 

Í 1. mgr. 1. gr. laga um sjúkratryggingar nr. 112/2008 kemur fram markmið laganna en ákvæðið 

hljóðar svo:  

 

Markmið laga þessara er að tryggja sjúkratryggðum aðstoð til verndar heilbrigði 

og jafnan aðgang að heilbrigðisþjónustu óháð efnahag, svo sem nánar er kveðið á 

um í lögum þessum og í samræmi við lög um heilbrigðisþjónustu, lög um réttindi 

sjúklinga og önnur lög eftir því sem við á. 

 

Þeir eru sjúkratryggðir skv. lögunum sem hafa verið búsettir á Íslandi, þ.e. átt hér lögheimili, í 

a.m.k. 6 mánuði áður en bóta er óskað úr sjúkratryggingum, að uppfylltum öðrum skilyrðum 

laga um sjúkratryggingar nr. 112/2008, sbr. 1. mgr. 10. gr. laganna. Sjúkratryggingastofnun, 

 
36 Stjórnarráð Íslands, „Almannatryggingar“ (n. 33). 
37 Stjórnarráð Íslands, „Almannatryggingar og lífeyrir“ (n. 32). 

þ.e. Sjúkratryggingar Íslands ákveða hvort einstaklingur telst sjúkratryggður hér á landi skv. 

lögunum sbr. 4. mgr. 10. gr. sömu laga. 

 

4.2.1. Sjúkradagpeningar frá Sjúkratryggingum Íslands 

Í 1. mgr. 5. gr. laga um sjúklingatryggingar kemur fram að starfrækja skuli 

sjúkratryggingastofnun, eða Sjúkratryggingar Íslands. Stofnunin annast framkvæmd 

sjúkratrygginga og semur um og greiðir endurgjald fyrir heilbrigðisþjónustu skv. lögum þessum 

sbr. 2. mgr. sömu greinar. Hlutverk sjúkratryggingastofnunar eru skilgreind í sex liðum í 3. 

mgr. 5. gr. laganna en þau eru að annast framkvæmd sjúkrtrygginga skv. III. kafla, að semja um 

heilbrigðisþjónustu skv. IV. kafla og að annast kaup á vörum og þjónustu sem henni ber að 

veita skv. III. kafla. Að auki eru það hlutverk stofnunarinnar að greiða endurgjald fyrir 

heilbrigðisþjónustu sem veita ber skv. lögum um heilbrigðisþjónustu eða samið hefur verið um, 

sbr. IV. kafla, að hafa eftirlit með gæðum og árangri starfsemi þeirra sem veita 

heilbirgðisþjónustu samkvæmt samningum, sbr. IV. kafla sem og að sinna öðrum verkefnum 

sem henni eru falin skv. lögum, stjórnvaldsfyrirmælum eða ákvörðun ráðherra.  

 

4.2.1.1. Skilyrði fyrir sjúkradagpeningum frá SÍ 

Samkvæmt 32. gr. laga um sjúkratryggingar eru þau skilyrði sett fyrir sjúkradagpeningum frá 

Sjúkratryggingum Íslands að viðkomandi sé sjúkratryggður á Íslandi, hafi verið algjörlega 

óvinnufær í a.m.k. 21 dag samfellt og að óvinnufærnin hafi verið samþykkt af lækni. Auk þess 

þarf viðkomandi að hafa lagt niður vinnu eða hafi orðið fyrir töfum á námi. Þá getur sá sem 

óskar eftir sjúkradagpeningum ekki þegið launatekjur, þ.e. hann þarf að vera hættur að fá 

launatekjur ef um þær hafi verið að ræða auk þess sem viðkomandi þarf að vera orðinn 16 ára 

eða eldri.38 Ef einstaklingur er að fá greidda slysadagpeninga skv. slysatryggingum 

almannatrygginga eða greiðslur skv. lögum um fæðingar- og foreldraorlof á viðkomandi ekki 

rétt á sjúkradagpeningum fyrir sama tímabil skv. lokamálslið 1. mgr. 32. gr. laga um 

sjúkratryggingar. Sjúkradagpeningar greiðast þess þá heldur ekki fyrir sama tímabil og 

endurhæfingarlífeyrir frá Tryggingastofnun ríkisins né atvinnuleysisbætur frá 

Vinnumálastofnun.39 

 
38 Sjúkratryggingar Íslands, „Sjúkradagpeningar“ (Sjúkratryggingar Íslands - Icelandic Health Insurance) 
<https://www.sjukra.is/heilbrigdisthjonusta/sjukradagpeningar/> skoðað 25. september 2021. 
39 sama heimild. 

4.2.1.2. Upphæð sjúkradagpeninga frá SÍ 

Fyrir árið 2021 eru fullir sjúkradagpeningar 1.940 krónur á dag fyrir einstaklinga og hálfir 970 

krónur. Viðbót fyrir hvert barn undir 18 ára aldri sem umsækjandi hefur á framfæri sínu eru 533 

krónur á dag. Þar sem sjúkradagpeningar frá Sjúkratryggingum Íslands ná ekki 

framfærsluviðmiðum þurfa einstaklingar að kanna rétt sinn til greiðslna hjá stéttarfélögum og 

hjá félagsþjónustu síns sveitarfélags. Þegar veikindi eða slys ber að höndum geta einstaklingar 

jafnframt átt rétt úr sjúkrasjóði þess stéttarfélags sem þeir tilheyra, sem greiðir þá 

sjúkradagpeninga til viðbótar sjúkradagpeninganna frá Sjúkratryggingum Íslands.40  

 

4.3. Sjúkrasjóðir stéttarfélaga 

Frá árinu 1974 hafa verið til lagaákvæði um greiðslur til sjúkrasjóða en fyrir þann tíma höfðu 

nokkuð mörg verkalýðsfélög stofnað sjúkrasjóði og samið um greiðslur sem fóru í sjóðina í 

kjarasamningum. Tilgangurinn með slíkum sjóði er fyrst og fremst að greiða bætur til 

launamanns eftir að greiðslum fá atvinnurekanda lýkur.41 Launþegar vinna sér inn rétt til launa 

í forföllum vegna veikinda og er sá réttur í daglegu tali kallaður veikindaréttur.42 Greiðslur úr 

sjúkrasjóðum stéttarfélaganna koma til viðbótar sjúkradagpeningum frá Tryggingastofnun 

ríkisins.43 Öllum atvinnurekendum er því skylt að greiða í sjúkrasjóði viðkomandi stéttarfélaga 

þau iðgjöld sem aðildarsamtök vinnumarkaðarins semja um hverju sinni og skv. reglum 

kjarasamninga sbr. 1. mgr. 6. gr. laga um starfskjör launafólks og skyldutryggingu 

lífeyrisréttinda nr. 55/1980. Vinnuveitendum er jafnframt skylt að greiða 1% af útborguðu kaupi 

verkafólks í sjúkrasjóð viðkomandi stéttarfélags, nema kveðið er um hærri greiðslur í 

kjarasamingum sbr. 7. gr. laga um rétt verkafólks til uppsagnarfrests frá störfum og til launa 

vegna sjúkdóms- og slysaforfalla nr. 19/1979.  

Foreldri er vanalega heimilt að sinna sjúkum börnum sínum í tvo daga í hverjum unnum 

mánuði, fyrstu sex mánuðina í starfi hjá vinnuveitanda. Börnin þurfa hins vegar í flestum 

tilfellum að vera undir 13 ára aldri. Þegar foreldri hefur unnið á sama vinnustaðnum í sex 

mánuði færist rétturinn yfirleitt yfir í 12 daga á hverju 12 mánaða tímabili.44 Ef veikindi barns 

nema hins vegar meira en réttur launþegans skv. kjarasamningi og veikindin valda foreldri 

tekjutapi, er nokkuð misjafnt eftir stéttarfélögum hvaða réttindi foreldrar eiga.  

 
40 sama heimild. 
41 Lára V. Júlíusdóttir, Stéttarfélög og vinnudeilur (Alþýðusamband Íslands 1995) 62. 
42 Halldóra Jónasdóttir og Ingibjörg Freyja Gunnarsdóttir (n. 9). 
43 Gunnjóna Una Guðmundsdóttir, „Réttindi krabbameinsveikra upplýsingar um fjármál, félagsleg réttindi og 
endurhæfingu“ 11. október 2017 31, 15. 
44 Halldóra Jónasdóttir og Ingibjörg Freyja Gunnarsdóttir (n. 9). 

Hjá stéttarfélaginu VR geta foreldrar sótt um sjúkradagpeninga vegna barna undir 18 

ára aldri í allt að 210 daga á hverju 12 mánaða tímabili. Upphæð sjúkdagapeninganna nemur þá 

um 80% af meðallaunum foreldris síðustu sex mánuðina.45  

Efling hefur það fyrirkomulag á að sjóðsfélagi sem starfar á almennum markaði eigi rétt 

á að fá dagpeninga greidda í allt að 180 daga vegna veikinda barna, þ.e. ef launagreiðandi 

viðkomandi hefur greitt 1% til sjóðsins. Ef viðkomandi sjóðsfélagi starfar hjá ríkinu, 

sveitarfélagi eða sjálfseignarstofnun, þ.e. launagreiðandi hefur greitt lægra en 1% til sjóðsins 

en viðkomandi á lengri veikindarétt hjá atvinnurekanda, á hann hins vegar einnig rétt á 

dagpeninga í allt að 180 daga.46  

Stéttarfélög innan raða ASÍ greiða dagpeninga í 90 daga þegar kjarasamningsbundnar 

greiðslur frá launagreiðanda hafa klárast. Greiðslurnar nema 80% af meðaltali heildarlauna sem 

iðgjald hefur verið greitt af á sl. 6 mánuðum vegna langveikra og alvarlega fatlaðra barna. Átt 

er við börn undir 18 ára aldri sem hafa greinst með alvarlegan og/langvinnan sjúkdóm eða 

greindarskerðingu, geðraskanir eða alvarlega líkamlega hömlun og þurfa sérstaka umönnun.47  

Hjá Bandalagi háskólamanna er veikindaréttur mismunandi eftir því hvort að 

einstaklingur starfi hjá hinu opinbera eða sé á almennum vinnumarkaði. Hjá ríki- og 

sveitarfélögum hefur foreldri heimild til þess að vera frá vinnu í 12 vinnudaga á hverju 

almanaksári vegna veikinda barna sinna undir 13 ára aldri. Ef foreldri er á almennum 

vinnumarkaði hefur viðkomandi heimild til þess að vera frá vinnu í 12 daga á hverjum 12 

mánuðum vegna veikinda barna undir 13 ára aldri. Heimildin er hins vegar tveir dagar fyrir 

hvern unninn mánuð á fyrstu 6 mánuðum í starfi.48 

Líkt og sjá má er bótaréttur foreldra úr sjúkrasjóðum stéttarfélaga breytilegur frá einum 

sjóði til annars. Rétturinn er jafnframt enginn ef foreldri hefur ekki verið á vinnumarkaði og 

þ.a.l. ekki greitt iðgjald til stéttarfélags. Þegar réttur foreldra til sjúkradagpeninga klárast þurfa 

þeir að huga að því að sækja um umönnunargreiðslur hjá Tryggingastofnun ríkisins.49    

 

 
45 VR stéttarfélag, „Veikindi og slys barna“ (VR stéttarfélag) <https://www.vr.is/styrkir-sjodir/sjukrasjodur-
vr/veikindi-og-slys-barna/> skoðað 8. október 2021. 
46 Efling stéttarfélag, „Sjúkradagpeningar“ <https://www.efling.is/sjukradagpeningar/> skoðað 8. október 2021. 
47 ASÍ, „Viðmiðunarreglugerð fyrir sjúkrasjóði aðildarfélaga ASÍ“ (Alþýðusamband Íslands) 
<https://www.asi.is/um-asi/skipulag/log-asi-reglugerdir-og-reglur/reglugerdir-og-reglur/vidmidunarreglugerd-
fyrir-sjukrasjodi-adildarfelaga-asi/> skoðað 8. október 2021. 
48 Bandalag háskólamanna, „Veikindi“ (BHM) <https://www.bhm.is/kaup-og-kjor/veikindarettur/> skoðað 8. 
október 2021. 
49 Halldóra Jónasdóttir og Ingibjörg Freyja Gunnarsdóttir (n. 9). 

4.4. Félagsleg úrræði 

 

4.4.1. Réttur til launa í slysa- og veikindaforföllum 

Í 1. gr. laga um starfskjör launafólks og skyldutryggingu lífeyrisréttinda nr. 55/1980 er kveðið 

á um að það sem fram kemur í kjarasamningi séu lágmarkskjör launafólks50 en ákvæðið hljóðar 

svo: 

Laun og önnur starfskjör, sem aðildarsamtök vinnumarkaðarins semja um, skulu 

vera lágmarkskjör, óháð kyni, þjóðerni eða ráðningartíma fyrir alla launamenn í 

viðkomandi starfsgrein á svæði því er samningurinn tekur til. Samningar einstakra 

launamanna og atvinnurekenda um lakari kjör en hinir almennu kjarasamningar 

ákveða skulu ógildir. 

  

Stéttarfélög gera kjarasamninga sem kveða m.a. á um kaup og kjör launamanna auk 

orlofsgreiðslna og greiðslna í veikindum.51 Samið hefur verið um það í kjarasamingum að 

launamaður eigi rétt á launum í fráveru vegna veikinda barna. Sá réttur er sjálfstæður og óháður 

veikindarétti viðkomandi starfsmanns.52 Foreldrar geta átt rétt á að fá launað leyfi vegna 

veikinda barna sinna sem eru yngri en 13 ára en slíkar reglur eru breytilegar eftir 

kjarasamningum.53 Meginreglan í vinnurétti er sú að það stofnist aðeins veikindaréttur vegna 

eigin veikinda en ekki veikinda annarra. Þá segir í almennum kjarasamningum frá árinu 2019 

að fyrstu sex mánuði í starfi hjá vinnuveitanda er foreldri heimilt að verja tveimur dögum fyrir 

hvern unninn mánuð til aðhlynningar sjúkum börnum sínum undir 13 ára aldri, enda verði 

annarri umönnun ekki við komið. Sama á við um börn undir 16 ára aldri þegar veikindi eru það 

alvarleg að þau leiði til sjúkrahúsvistar í a.m.k. einn dag. Eftir 6 mánaða starf verður rétturinn 

12 dagar á hverju 12 mánaða tímabili. Foreldri heldur dagvinnulaunum sínum, svo og 

vaktaálagi þar sem það á við. Með vísan til reglna um greiðslur vegna veikinda barna, er 

það sameiginlegur skilningur aðila, að með foreldri sé einnig átt við fósturforeldri eða 

forráðamann, sem er framfærandi barns og komi þá í stað foreldris.54  

Staðan er því sú að ef foreldrar þurfa að vera lengur frá vinnu en þessa 12 daga á ári geta 

foreldrar sótt um greiðslur úr sjúkra- og styrktarsjóðum stéttarfélaga.55 Að auki má sjá að 

foreldri á rétt á tveimur dögum á mánuði til aðhlynningar á sjúkum börnum sínum, þ.e. ekki er 

 
50 Lára V. Júlíusdóttir (n. 41) 102. 
51 sama heimild 101. 
52 Lára V. Júlíusdóttir, Réttindi og skyldur á vinnumarkaði (Alþýðusamband Íslands 1993) 164. 
53 Island.is, „Veikindaréttur | Ísland.is“ <https://island.is/veikindarettur> skoðað 7. október 2021. 
54 Alþýðusamband Íslands, „Veikindi barna“ (Alþýðusamband Íslands) 
<https://www.asi.is/vinnurettarvefur/vinnurettur/rettindi-og-skyldur/veikindi/veikindarettur/veikindi-barna/> 
skoðað 7. október 2021. 
55 Halldóra Jónasdóttir og Ingibjörg Freyja Gunnarsdóttir (n. 9). 

gerður neinn greinarmunur á barnafjölda. Báðir foreldrar geta að jafnaði ekki verið heima yfir 

barni sínu á sama tíma. Rétturinn er því bundinn við launamanninn og því sá sami hvort hann 

eigi eitt, fimm eða tíu börn og hvort sem hann er einstæður eða í hjúskap. Réttur launamanna 

til fráveru vegna veikinda barna nær til eigin barna starfsmanns, auk stjúpbarna, fósturbarna og 

barna sem viðkomandi hefur á framfæri.56 

Það er ekki til nein ein skilgreining á því hvenær einstaklingur hættir að teljast sem barn 

en í íslenskri löggjöf má finna ákvæði sem benda til þess að Íslendingar undir 18 ára aldri teljast 

börn, sbr. a-lið 1. mgr. 3. gr. laga nr. 22/2006 um greiðslur til foreldra langveikra eða alvarlega 

fatlaðra barna þar sem er barn. Þar er barn skilgreint sem „Einstaklingur sem er yngri en 18 

ára“. Að auki má sjá í 3. gr. laga um barnavernd nr. 80/2002 að með börnum sé átt við 

einstaklinga sem eru yngri en 18 ára. Að framangreindu virtu væri tilefni til þess að skoða hvort 

að núverandi fyrirkomulag þarfnist breytinga, þ.e. að foreldrar ættu rétt á að sinna sjúkum 

börnum sínum undir 18 ára aldri í stað 16 ára aldurs. 

 

4.4.2. Félagsþjónusta sveitarfélaga 

Líkt og fram kemur í 1. gr. laga um félagsþjónustu sveitarfélaga nr. 40/1991 er markmið 

félagsþjónustu á vegum sveitarfélaga að tryggja fjárhagslegt og félagslegt öryggi og stuðla að 

velferð íbúa á grundvelli samhjálpar. Foreldri sem lendir í fjárhagsvandræðum í kjölfar veikinda 

barns kann t.a.m. að eiga möguleika á fjárhagsaðstoð frá sveitarfélagi sínu. Í 1. gr. laganna 

kemur jafnframt fram að markmiðið með þjónustunni sé að bæta lífskjör þeirra sem standa 

höllum fæti, að tryggja þroskavænleg uppeldisskilyrði barna og ungmenna, að veita aðstoð til 

þess að íbúar geti búið sem lengst í heimahúsum, stundað atvinnu og búið við sem mest lífsgæði 

sem og að grípa til aðgerða til að koma í veg fyrir félagsleg vandamál. Þá er kveðið á um að 

félagsþjónusta veiti þjónustu, aðstoð og ráðgjöf í tengslum við m.a. fjárhagsaðstoð, félagslega 

heimaþjónustu, málefni barna og ungmenna auk þjónustu við fatlað fólk sbr. 2. gr. sömu laga. 

 Fjárhagsaðstoð sveitarfélags getur bæði verið í formi láns eða styrkjar sbr. 22. gr. 

laganna. Kveðið er á um stuðningsþjónustu í VII. kafla laganna en þar segir að markmiðið sé 

að aðstoða og hæfa þá notendur sem þurfa á stuðningi að halda við athafnir daglegs lífs og/eða 

til þess að rjúfa félagslega einangrun skv. 25. gr. Í 26. gr. laganna er fjallað um þær skyldur 

sveitarfélaga að sjá um stuðningsþjónustu til þeirra sem búa á eigin heimilum og þurfa aðstoð 

vegna skertrar getu, fjölskylduaðstæðna, álags, veikinda eða fötlunar. Kveðið er á um að aðstoð 

skuli veitt þeim fjölskyldum barna sem metin eru í þörf fyrir stuðning. Félagsþjónustu 

 
56 Lára V. Júlíusdóttir (n. 52) 164. 

sveitarfélaga er heimilt að fela teymi fagfólks skv. lögum um þjónustu við fatlað fólk með 

langvarandi stuðningsþarfir að annast mat á umönnunarþörf fatlaðra og langveikra barna vegna 

umönnunargreiðslna skv. lögum um félagslega aðstoð nr. 99/2007.  

Í lögum um þjónustu við fatlað fólk með langvarandi stuðningsþarfir nr. 38/2018 er 

kveðið á um stuðningsfjölskyldur í 15. gr. Þar segir að fjölskyldur fatlaðra barna eigi rétt á 

stuðningsfjölskyldu eftir því sem þörf er á. Slík dvöl skal bundin samningi og skuli miðast við 

ákveðið tímabil. Samkvæmt greinargerð með frumvarpi að 15. gr. laga nr. 38/2018 hefur réttur 

til slíkrar aðstoðar verið lögbundinn frá árinu 1992 en stuðningsfjölskyldur hafa verið við lýði 

frá árinu 1985. Hlutverk stuðningsfjölskyldu er að létta álagi af fjölskyldu fatlaðs barns. 

Sveitarfélög skulu þá einnig eftir föngum gefa fötluðu fólki kost á liðveislu sbr. 24. gr. laga um 

málefni fatlaðs fólks nr. 59/1992. Liðveisla er persónulegur stuðningur og aðstoð sem miðar að 

því að rjúfa félagslega einangrun.  

 

4.5. Vátryggingaréttur 

Talið hefur verið að þungamiðja umfjöllunar um vátryggingarétt séu vátryggingarsamningar. 

Slíkir samningar eru gerðir á milli vátryggjanda og vátryggingartaka og varða þeir flestir 

réttarsambandið á milli þessara aðila. Vátryggingarsamningur getur m.a. snúið að því hvaða 

áhættu verið er að tryggja og upphæð iðgjalds tryggingarinnar.57 Megineinkenni vátrygginga 

lúta að því réttarsambandi að annar aðilinn eða vátryggingartaki greiðir vátryggjanda iðgjald 

gegn því að hann fái bætur úr hendi vátryggjanda ef tiltekinn vátryggingaratburður á sér stað.58 

Hvert vátryggingarfélag metur þær áhættur sem stýrir því hvað félagið vill vátryggja auk þess 

hvernig félagið ákvarðar iðgjald.59 Í lögum vátryggingarsamninga nr. 30/2004 segir í 3. mgr. 1. 

gr. að með persónutryggingu sé átt við líf- og heilsutryggingar. Þá kemur jafnframt fram í 

lögunum að taka megi vátryggingu vegna lífs eða heilsu vátryggingartakans eða annarra. Þegar 

persónutryggingar eru annars vegar er tjón ekki metið eftir fjárhagslegum mælikvarða heldur 

er fyrirfram samið um fjárhæðir tryggingarinnar. Þá er einnig samið um hversu háar bætur 

vátryggingarfélag greiðir fyrir hverja viku eða mánuð til vátryggingartaka ef hann forfallast frá 

vinnu vegna slyss eða ef vátryggður hlýtur varanlega örorku vegna slyss.60  

Þegar barn veikist kann bótaréttur foreldra að vera fyrir hendi úr vátryggingum 

vátryggingafélags. Slysa- og sjúkratryggingar hér á landi tengjast sögu almannatrygginga og 

 
57 Eiríkur Jónsson og Viðar Már Matthíasson (n. 30) 27. 
58 sama heimild 32. 
59 sama heimild 33. 
60 sama heimild 38. 

hafa þær verið valkvæð viðbót við þær lágmarksbætur sem einstaklingar geta fengið frá 

almannatryggingakerfinu.61 Persónutryggingar hafa því mikla þýðingu hér á landi og hefur 

útbreiðsla sjúkdómatrygginga vaxið gríðarlega á síðustu áratugum þá helst vegna þess að ungt 

fólk er að skuldbinda sig vegna t.d. fasteignakaupa.62 Undir persónutryggingar falla því bæði 

sjúkdómatryggingar og barnatryggingar vátryggingafélagana en foreldrar geta átt bótarétt út úr 

þeim tryggingum vegna veikinda barna sinna. Hjá vátryggingafélögunum er lagt upp með að 

fólk kynni sér réttindi sín hjá vinnuveitanda, stéttarfélagi og lífeyrissjóði og miði valkvæðu 

persónutryggingarnar sínar að því að brúa bilið á milli tekna sinna og réttinda.63 Misjafnt er 

eftir vátryggingafélögum hvort að bætur úr persónutryggingum séu greiddar án tillits til 

bótaréttar frá öðrum, m.a. almannatryggingum.64 Hér verður fjallað um bæði sjúkdómavernd 

barna og barnatryggingu hjá fjórum stærstu íslensku tryggingafélögunum, þ.e. Sjóvá-

Almennum, Verði tryggingum, Vátryggingafélag Íslands og TM tryggingum. 

 

4.5.1. Sjúkdómavernd barna 

Sjúkdómatrygging er fjárhagsleg vernd og tryggir bætur ef vátryggingartaki greinist með 

einhvern þeirra sjúkdóma sem tryggingin nær yfir. Með sjúkdómavernd barna er átt við að undir 

sjúkdómatryggingunni eigi börn vátryggðs rétt á bótum vegna veikinda, þ.e. sjúkdóms eða 

aðgerða og annarra tryggingaratburða skv. skilmála.65 

 

Sjóvá-Almennar 

Börn vátryggingartaka eru tryggð í gegnum hans sjúkdómatryggingu fyrir sömu sjúkdómum og 

aðgerðum og vátryggingartakinn sjálfur. Ef barn veikist, greiðist út helmingur 

tryggingarfjárhæðar vátryggingartaka, þó að hámarki 10 milljónir króna fyrir hvert barn. Réttur 

vátryggingartaka skerðist ekki þó greiddar séu út bætur vegna barna. Tryggingin gildir fyrir 

börn, stjúpbörn eða fósturbörn frá þriggja mánaða til 18 ára aldurs.66  

 

 

 
61 sama heimild 440. 
62 sama heimild 441. 
63 Jón Laufdal, „Krakkar - Kynningarblað“ 365 miðlar ehf. (Reykjavík, 15. nóvember 2012) 5 
<http://travelsdocbox.com/Europe/111881007-Krakkar-fimmtudagur-15-november-kynningarblad-
krakkamatur-barnatryggingar-leikfong-afthreying-og-baekur.html>. 
64 Gunnar Páll Pálsson, „Ert þú tryggður?“ (2008) 30. árgangur (5. tölublað) VR blaðið 18. 
65 Vátryggingafélag Íslands hf., „Sjúkdómatrygging · Skilmáli nr. LJ32“ (2. september 2021) 
<https://vis.is/sjukdomatrygging/> skoðað 18. október 2021. 
66 Sjóvá-Almennar tryggingar hf., „Sjúkdómatrygging“ (Sjóvá - Gerum tryggingar betri) 
<https://www.sjova.is/einstaklingar/lif-og-heilsa/sjukdomatrygging/> skoðað 18. október 2021. 

Vörður tryggingar 

Sjúkdómatrygging barna er inni í sjúkdómatryggingu, þ.e. barn vátryggðs er tryggt í gegnum 

hans tryggingu frá því að barn er þriggja mánaða til 18 ára aldurs. Ef barn veikist eru að hámarki 

greiddar 10 milljónir, eða 50% af vátryggingarfjárhæð sjúkdómatryggingarinnar. Greiðsla bóta 

vegna barna hefur ekki áhrif á sjúkdómatryggingu vátryggðs.67  

 

TM tryggingar 

Ef börn vátryggðs greinast með sjúkdóm frá 3ja mánaða til 18 ára aldurs, greiðir félagið bætur. 

Bæturnar eru helmingur af vátryggingarfjárhæð vátryggðs, en að hámarki 13.300.000 krónur 

vegna hvers barns. Greiðslur bóta úr tryggingunni hafa ekki áhrif á sjúkdómatryggingu 

vátryggðs.68 

 

Vátryggingafélag Íslands (VÍS) 

Hjá VÍS eru börn sjálfkrafa tryggð frá 3 mánaða aldri til 18 ára í gegnum sjúkdómatryggingu 

foreldris. Bótafjárhæð vegna hvers barns er helmingur bótafjárhæðar vátryggðs, en að hámarki 

12.350.000 krónur. VÍS býður þar að auki foreldrum upp á að hækka fjárhæð 

sjúkdómatryggingar um allt að 25% eða að hámarki 5 milljónir ef þeir eignast barn, án þess að 

þurfa að fara í sértakt heilsufarsmat.69  

 

4.5.2. Barnatryggingar 

Með barnatryggingu er átt við sérstaka tryggingu sem er hugsuð til þess að veita foreldrum eða 

forsjáraðilum vernd gegn tekjumissi og ófyrirséðum kostnaði vegna alvarlegra veikinda barns 

eða alvarlegs slyss. Í skýrslu nefndar um stefnumótun í málefnum langveikra barna sem kom 

út árið 1999 var mælt með því að foreldrar langveikra barna hugi að víðtækari tryggingum til 

þess að vera betur í stakk búin til þess að mæta óvæntum áföllum.70 Barnavernd var nýleg 

trygging hjá Sjóvá-Almennum árið 2008 og til að byrja með voru ekki margir foreldrar sem 

tóku slíka tryggingu fyrir börnin sín en það átti eftir að breytast síðar meir.71 Fram hefur komið 

að þessi trygging sé mikilvæg fyrir foreldra þar sem alvarleg veikindi barna geta sett strik í 

reikninginn og gert það að verkum að foreldrar hafi skerta hæfni til þess að afla tekna síðar á 

 
67 Vörður, „Sjúkdómatrygging: Skilmáli nr. L-10“ 
<https://assets.ctfassets.net/peg304hr5cq3/2OwOf5Cj4ZbVvrqe7IsIFI/92b4541f57b4a4f8fcff97db57ffab35/Skil
m__li_-_L-10_Sjukdomatrygging.pdf>. 
68 TM tryggingar, „323 Sjúkdómatrygging - Vátryggingarskilmálar“ 
<https://www.tm.is/fjolskyldan/sjukdomatrygging> skoðað 18. október 2021. 
69 Vátryggingafélag Íslands hf. (n. 65). 
70 Matthías Halldórsson o.fl. (n. 12). 
71 Gunnar Páll Pálsson (n. 64) 20. 

lífsleiðinni.72 Árið 2008 kom það einnig fram að barnatryggingar hafa þótt sjálfsagður hlutur 

víða erlendis í langan tíma og hefur til dæmis stór hluti barna á Norðurlöndunum haft slíka 

tryggingu í lengri eða skemmri tíma.73 Fjórum árum seinna eða 2012 voru Íslendingar enn 

eftirbátar nágrannaþjóða í tilviki sjúkdóma- og líftrygginga. Skýringin á því gæti mögulega 

legið í því að Íslendingar hafi ofmetið vernd almannatryggingakerfisins. Tryggingafélagið 

Sjóvá-Almennar fór því að bjóða til dæmis upp á barnatryggingar þar sem félaginu þótti ljóst 

að það hafi skort betri tryggingavernd en hið opinbera veitti á þeim tíma.74   

 

Sjóvá-Almennar 

Barnatryggingin hjá Sjóvá er aðeins ein trygging, þ.e. viðskiptavinir tryggingafélagsins geta því 

ekki valið sér vernd. Tryggingin gildir frá 1 mánaða aldri barns og fellur úr gildi er vátryggður 

nær 20 ára aldri. Tryggingin inniheldur fimm bótaþætti, framtíðarvernd, áfallavernd, 

sjúkdómavernd, aðhlynningarvernd og loks dánarbætur. Hún er því samsett með það m.a. að 

markmiði að koma til móts við foreldra sem verða fyrir ófyrirséðum kostnaði og tekjumissi 

vegna veikinda barna sinna. Þeir bótaþættir tryggingarinnar er snúa að réttindum foreldra vegna 

veikinda barna eru þrír, sjúkdómaverndin, áfallaverndin og aðhlynningarverndin. 75   

 Áfallaverndin snýr að því að aðstoða fjölskyldur barna sem veikjast alvarlega eða lenda 

í slysi. Þegar aðstæður breytast í kjölfar áfalla sem börnin verða fyrir á áfallaverndin að koma 

til móts við þann kostnað. Það skilyrði er þó sett að slys eða sjúkdómur hafi valdið barni að 

lágmarki 10% varanlegri læknisfræðilegri örorku. Hámarksbætur í áfallavernd eru 4 milljónir 

króna. Aðhlynningarverndin er greidd út til foreldra ef barn þarf á sólarhringsaðhlynningu að 

halda á heimili eða leggst inn á spítala í a.m.k. 30 daga á 120 daga tímabili. Öll fjárhæðin eða 

500 þúsund krónur greiðist út að loknum 60 dögum á sama tímabili. Sjúkdómaverndin felur í 

sér bótaskylda sjúkdóma, þ.e. að greiddar séu bætur að fjárhæð 1,5 milljón króna, ef barn 

greinist með alvarlegan sjúkdóm sem er upptalinn hjá félaginu.76  

 

Vörður tryggingar 

Hjá Verði geta viðskiptavinir valið á milli Barnatryggingar 1 og Barnatryggingar 2. Munurinn 

á tryggingunum tveimur er sá að bætur úr Barnatryggingu 2 eru almennt lægri og sú trygging 

 
72 Jón Laufdal (n. 63) 5. 
73 Gunnar Páll Pálsson (n. 64) 20. 
74 Ásgeir Ingvarsson, „Mörg heimili alvarlega vantryggð“ (2. febrúar 2012) 
<https://www.mbl.is/greinasafn/grein/1409508/> skoðað 20. október 2021. 
75 Sjóvá-Almennar tryggingar hf., „Barnatrygging“ (Sjóvá - Gerum tryggingar betri) 
<https://www.sjova.is/einstaklingar/lif-og-heilsa/barnatrygging/> skoðað 2. september 2021. 
76 sama heimild. 

ekki eins víðtæk og Barnatrygging 1. Báðar tegundir barnatrygginganna gilda fyrir öll börn frá 

eins mánaða aldri til 26 ára aldurs. Trygginguna er hins vegar aðeins hægt að taka til 18 ára 

aldurs barns. Barnatrygging 1 er skilgreind sem trygging sem veitir víðtæka vernd fyrir börn 

vegna slysa og sjúkdóma. Bætur úr tryggingunni greiðast einnig til foreldra sem getur skipt 

máli fjárhagslega ef foreldrar þurfa að vera frá vinnu í skemmri eða lengri tíma vegna veikinda 

barns.77  

 Barnatrygging 1 felur í sér fjóra bótaþætti, örorkubætur og dagpeninga, sjúkdómabætur, 

sálfræðiþjónustu við börn ásamt dánarbótum. Þeir þættir er snúa að réttindum foreldra vegna 

veikinda barna eru annars vegar dagpeningar en þeir fela það í sér að greitt er út úr tryggingunni 

vegna sjúkrahúsdvalar ef barn hefur legið inni á sjúkrahúsi í a.m.k. 6. daga samfellt. 

Dagpeningarnir eru greiddir út í að hámarki 365 daga ef barn þarfnast sjúkrahúslegu fyrir sama 

sjúkdóms eða slyss í allan þann tíma. Dagpeningar vegna umönnunar á heimili eru greiddir til 

vátryggingartaka eða forráðamanns ef sá hinn sami á rétt á umönnunarbótum frá 

almannatryggingum. Hins vegar eru það sjúkdómabæturnar sem greiðast til forsjáraðila barns 

að 18 ára aldri ef barn greinist með einhvern þeirra sjúkdóma sem upptaldir eru hjá félaginu.78   

 Barnatrygging 2 inniheldur einnig fjóra bótaþætti en þó með breyttu fyrirkomulagi. Þeir 

eru örorkubætur, sjúkdómabætur, sálfræðiþjónustu við börn ásamt dánarbótum. Dagpeningar 

eru hins vegar ekki greiddir út úr þessari tryggingu en örorkubætur eru greiddar í eingreiðslu til 

forráðamanns vegna örorku barns. Að auki eru bætur greiddar vegna aðhlynningar ef barn þarf 

að leggjast inn á sjúkrahús og/eða þarfnast sólarhrings aðhlynningar á heimili í samtals 60 daga 

á 120 daga tímabili.79 

 

Vátryggingafélag Íslands (VÍS) 

Barnatryggingin hjá VÍS inniheldur átta bótaþætti og geta viðskiptavinir félagsins valið um 

þrjár leiðir. Trygginguna er hægt að taka frá 1 mánaða aldri barns til 16 ára en tryggingin gildir 

til 18 ára aldurs barns. Þeir bótaþættir sem barnatryggingin inniheldur eru sjúkdómavernd, 

örorkuvernd, umönnun vegna sjúkrahúsdvalar, umönnun í kjölfar sjúkrahúsdvalar, breyting á 

húsnæði, líftrygging, styrkur vegna aðgerðar ásamt áfallahjálp.80  

 
77 Vörður, „Barnatrygging 1“ <https://vordur.is/lif-og-heilsa/barnatrygging-1> skoðað 2. september 2021. 
78 Vörður, „Barnatrygging 1 - Skilmáli L-16“ (15. september 2021) 
<https://assets.ctfassets.net/peg304hr5cq3/6tZkmK9JO96VEwKG2CikkX/df5c5a546a4ea8bb8ef76ac868a79481
/L-16_Barnatrygging_1.pdf>. 
79 Vörður, „Barnatrygging 2 - Skilmáli L-11“ (15. september 2021) 
<https://assets.ctfassets.net/peg304hr5cq3/6tZkmK9JO96VEwKG2CikkX/df5c5a546a4ea8bb8ef76ac868a79481
/L-16_Barnatrygging_1.pdf>. 
80 VÍS, „Barnatrygging“ <https://vis.is/barnatrygging/> skoðað 22. september 2021. 

Þeir bótaþættir er varða rétt foreldra eru umönnun vegna sjúkrahúsdvalar en inni í þeim 

bótaþætti felst að dagpeningar eru greiddir til foreldra ef barn dvelur á sjúkrahúsi vegna 

sjúkdóms eða slyss í 5 daga samfellt eða lengur. Dagpeningarnir eru að hámarki 17.500 krónur 

á viku en geta orðið 52.500 krónur ef valin hefur verið besta verndin eða Leið 3.81 Umönnun í 

kjölfar sjúkrahúsdvalar greiðir foreldrum dagpeninga ef barn þarf á umönnun að halda í kjölfar 

sjúkrahúsdvalar en staðfesting þarf að berast frá lækni eða sjúkrahúsi um að barnið þurfi á 

umönnun að halda í a.m.k. 10 daga samfellt. Bótatíminn er þó að hámarki 30 dagar og eru 

hámarks fjárhæðir dagpeninga frá 60.000 krónum allt upp í 180.000 krónur, eftir því hvaða 

vernd tryggingartaki hefur valið.82 Ef barn þarf að fara í aðgerð erlendis inniheldur einn 

bótaþáttur tryggingarinnar eingreiðslu eða 500.000 krónur vegna aðgerðar sem nauðsynlegt er 

að framkvæma erlendis.83 Ef breytingar á húsnæði eru nauðsynlegar eða einhverskonar 

hjálpartæki eru nauðsynleg fyrir barn í kjölfar slyss eða sjúkdóms, kemur tryggingin til móts 

við foreldra en upphæðin er frá 500.000 krónum upp í 1.500.000 krónur eftir því hvaða vernd 

hefur verið valin.84 Loks er greitt fyrir áfallahjálp, allt að 88.000 krónur til bæði barna, foreldra 

og annarra barna sem eru með sameiginlegt heimilishald ef atburður er bótaskyldur úr 

barnatryggingunni.85  

 

TM tryggingar 

Barnatryggingin hjá TM býður upp á tvær mismunandi útfærslur, þ.e. TM1 og TM2 en hún 

getur verið í gildi frá eins mánaða til 25 ára aldurs. Trygginguna er hægt að taka fyrir börn yngri 

en 16 ára. Þeir bótaþættir sem tryggingin inniheldur eru bætur vegna varanlegrar 

læknisfræðilegrar örorku í kjölfar slysa eða sjúkdóma, dánarbætur vegna andláts, dagpeningar 

þegar barn þarf að dveljast á sjúkdahúsi í fimm daga samfleytt eða lengur og dagpeningar vegna 

umönnunar barns á heimili ef það greinist með sjúkdóm eða verður fyrir slysi.  

 Þeir bótaþættir er varða rétt foreldra vegna veikinda barna eru sjúkrahúsdagpeningar og 

dagpeningar vegna umönnunar barns á heimili. Þessar bætur falla hins vegar niður þegar sá 

vátryggði hefur náð 18 ára aldri. Það er gert að skilyrði til að umönnunarbætur séu greiddar út 

 
81 VÍS, „Umönnun vegna sjúkrahúsdvalar“ <https://vis.is/umonnun-vegna-sjukrahusdvalar/> skoðað 22. 
september 2021. 
82 VÍS, „Umönnun í kjölfar sjúkrahúsdvalar“ <https://vis.is/umonnun-i-kjolfar-sjukrahusdvalar/> skoðað 22. 
september 2021. 
83 VÍS, „Ferðakostaður vegna aðgerðar erlendis“ <https://vis.is/ferdakostnadur-vegna-adgerdar-erlendis/> 
skoðað 22. september 2021. 
84 VÍS, „Breytinga- og hjálpartækjakostnaður í kjölfar slyss“ <https://vis.is/breytinga-og-hjalpartaekjakostnadur-
i-kjolfar-slyss/> skoðað 22. september 2021. 
85 VÍS, „Áfallahjálp“ <https://vis.is/afallahjalp/> skoðað 22. september 2021. 

úr barnatryggingunni að foreldrar barnsins eigi rétt á umönnunarbótum frá almannatryggingum. 

Ef svo er ekki, greiðir tryggingin ekki bætur.86 

 

4.5.2.1. Umfang barnatrygginga 

Verð á barnatryggingum er mismunandi eftir vátryggingafélögum eins og gefur að skilja. Hægt 

var að sjá verð á slíkri tryggingu á heimasíðum tveggja af fjórum stærstu tryggingafélögunum 

og af því má ráða að meðalverð slíkrar tryggingar á mánuði sé um 1.212 krónur. Til þess að 

skilgreina umfang slíkra trygginga hér á landi var sendur út tölvupóstur á öll fjögur 

tryggingafélögin. Aðeins tvö þeirra svöruðu spurningunni um hversu hátt prósentuhlutfall 

foreldra í viðskiptum hjá þeim væru með barnatryggingu fyrir börnin sín. Samkvæmt 

félögunum tveimur eru að meðaltali 40% foreldra að taka slíka tryggingu fyrir börnin sín ef þau 

skyldu veikjast. Að framangreindu virtu mætti álykta að 4 af hverjum 10 foreldrum velji að 

tryggja börn sín sérstaklega til þess að vera betur í stakk búin til þess að mæta óvæntum áföllum.  

 

 

 

 

 

 

 

 

 

 

 

 

 

 

 

 

 

 

 

 
86 TM tryggingar, „Barnatrygging“ <https://www.tm.is/fjolskyldan/barnatrygging> skoðað 2. september 2021. 

5. Núverandi réttarstaða foreldra vegna veikinda barna 
 
5.1. Samantekt um opinberan stuðning til foreldra vegna veikinda barna 
 

5.1.1. Lögheimili barns 

Barn telst eiga lögheimili þar sem það á fasta búsetu. Barn getur jafnframt aðeins átt eitt 

lögheimili. Samkvæmt lögum fara foreldrar í hjúskap sameiginlega með forsjá barns auk þeirra 

foreldra sem hafa skráð sambúð sína í þjóðskrá. Ef foreldrar búa ekki saman en fara 

sameiginlega með forsjá barns, þurfa þeir að leitast við að hafa samráð áður en afgerandi 

ákvarðanir um málefni barns eru teknar sbr. 28. gr. a. í barnalögum nr. 76/2003. 

Lögheimilisforeldri hefur heimild til þess að taka slíkar ákvarðanir ef samráð skilar ekki árangri. 

Lögheimilisforeldri fær jafnframt greiddar barnabætur og getur lögheimili barns einnig haft 

áhrif á t.d. umönnunarbætur.87 Um ákvörðun um forsjá barns þarf því að skoða m.a. tengsl barn 

við hvert foreldri um sig, þ.e. hvort að ungt barn þurfi sérstaka umönnun og fara yfir 

persónulega eiginleika og hagi hvors foreldris fyrir sig sem og barnsins sbr. greinargerð með 

frumvarpi að 34. grein barnalaga nr. 76/2003. Stjúpforeldri, þ.e. sá sem er í annað hvort hjúskap 

eða hefur verið í sambúð í a.m.k. eitt ár með forsjárforeldri getur farið með sameiginlega forsjá 

barns. Sýslumaður verður að staðfesta slíkan samning sbr. 29. gr. a. barnalaga en um afleidda 

forsjá er að ræða.88 Mætti því álykta að stjúpforeldri sem fer með forsjá barns geti átt rétt á 

greiðslum vegna umönnunar barns ef svo ber undir. 

Kveðið er á um ráðstöfun barna í fóstur í barnaverndarlögum nr. 80/2002. Fram kemur 

í 2. mgr. 65. gr. laganna að fóstur geti verið tvenns konar, bæði varanlegt og tímabundið. Með 

varanlegu fóstri er átt við að fósturforeldrar fari með forsjárskyldur barns nema annað þyki 

betur henta þörfum barnsins. Fósturforeldri var synjað um umönnunarbætur vegna barnabarns 

síns sem var í varanlegu fóstri af Tryggingastofnun árið 2016 og var sú synjun staðfest af 

úrskurðarnefnd velferðarmála frá 19. október 2016 í máli nr. 92/2016. Kærandi kvartaði til 

umboðsmanns Alþingis í kjölfar úrskurðarins. Í áliti umboðsmanns frá 31. október 2018 í máli 

nr. 9205/2017 kemur fram að í 4. gr. laga um félagslega aðstoð er mælt fyrir að vistun utan 

heimilis skerði umönnunargreiðslur til framfærenda fatlaðra og langveikra barna. Þar sem lög 

geri almennt ráð fyrir því að fósturbörn eigi lögheimili hjá fósturforeldrum þyrfti að líta m.a. til 

þess við túlkun á lagaákvæðinu. Það að barn sé í varanlegu fóstri, þ.e. að barn búi hjá 

fósturforeldri sem ber að framfæra það, myndi það ekki teljast eitt og sér vistun utan heimilis í 

 
87 Stjórnarráð Íslands, „Forsjá barns“ <https://www.stjornarradid.is/verkefni/felags-og-fjolskyldumal/malefni-
barna/barnarettur/forsja-barns/> skoðað 27. október 2021. 
88 sama heimild. 

skilningi ákvæðisins. Umboðsmaður Alþingis benti einnig á að í áðurgildandi barnalögum nr. 

92/1992 var tekið fram að fósturforeldri væri skylt að framfæra fósturbarn sitt með sama hætti 

og ef það væri eigið barn þess. Af því verði ráðið að fósturforeldri sé almennt framfærandi barns 

nema annað sé ákveðið í fóstursamningi og eigi þ.a.l. rétt á umönnunargreiðslum. Mældist 

umboðsmanni að úrskurðarnefnd velferðarmála tæki málið til nýrrar meðferðar. Í úrskurði 

úrskurðarnefndar velferðarmála frá 23. janúar 2019, í enduruppteknum málum nr. 65/2014 og 

92/2016 var niðurstaðan sú að Tryggingastofnun hefði verið óheimilt að synja kæranda um 

umönnunargreiðslur og var málinu vísað til Tryggingastofnun til nýrrar meðferðar. 

Að framansögðu má ráða að lögheimilisskráning sé þýðingarmikil. Hvað varðar 

umönnunargreiðslur þá fara þær til þess framfæranda sem barn hefur lögheimili hjá. 

Umönnunarmat fellur niður ef barn eða móttakandi umönnunargreiðslna flytur og lögheimili 

breytist. Framfærandi þarf því að senda inn nýja umsókn ef lögheimili breytist sem og ef um 

nýjan framfæranda er að ræða.89 Líkt og áður hefur komið fram eru foreldragreiðslur greiddar 

til foreldri sem fer með forsjá barns eða sameiginlega forsjá. Maki, sambúðarmaki eða 

samvistarmaki foreldris sem fer með forsjá getur það einnig ef hjónaband eða sambúð hefur 

staðið yfir í a.m.k. eitt ár og ef fyrir liggur samþykki beggja kynforeldra barnsins.90   

 

5.1.2. Samanburður á umönnunar- og foreldragreiðslum 

Til eru ákvæði um greiðslur til foreldra í tvennum lögum, þ.e. lögum um félagslega aðstoð nr. 

99/2007 og lögum nr. 22/2006 um greiðslur til foreldra langveikra eða alvarlega fatlaðra barna 

nr. 22/2006. Foreldrar geta því átt rétt á bæði umönnunar- og foreldragreiðslum ef barn þeirra 

greinist með langvinnan sjúkdóm eða alvarlega fötlun. Þeir foreldrar sem fá greiddar 

foreldragreiðslur eiga sjálfkrafa rétt á umönnunargreiðslum. Foreldragreiðslurnar eru hins 

vegar háðar skilyrðum varðandi fötlun eða sjúkdóm auk þess sem sú krafa er gerð að barn geti 

ekki nýtt sér vistunarþjónustu á vegum opinberra aðila og að foreldri geti þ.a.l. ekki unnið úti 

né stundað nám. Þá er skattaleg meðferð einnig mismunandi á milli umönnunar- og 

foreldragreiðslna en litið er á foreldragreiðslurnar sem launatengdar greiðslur og greiða 

foreldrar því skatt af þeim. Umönnunargreiðslurnar eru hins vegar skattfrjálsar og þarf foreldri 

ekki að hafa hætt í vinnu eða námi til þess að eiga rétt á þeim.91  

 
89 Tryggingastofnun, „Umönnunargreiðslur“ <https://www.tr.is/fjolskyldur/umonnunargreidslur> skoðað 15. 
september 2021. 
90 Tryggingastofnun, „Foreldragreiðslur“ <https://www.tr.is/fjolskyldur/foreldragreidslur> skoðað 20. október 
2021. 
91 Skýrsla starfshóps (n. 24) 17. 

5.1.3. Umönnunargreiðslur 

Kveðið er á um í lögum um félagslega aðstoð nr. 99/2007 að heimilt sé að veita foreldrum og 

framfærendum langveikra og fatlaðra barna aðstoð ef andleg/líkamleg hömlun eða sjúkdómur 

hafa í för með sér sérstaka umönnun eða gæslu og tilfinnanleg útgjöld. Mánaðarlegar 

umönnunargreiðslur standa foreldrum til boða eftir að greiðslum í fæðingarorlofi lýkur fram til 

16 ára aldurs barns. Foreldri er heimilt að velja hvort hann kjósi umönnunargreiðslur eða 

fæðingarorlofsgreiðslur ef fæðingarorlof lengist. Heimilt er að hefja umönnunargreiðslur fyrr 

og lengja þær til 18 ára aldurs barns ef það er greint með lífshættulegan sjúkdóm eða alvarlega 

fjölfötlun. Umönnunargreiðslurnar koma þá í stað örorkulífeyris, tekjutryggingar og frekari 

uppbótar á lífeyri skv. 3. málsgr. 4. gr. reglugerðar nr. 504/1997. Í 1. mgr. 4. gr. laganna um 

félagslega aðstoð er kveðið á um hver fær aðstoð og hversu háa aðstoð heimilt sé að veita í 

formi umönnunargreiðslna. Í 1. gr. reglugerðar um fjárhagslega aðstoð við framfærendur 

fatlaðra og langveikra barna nr. 504/1997 er fjallað nánar um það hvaða skilyrði þarf að uppfylla 

svo að foreldrar veikra barna fái aðstoð auk þess að þar kemur fram hvaða vinnubrögð eigi að 

viðhafa til þess að ákveða aðstoðina.92 Tryggingastofnun ríkisins er heimilt að inna af hendi 

umönnunargreiðslur til framfærenda fatlaðra og langveikra barna, sem dveljast í heimahúsi eða 

á sjúkrahúsi. Samkvæmt ákvæði reglugerðarinnar má greiða allt að 199.361 kr. á mánuði fyrir 

árið 2021 og/eða taka aukinn þátt í greiðslu sjúkrakostnaðar ef andleg eða líkamleg hömlun 

barns hefur í för með sér tilfinnanleg útgjöld og sérstaka umönnun eða gæslu. Að auki er heimilt 

að greiða umönnunargreiðslur til framfærenda barna með alvarleg þroskafrávik, sem jafna má 

við fötlun, og barna með alvarleg hegðunarvandamál sem jafna má við geðræna sjúkdóma. 

Hækka má þá einnig umönnunargreiðslur um allt að 25% þegar sérstaklega stendur á skv. sama 

ákvæði laganna. Að auki má skv. sömu grein reglugerðarinnar, hækka greiðslurnar ef um 

sannanleg tilfinnanleg útgjöld eru að ræða vegna ferða- eða dvalarkostnaðar vegna 

læknismeðferðar. Skerðing getur orðið á greiðslunum ef barn fær aðra sértæka þjónustu án 

endurgjalds, sem nemur fjórum klukkustundum eða meira en almenn leikskóla- og 

skólaþjónusta sbr. 3. mgr. 5. gr. sömu reglugerðar. Þá getur einnig orðið skerðing á greiðslunum 

ef um umtalsverða skammtímavistun barns er að ræða. Barn getur hins vegar átt rétt á 4 vikna 

samfelldri vistun vegna sumarorlofs, þ.e. þá verður ekki skerðing á greiðslunum. Í sömu grein 

kemur einnig fram að umönnunargreiðslur falli niður til framfærenda ef barn er vistað á 

vistheimili eða ef vistun er greidd af félagsmálayfirvöldum. Umönnunargreiðslur eru hins vegar 

aðeins heimildagreiðslur og eru því ekki skilgreindar sem réttindi. Greiðslurnar eru skattfrjálsar 

 
92 Hafdís Kjartansdóttir, „Umönnunarmat hjá Tryggingastofnun - Núverandi kerfi“ (Reykjavík, 2018). 

líkt og áður hefur komið fram og eru þær greiddar fyrirfram til foreldra í byrjun hvers 

mánaðar.93 

Markmiðið með umönnunargreiðslum er að veita fjárhagslegan stuðning til 

framfærenda langveikra og/eða fatlaðra barna auk barna með þroskarasakanir. Slík aðstoð er 

félagsleg og er veitt þegar kostnaður er orðinn umtalsverður vegna meðferðar, 

heilbrigðisþjónustu og þjálfunar og þegar umönnun barna er krefjandi.94 Fram kemur í 3. gr. 

reglugerðarinnar um fjárhagslega aðstoð við framfærendur fatlaðra og langveikra barna nr. 

504/1997 að mat á læknisfræðilegum forsendum umsækjenda og fötlunar- og sjúkdómsstig sé 

unnið af Tryggingastofnun ríkisins. Samkvæmt sömu grein veitir stofnunin aðstoð sbr. 4. gr. 

sömu reglugerðar sem kveður á um að annars vegar sé um umönnunarkort til lækkunar á læknis- 

og lyfjakostnaði að ræða og hins vegar mánaðarlegar umönnunargreiðslur.95 Útgjöld vegna 

umönnunargreiðslna hafa vaxið gríðarlega á síðustu 10 árum eða frá árinu 2010 en þá voru 

útgjöld Tryggingastofnunar ríkisins 1.326 milljónir króna. Árið 2020 greiddi Tryggingastofnun 

hins vegar umönnunargreiðslur til framfærenda að fjárhæð 2.890 milljónum króna líkt og sjá 

má á mynd 1. Gera má ráð fyrir að aukin útgjöld sé vegna hækkunnar á greiðslum í samræmi 

við fjárlög og þá hefur fötlunargreiningum einnig fjölgað á síðustu árum.96 

 

97 

  

 

 

 

 

 

 

 

 

 

 

 

 
93 sama heimild 3. 
94 Tryggingastofnun, „Umönnunargreiðslur“ (n. 89). 
95 Reglugerð um fjárhagslega aðstoð við framfærendur fatlaðra og langveikra barna, nr. 504/1997. 
96 Skýrsla starfshóps (n. 24) 14. 
97 Tölvupóstur frá Tryggingastofnun ríkisins (28. október 2021). 

Mynd 1. Útgjöld vegna umönnunargreiðslna á árunum 2010-2020 á verðlagi hvers árs 

5.1.4. Umönnunarkort 

Svokallað umönnunarkort geta foreldrar fengið frá fæðingu barns allt að 16 ára aldri þess ef um 

meðfæddan sjúkdóm eða fötlun er að ræða skv. 2. málsgr. 4. gr. reglugerðarinnar um 

fjárhagslega aðstoð við framfærendur fatlaðra og langveikra barna nr 504/1997. Í 3. málslið 

sömu greinar kemur þó fram að heimilt sé að lengja gildistíma umönnunarkortsins til 18 ára 

aldurs barns ef barn er greint með lífshættulegan sjúkdóm eða alvarlega fjölfötlun. 

Umönnunarkortið fylgir alltaf ef gert er umönnunarmat, hvort sem um greiðslur sé að ræða eða 

ekki. Þannig að þau börn sem eiga ekki rétt á neinum greiðslum, þ.e. falla undir 0% mat sbr. 

töflur í umfjöllun hér að neðan eiga þrátt fyrir það rétt á umönnunarkorti. Tilgangur 

umönnunarkorts er að veita afslátt af heilbrigðisþjónustu, þ.e. komugjöld til sérfræðinga, 

þjálfun barna og læknisfræðilegar rannsóknir. Kortið gerir það að verkum að foreldrar þurfa 

ekki að fá tilvísun frá heimilislækni til þess að greiða minna fyrir þjónustu t.d. sérfræðilækna. 

Jafnframt veita sumar stofnanir afslætti gegn framvísun umönnunarkorts barna.98  

 

5.1.5. Umönnunarmat 

Þegar umönnunarmat er framkvæmt er litið til alvarleika fötlunar og veikinda, meðferðar, 

umönnunar, gæslu, þjálfunar og tilfinnanlegs útlagðs kostnaðar. Það sem stjórnar matinu er 

vandi barns, þ.e. hversu alvarlegur vandinn er ásamt því að skoðað er hvaða sjúkdómsgreiningar 

liggja fyrir. Að auki er litið til aukinnar umönnunar vegna vandans. Reynt er að gera grein fyrir 

því hversu mikla yfirsetu barnið þarf og af hverju. Þá er jafnframt skoðað hversu mikið eftirlit 

eða mikla hjálp barn þarf við athafnir daglegs lífs, hvort foreldri sinni þjálfun barnsins ásamt 

því hvort að barnið þurfi skýran ramma og reglur. Loks er það metið hvort að kostnaður sem 

fellur til sé bein afleiðing af vandanum, svo sem kostnaður vegna talþjálfunar, lyfja- og 

lækniskostnaður o.s.frv.99 

 Í 6. gr. reglugerðar um fjárhagslega aðstoð við framfærendur fatlaðra og langveikra 

barna nr 504/1997 kemur fram að ef um fatlað barn sé að ræða skulu framfærendur senda 

umsóknir til Tryggingastofnunar ríkisins á þar til gerðum eyðublöðum með tillögum 

svæðisskrifstofu um flokkun og greiðsluviðmið. Ferli umönnunarmats er á þann veg að 

Tryggingastofnun berst læknisvottorð og umsókn um aðstoðina, auk fylgigagna. Starfsmenn 

sveitarfélaga geta, líkt og áður segir, unnið tillögur ef fötlunargreining er til staðar vegna barns. 

 
98 „Viðtal við starfsmann hjá Tryggingastofnun ríkisins“ (október 2021). 
99 Hafdís Kjartansdóttir (n. 92) 4. 

Í þeim tilfellum kallar Tryggingastofnun eftir tillögunni hjá viðkomandi sveitarfélagi og nýtist 

slík tillaga starfsmönnum Tryggingastofnunar við ákvörðun umönnunarmats.100  

Settir eru fram ákveðnir flokkar í 5. gr. reglugerðarinnar um fjárhagslega aðstoð við 

framfærendur fatlaðra og langveikra barna nr. 504/1997 en þeir byggja á erfiðleikum barns, þ.e. 

fötlun eða sjúkdómi, þeirri gæslu og þeim útgjöldum sem hafa fallið til vegna barns. Flokkunin 

er annars vegar vegna barna með þroska- og atferlisraskanir og fatlaðra barna og hins vegar 

vegna barna sem glíma við langvinn veikindi. Umönnunargreiðslurnar geta verið misháar þrátt 

fyrir að þær falli undir sama flokk, þ.e. tiltekin eru greiðslustig sem miðast við kostnað og 

umönnun vegna barnsins. 101 Í töflunni hér að neðan má sjá fötlunarflokka og greiðslustig:  

 

 

Tafla 1. Umönnunarmat - Fötlunarflokkar og greiðslustig. 102 

 

 
100 sama heimild 5. 
101 Tryggingastofnun, „Umönnunargreiðslur“ (n. 89). 
102 Tölvupóstur frá Tryggingastofnun ríkisins (28. október 2021). 

Til viðbótar eru veikindi barns flokkuð í svokallaða sjúkdómsflokka ásamt greiðslustigi sbr. 5. 

gr. reglugerðar um fjárhagslega aðstoð við framfærendur fatlaðra og langveikra barna nr. 

504/1997. Sjá töflu hér að neðan: 

 

 

Tafla 2. Umönnunarmat - Sjúkdómsflokkar og greiðslustig. 103 

 

Umönnunarmat er byggt á 4. gr. laga um félagslega aðstoð nr. 99/2007 og hægt er að gera slíkt 

mat allt frá fæðingu barns til 18 ára aldurs þess. Líkt og áður segir er umönnunarkort gefið út 

meðfram umönnarmati, þ.e. ekki þarf að sækja sérstaklega um slíkt kort. Hvert mál er metið út 

frá þeim forsendum sem gefnar voru upp í töflunum hér að ofan. Þá er einnig skoðað af 

Tryggingastofnun hvaða erfiðleika barn glímir við, hver staðfestur útlagður kostnaður er hjá 

framfærendum vegna barns auk hvaða gæsla, umönnun og meðferð er í gangi hjá barninu á 

hverjum tíma. Hvert umönnunarmat getur varað í allt að fimm ár skv. reglugerð nr. 504/1997 

en flest þeirra gilda í tvö til fimm ár. Þar sem aðstæður og þarfir barna geta breyst á skömmum 

tíma er einnig hægt að gera styttra mat.104 Síðustu ár hefur orðið töluverð breyting á fjölda barna 

 
103 Tölvupóstur frá Tryggingastofnun ríkisins (28. október 2021). 
104 Tryggingastofnun, „Umönnunargreiðslur“ (n. 89). 

í hverjum flokki umönnunamats. Frá árinu 2011 hefur þeim börnum sem eru með 0% mat 

fækkað gríðarlega eða úr 1984 börnum niður í 770 börn, þ.e. sem falla undir 5. flokk eða 4. 

greiðslustig í umönnunarmati og fá einungis umönnunarkort. Möguleg skýring á þessari fækkun 

er sú að árið 2011 veitti umönnunarkort m.a. afslátt af lyfjakostnaði. Nýtt greiðsluþáttökukerfi 

tók hins vegar gildi árið 2013 og var markmið þess að lækka kostnað þeirra sem nota lyf að 

staðaldri og þurfa jafnvel á mörgum lyfjum að halda, líkt og á við um alvarlega veik og fötluð 

börn.105 Staðan er því sú að í dag taka Sjúkratryggingar Íslands meiri þátt en áður. Á móti 

þessari fækkun úr 0% mati kemur fjölgun á þeim börnum sem fá einhverskonar greiðslur. Fjöldi 

barna með umönnunarmat frá 0% upp í 125% var 4391 barn árið 2011 en árið 2020 voru 4044 

börn með mat. Má því sjá að fjöldi barna með umönnunarmat hefur ekki lækkað þrátt fyrir að 

börnum með 0% mat hafi fækkað.106 

 

 
 

Mynd 2. Fjöldi barna með umönnunarmat hærra en 0% í desember ár hvert, skipt eftir 

greiðsluupphæð.107 

 

Líkt og sjá má á ofangreindri mynd er ekki sýndur fjöldi þeirra barna sem eru með 

umönnunarmat en fá ekki greiðslur. Mestur er fjöldi þeirra barna sem eru með 25% mat eða 

1372 börn árið 2020 en það eru annars vegar þau börn sem eru með vægari vanda og þurfa fyrst 

og fremst meðferð í heimahúsi og aðstoð vegna hjálpartækja. Hins vegar eru það börn með 

 
105 Sjúkratryggingar Íslands, „Nýtt greiðsluþátttökukerfi vegna kaupa á lyfjum“ (Sjúkratryggingar Íslands). 
106 (n. 98). 
107 Tölvupóstur frá Tryggingastofnun ríkisins (28. október 2021). 

alvarlegar þroskaraskanir og/eða atferlisraskanir, sem jafna má við fötlun eða geðræna 

sjúkdóma og krefjast þjálfunar og eftirlits sérfræðinga og aðstoðar í skóla og á heimili og meðal 

jafnaldra. Árið 2011 voru hins vegar aðeins 986 börn með 25% mat. Þá má einnig sjá að þau 

börn sem eru með 50% mat eru afar fá og komast jafnframt ekki inn á ofangreinda mynd. Þau 

börn sem falla undir þann flokk eru þau sem eru í 1. flokks greiðslum en eru í töluverðri vistun 

utan heimilis, þ.e. í meira en átta daga á mánuði, t.d. hjá stuðningsfjölskyldu. Loks má sjá að 

afar fá börn eru með 125% mat en undir þann flokk falla þau börn sem eru í líknandi meðferð 

eða alvarlega fjölfötluð börn sem þurfa að leggjast inn á sjúkrahús.108  

 

5.1.6. Úrskurðir úrskurðarnefndar velferðarmála vegna umönnunarmats 

Með lögum um úrskurðarnefnd velferðarmála nr. 85/2015 voru sameinaðar sex úrskurðar- og 

kærunefndir þ.e. kærunefnd greiðsluaðlögunarmála, kærunefnd barnaverndarmála, 

úrskurðarnefnd atvinnuleysistrygginga og vinnumarkaðsaðgerða, úrskurðarnefnd fæðingar- og 

foreldraorlofsmála, úrskurðarnefnd almannatrygginga og úrskurðarnefnd félagsþjónustu og 

húsnæðismála.109 Þegar ágreiningur kemur upp um umönnunargreiðslur, þ.e. upphæð bóta eða 

greiðslna, grundvöll og skilyrði fjallar úrskurðarnefnd velferðarmála um slíkt skv. lögum um 

almannatryggingar nr. 100/2007.110 

Ef foreldrar eru ósáttir með niðurstöðu á mati vegna bæði umönnunar- og/eða 

foreldragreiðslna geta þeir óskað eftir rökstuðningi eða sótt um endurmat. Tryggingastofnun 

þarf að fá skriflega beiðni þess efnis innan 15 daga frá dagsetningu úrskurðar á mati. Foreldrar 

geta jafnframt kært niðurstöðu mats til úrskurðarnefndar velferðarmála en kærufrestur er þrír 

mánuðir.111  

Það koma reglulega mál inn á borð til úrskurðarnefndar velferðarmála er varða 

umönnunarmat Tryggingastofnunar ríkisins þar sem foreldrar eru ósáttir með í hvaða flokk 

veikindi barnsins voru sett. Þar sem upphæðir greiðslna fara eftir flokkum getur 

umönnunarmatið haft mikið að segja fyrir foreldra. Í máli úrskurðarnefndar velferðarmála nr. 

135/2021, miðvikudaginn 23. júní 2021 kærði foreldri umönnunarmat Tryggingastofnunar þar 

sem umönnun sonar kæranda var felld undir 2. flokk eða 43% greiðslur. Kærandi óskaði eftir 

því að umönnunarmatið yrði hækkað upp í 85% greiðslur vegna fötlunar barnsins. Kærandi var 

 
108 (n. 98). 
109 Stjórnarráð Íslands, „Úrskurðarnefnd velferðarmála“ 
<https://www.stjornarradid.is/raduneyti/nefndir/nanar-um-nefnd/?itemid=12383b5c-4215-11e7-941a-
005056bc530c> skoðað 15. október 2021. 
110 Stjórnarráð Íslands, „Almannatryggingar“ (n. 33). 
111 Halldóra Inga Ingileifsdóttir (n. 11). 

ósáttur við rökstuðning Tryggingastofnunar þar sem sonur hennar væri mjög fatlaður og 

þarfnaðist mikillar umönnunar í öllum sínum daglegu þörfum. Í rökstuðningi 

Tryggingastofnunar kom fram að umönnunarmatið og umönnunargreiðslur séu hugsaðar til 

þess að koma til móts við foreldra vegna kostnaðar og umönnunar barns sem hljótist af meðferð 

og þjálfun umfram það sem eðlilegt geti talist. Þar sem ekki hafi verið talið að umrætt barn 

þyrfti yfirsetu foreldris heima eða á sjúkrahúsi, þ.e. að vandi barnsins hafi ekki verið það 

alvarlegur og að skilyrði fyrir 1. greiðslustigi væru þar með ekki uppfyllt. Var það því 

niðurstaða úrskurðarnefndar velferðarmála að staðfesta ákvörðun Tryggingastofnunar um 

umönnun barnsins, þ.e. að hún væri metin til 2. flokks eða 43% greiðslur.  

Í öðru máli úrskurðarnefndar velferðarmála nr. 423/2020 frá 13. janúar 2020 kærði 

foreldri þá ákvörðun Tryggingastofnunar um að fella umönnun sonar síns undir 5. flokk, þ.e. 

0% greiðslur. Í rökstuðningi Tryggingastofunar kemur fram að í 5. gr. reglugerðar nr. 504/1997 

sé kveðið á um flokka og falli því börn með vægari þroskaraskanir og/eða atferlisraskanir, sem 

þurfi aðstoð, þjálfun og eftirlit sérfræðinga undir 5. flokk. Ágreiningurinn varðaði greiðsluflokk 

og greiðslustig þar sem kærandi vísaði til sálfræðikostnaðar vegna barnsins. Miðað við þær 

kvittanir sem lágu fyrir, taldi Tryggingastofnun kostnaðinn ekki verulegan og staðfesti 

úrskurðarnefnd því ákvörðun Tryggingastofnunar um að fella umönnun barnsins undir 5. flokk 

eða 0% greiðslur.  

Í máli úrskurðarnefndar velferðarmála frá 14. október 2020 nr. 453/2020 var kærð sú 

ákvörðun Tryggingastofnunar um að umönnun sonar kæranda hafi verið felld undir 3. flokk eða 

35% greiðslur. Rökstuðningur Tryggingastofnunar var byggður á því að vandi barnsins hafi 

ekki verið það alvarlegur að barnið hafi þurft yfirsetu heima, eða hafi verið í umtalsverðum 

innlögnum á sjúkrahús. Barnið hafi verið fellt undir 3. flokk þar sem það þyrfti aðstoð og gæslu 

í daglegu lífi vegna sinnar fötlunar en kærandi hafi talið umönnun sonar síns eiga að falla undir 

3. flokk eða 70% greiðslur. Í niðurstöðu úrskurðarnefndar taldi hún að greiðslur skv. 2. 

greiðslustigi, eða 35% greiðslur hafi verið í samræmi við umönnunarþörf þrátt fyrir að 

umönnunarþörf barnsins hafi verið verulega aukin skv. læknisvottorði.    

 

5.1.7. Gagnrýni á núverandi fyrirkomulag umönnunargreiðslna 

Af framangreindu má ráða að foreldrar séu ósáttir með núverandi fyrirkomulag 

umönnunargreiðslna. Núverandi fyrirkomulag inniheldur 34 mismunandi samsetningar á 

greiðslustigum og flokkum líkt og fram kom í töflunum hér að ofan. Að því sögðu mætti leiða 

líkur að því að kerfið sé of flókið og það sé afar erfitt fyrir foreldra að gera sér grein fyrir 

núverandi fyrirkomulagi. Þá hefur það einnig verið gagnrýnt að kerfið einblíni um of á 



 37 

 

sjúkdómsgreiningar barna sbr. ofangeinda úrskurði velferðarnefndar auk þess að blandað sé 

saman þeim kostnaði sem hlýst af meðferð/þjálfun og umönnun foreldra. Þar sem í sumum 

tilfellum liggur aðeins fyrir umsókn foreldris og læknisvottorð, þ.e. engar aðrar upplýsingar um 

veikindi barns, hefur verið litið svo á að umönnunarmatið sé byggt á takmörkuðum 

upplýsingum. Þó að t.d. tvö börn séu með sömu fötlun þýðir það ekki að birtingarmynd vanda 

þeirra sé sú sama og hefur því verið slegið fram að með núverandi fyrirkomulagi sé ekki tekið 

nægjanlegt tillit til einstaklingsmunar.112 Í fjölmiðlum hafa jafnframt komið upp sögur þar sem 

fram hefur komið að sjúkdómur sé ekki til í skrám Tryggingastofnunar og fái fjölskylda 

barnsins þ.a.l. ekki fullar bætur. Sem dæmi greindist þriggja ára drengur með sjaldgæfan 

ónæmissjúkdóm hér á landi árið 2017. Veikindin höfðu sett strik í reikninginn hjá fjölskyldu 

hans, bæði fjárhagslega og andlega. Foreldrar drengsins höfðu jafnframt misst mikið úr vinnu 

vegna sjúkdómsins til þess að sinna drengnum en þar sem sjúkdómurinn er svo lítt þekktur, áttu 

foreldrarnir ekki rétt á að fá greiddar fullar umönnunarbætur.113  

 

5.1.8. Foreldragreiðslur 

Þegar foreldrar geta hvorki stundað vinnu né nám vegna sérsakrar umönnunar barna sinna sem 

greind hafa verið með alvarlega og langvinna sjúkdóma eða alvarlega fötlun gilda lög um 

greiðslur til foreldra langveikra eða alvarlega fatlaðra barna nr. 22/2006 um réttindi foreldra til 

fjárhagsaðstoðar sbr. 1. gr. laganna. Þessi fjárhagsaðstoð er í daglegu máli kölluð 

foreldragreiðsla. Í 2. gr. sömu laga er markmið laganna tiltekið en ákvæðið hljóðar svo: 

 

Markmið laga þessara er að tryggja foreldrum langveikra eða alvarlega fatlaðra 

barna fjárhagsaðstoð þegar þeir geta hvorki stundað vinnu né nám vegna 

sérstakrar umönnunar barna sinna, þar á meðal vegna þeirra bráðaaðstæðna sem 

upp kom þegar börn þeirra greinast með alvarlega og langvinna sjúkdóma eða 

alvarlega fötlun, enda verður vistunarþjónustu á vegum opinberra aðila ekki við 

komið. 

 

Með vistunarþjónustu í ákvæðinu er átt við leikskóla, dagvistunarheimili eða skammtímavistun 

fyrir fötluð börn. Foreldri á aðeins rétt á foreldragreiðslum ef það hefur tæmt rétt til 

atvinnuleysisbóta, fæðingarorlofsgreiðslna, lífeyrisgreiðslna eða greiðslna úr sjúkrasjóði 

stéttarfélags.114  

 
112 Hafdís Kjartansdóttir (n. 92) 8. 
113 Kristinn H. Guðnason, „Kviknaði eftir flensu - fá ekki fullar bætur“ DV (24. nóvember 2017) 
<https://www.dv.is/frettir/2017/11/24/axel-er-fjogurra-ara-og-med-afar-sjaldgaefan-taugasjukdom-kviknadi-
eftir-flensu-fa-ekki-fullar-baetur/> skoðað 27. október 2021. 
114 Velferðarráðuneytið (n. 25) 8. 

Foreldri sem fer með forsjá barns eða sameiginlega forsjá getur sótt um 

foreldragreiðslur. Maki, sambúðarmaki eða samvistarmaki foreldris sem fer með forsjá getur 

það einnig ef hjónaband eða sambúð hefur staðið yfir í a.m.k. eitt ár og ef fyrir liggur samþykki 

beggja kynforeldra barnsins. Báðir foreldrar geta hins vegar ekki fengið greiðslur á sama 

tíma.115 Líkt og sjá má á myndinni hér að neðan eru töluvert fleiri konur sem sækja um 

foreldragreiðslur vegna veikinda barna sinna. Sem dæmi sótti enginn karl um greiðslur á árinu 

2016. Árið 2020 fengu 50 konur greiddar foreldragreiðslur en aðeins 9 karlar.  

116 

 

 

 

 

 

 

 

 

 

 

 

Í athugasemdum við lagafrumvarp sem varð að lögum nr. 22/2006 kemur fram raunaðstæður 

fjölskyldna langveikra barna hafi verið kannaðar með spurningarlista sem sendur var út vorið 

2004. Í þeim spurningalista voru foreldrar spurðir út í atvinnuþátttöku þeirra fyrir og eftir að 

veikindi greindust hjá börnum þeirra. Niðurstöður könnunarinnar bentu til þess að algengara 

væri að mæður fækkuðu vinnustundum eftir að veikindi barna þeirra komu fram eða 76%. Þá 

kom einnig fram að aðeins 42% feðra fækkuðu sínum vinnustundum. Könnunin leiddi einnig í 

ljós að 61% mæðra lögðu niður störf tímabundið eftir að barn þeirra greindist langveikt en 

aðeins 19% feðra. Sjá má á ofangreindri mynd að lítið virðist hafa breyst í þessum málefnum 

þrátt fyrir að 17 ár séu liðin frá því að könnunin var gerð.117 

Til þess að foreldrar geti átt rétt á greiðslum þarf vandi barns að uppfylla ákveðin 

fötlunar- og sjúkdómsskilyrði.118 Sjúkdómsstigin eru þrjú sem gera greinarmun á þeim 

 
115 Tryggingastofnun, „Foreldragreiðslur“ (n. 90). 
116 Tölvupóstur frá Tryggingastofnun ríkisins (28. október 2021). 
117 Alþt. 2005-2006, A-deild, þskj. 471 - 389. mál. Frumvarp til laga um greiðslur foreldra langveikra eða 
alvarlega fatlaðra barna. 
118 Velferðarráðuneytið (n. 25) 8. 

Mynd 3. Fjöldi foreldra eftir kyni sem fengu foreldragreiðslur á árunum 2010-2020 

greiðslum sem foreldrar eiga rétt á vegna veikinda barna sinna samkvæmt 1. mgr. 26. gr. laga 

um greiðslur til foreldra langveikra eða alvarlega fatlaðra barna. Sjá töflu 3 hér að neðan:  

 

1. stig Börn sem þurfa langvarandi vistun á sjúkrahúsi eða hjúkrun í 

heimahúsi og yfirsetu foreldris vegna alvarlegra og 

langvinnra sjúkdóma, t.d. börn með illkynja sjúkdóma. 
2. stig Börn sem þurfa tíðar sjúkrahúsinnlagnir og meðferð í 

heimahúsi vegna alvarlegra og langvinnra sjúkdóma, t.d. 

alvarlegra hjartasjúkdóma og alvarlegra nýrna-, lungna- eða 

lifrarsjúkdóma, sem krefjast ónæmisbælandi meðferðar. 
3. stig Börn sem þurfa innlagnir á sjúkrahús og meðferð í heimahúsi 

vegna alvarlegra og langvinnra sjúkdóma, t.d. börn með 

alvarlega bæklunarsjúkdóma, innkirtla- og 

efnaskiptasjúkdóma, meltingarfærasjúkdóma og 

geðsjúkdóma. 
 

Tafla 3. Sjúkdómsskilyrði vegna foreldragreiðslna 

Börn sem glíma við langvinna sjúkdóma eru einnig flokkuð innan fötlunarstiga skv. 1. mgr. 27. 

gr. sömu laga. Sú þjónusta sem langveik börn fá fara eftir þeim flokki sem veikindi þeirra falla 

í og miðast flokkarnir út frá þörf á heilsufarslegri umönnun barnanna.119 Sjá töflu 4 hér að 

neðan: 

 

1. stig Börn sem vegna alvarlegrar fötlunar eru algjörlega háð 

öðrum með hreyfifærni eða flestar athafnir daglegs lífs. 

2. stig Börn sem vegna alvarlegrar fötlunar þurfa mjög víðtæka 

aðstoð og nær stöðuga gæslu í daglegu lífi, t.d. vegna 

alvarlegrar þroskahömlunar eða alvarlegrar einhverfu. 
3. stig Börn sem vegna alvarlegrar fötlunar þurfa töluverða aðstoð 

og gæslu í daglegu lífi, t.d. vegna miðlungs þroskahömlunar, 

hreyfihömlunar sem krefst notkunar hjólastóls eða verulegrar 

einhverfu. 
 

Tafla 4. Fötlunarskilyrði vegna foreldragreiðslna. 

 

Mismunandi reglur gilda eftir því hvaða greiðsluflokkur á við hverju sinni, en 

greiðsluflokkarnir eru þrír talsins, þ.e. grunngreiðslur, launatengdar greiðslur og 

námsmannagreiðslur.120  

Skilyrði fyrir réttindum foreldra til grunngreiðslna má sjá í 19. gr. laga um greiðslur til 

foreldra langveikra eða alvarlega fatlaðra barna nr. 22/2006 en til þess að foreldri eigi rétt á 

 
119 Halldóra Jónasdóttir og Ingibjörg Freyja Gunnarsdóttir (n. 9). 
120 Velferðarráðuneytið (n. 25) 9. 

greiðslunum þarf vandi barns að uppfylla 1. eða 2. sjúkdóms- eða fötlunarstig sbr. 2. mgr. 19 

gr. sömu laga. Foreldri er því ekki heimilt að vera í vinnu eða í námi sbr. sömu málsgrein og 

gilda greiðslurnar til 18 ára aldurs barns. Fjárhæð greiðslunnar til foreldris er 250.431 krónur á 

mánuði sbr. 1. mgr. 20. gr. sömu laga m.v. árið 2021. Foreldri sem er framfærsluskyldur 

gagnvart börnum yngri en 18 ára á einnig rétt á barnagreiðslum að fjárhæð 36.845 krónum á 

mánuði fyrir hvert barn sbr. 1. mgr. 21. gr. sömu laga, þ.e. slíkar greiðslur eru hluti af 

grunngreiðslunum. Grunngreiðslur greiðast til foreldra sem eru hvorki í námi né vinnu þegar 

barn þeirra greinist. Þær geta einnig verið samþykktar í framhaldi af launatengdu greiðslunum 

eða námsmannagreiðslunum. Ef barn hefur verið veikt í meira en 2 ár getur foreldri haldið 

greiðslunum í 3 mánuði eftir bata barns. Launatengdu greiðslurnar snúa hins vegar að því að 

foreldri hafi verið samfellt í sex mánuði á innlendum vinnumarkaði áður en barn þess greinist 

með alvarlegan og langvinnan sjúkdóm eða alvarlega fötlun skv. 2. mgr. 8. gr. ofangreindra 

laga. Til þess að foreldri eigi rétt á launatengdum greiðslum þarf vandi barns þess að uppfylla 

1., 2. eða 3. sjúkdóms- eða fötlunarstig. Hámarksupphæð launatengdu foreldragreiðslnanna geta 

verið allt að 892.826 krónur á mánuði m.v. árið 2021. Greiðslurnar er aðeins hægt að fá samtals 

í 6 mánuði. Loks greiðast námsmannagreiðslurnar til foreldris með sömu reglum og 

grunngreiðslur en með því skilyrði að foreldri hafi staðfest að það hafi gert hlé á námi vegna 

veikinda eða fötlunar barns þess sbr. 2. mgr. 16. gr. laganna. Greiðslurnar nema 250.431 

krónum á mánuði m.v. árið 2021 skv. 1. mgr. 16. gr. og er hægt að fá slíkar greiðslur í allt að 

þrjá mánuði. Greiðslurnar eru skattskyldar líkt og áður hefur komið fram og miðast upphæðirnar 

við greiðslur fyrir skatt á mánuði.121 Árið 2020 fengu 59 foreldrar greiddar foreldragreiðslur frá 

Tryggingastofnun. Þar af voru þrír karlar og fimm konur sem fengu launatengdar greiðslur, 

enginn fékk greiddar námsmannagreiðslur en 47 konur og 6 karlar fengu greiddar 

grunngreiðslur. Að framangreindu virtu má sjá að flestir sem fá slíkar greiðslur hafi hvorki 

verið í námi né í vinnu.122  

Líkt og áður segir eru konur í meirihluta þeirra sem fá foreldragreiðslur en 233 konur 

hafa fengið foreldragreiðslur á árunum 2010-2020. Það hafa hins vegar aðeins 45 karlar fengið 

slíkar greiðslur á sama tímabili. Sem dæmi voru foreldragreiðslur ekki greiddar út til neins 

karlmanns árið 2016. Upphæð foreldragreiðlsna hefur hins vegar hækkað frá árinu 2017. 

 
121 Tryggingastofnun, „Foreldragreiðslur“ (n. 90). 
122 (n. 98). 

Mynd 4. Fjöldi foreldra sem fengu foreldragreiðslur á árunum 2010-2020.123 

 Heildarútgjöld á árunum 2010-2020 eru 103.051.531 krónur til karla og 1.067.857.196 

krónur til kvenna og má auk þess sjá útgjöld vegna foreldragreiðslna á neðangreindri mynd. 

 

124 

 

 

 

 

 

 

 

 

 

 

 

 

 

 

 

5.1.9. Úrskurðir úrskurðarnefndar velferðarmála vegna foreldragreiðslna 

Úrskurðarnefnd velferðarmála fjallar um ágreining er varðar greiðslur til foreldra, þ.e. upphæð 

bóta eða greiðslna, grundvöll og skilyrði þeirra skv. lögum um almannatryggingar nr. 100/2007, 

líkt og áður hefur komið fram.125 Til eru fjölmargir úrskurðir nefndarinnar er varða 

foreldragreiðslur. 

 
123 Tölvupóstur frá Tryggingastofnun ríkisins (28. október 2021). 
124 Tölvupóstur frá Tryggingastofnun ríkisins (28. október 2021). 
125 Stjórnarráð Íslands, „Almannatryggingar“ (n. 33). 

Mynd 5. Útgjöld vegna foreldragreiðslna á árunum 2010-2020 og fjöldi foreldra sem fékk 

greiðslur. 

Í máli úrskurðarnefndar velferðarmála nr. 434/2018 frá 27. febrúar 2019 kærði móðir 

synjun Tryggingastofnunar ríkisins á umsókn hennar um foreldragreiðslur. Umsókninni var 

synjað á þeirri forsendu að sonur konunnar félli ekki undir þau sjúkdóms- og fötlunarstig sem 

tilgreind eru í 26. og 27. gr. laga nr. 22/2006. Auk þess lægi ekki fyrir að móðirin hefði lagt 

niður launað starf vegna umönnunar sonar síns. Í niðurstöðu nefndarinnar kom fram að sonur 

kæranda félli ekki undir 1. og 2. sjúkdómsstig sem kveðið er á um í 26. gr. laganna nr. 22/2006 

né 1. og 2. fötlunarstig sem kemur fram í 27. gr. sömu laga og þ.a.l. uppfyllti móðirin ekki 

skilyrði til greiðslna. Þá segir einnig að framangreind skilyrði laganna séu ströng og óundanþæg 

og að þau miði í raun við að foreldri sé að fullu bundið yfir barni. Var því ákvörðun 

Tryggingastofnunar um synjun á umsókninni staðfest.  

 Í öðru máli úrskurðarnefndar velferðarmála nr. 483/2020 frá 27. janúar 2021 kærði 

móðir synjun Tryggingastofnunar á umsókn hennar til foreldragreiðlsna. Móðirin fór fram á að 

synjunin yrði afturkölluð, að tekið yrði tillit til alvarleika samsetts vandamáls barnsins auk þess 

sem að tekið yrði mið af raunverulegum vanda þar sem fólk þurfi aðstoð. Í rökstuðningi 

kæranda kom fram að foreldrar barnsins hafi ekki getað verið virkir þátttakendur á 

vinnumarkaði þar sem ekki væri hægt að víkja frá barninu og þau hafi ekki fengið aðstoð inn á 

heimilið. Í rökum sínum kveður móðirin einnig á um að það gangi ekki að úrskurðir séu svo 

einhlítir að það þurfi að passa í eitthvert hólf en að það sé ekki tekið mið af því hversu alvarlegt 

það er þegar vandamál eru samsett, líkt og í tilviki dóttur hennar. Niðurstaða nefndarinnar var 

á þann veg að dóttir kæranda félli ekki undir 1. eða 2. sjúkdómsstig sem kveðið er á um í 26. 

gr. laganna nr. 22/2006 né 1. eða 2. fötlunarstig sem fram koma í 27. gr. sömu laga og þ.a.l. 

uppfyllti móðirin ekki skilyrði til greiðslna. Að því virtu var hin kærða ákvörðun staðfest. 

 

5.1.10. Gagnrýni á núverandi fyrirkomulag foreldragreiðslna 

Að framagreindu virtu hefur núverandi kerfi foreldragreiðslna verið gagnrýnt, þ.e. foreldrar 

hafa verið óánægðir með hversu þröng skilyrði eru til greiðslnanna. Það hefur m.a. komið fram 

að skoða þurfi möguleika á hækkun grunngreiðslna. Eins og staðan er í dag hafa foreldrar sem 

fá grunngreiðslur ekki tök á að greiða í lífeyrissjóð. Það hefur einnig verið tiltekið að ákvarða 

þurfi að hve miklu leyti foreldri sé heimilt að stunda nám samhliða foreldragreiðslum. Þá þurfi 

að færa frítekjumarkið nær því sem gerist hjá lífeyris- og örorkuþegum auk þess þarf að koma 

til móts við þá foreldra sem eiga ekki rétt á áframhaldandi foreldragreiðslum og verða 

skyndilega tekjulausir.126 Hér að neðan má sjá fjárhæðir opinbers fjárhagsstuðnings við foreldra 

vegna veikinda barna miðað við verðlag ársins 2021. 

 

 

 

 

 

 

 

 

 

 

 

 

Mynd 6. Opinber fjárhagsstuðningur við foreldra vegna veikinda barna miðað við verðlag ársins 2021. 

 

5.1.11. Önnur réttindi foreldra 

5.1.11.1 Bílamál barna 

Líkt og fram kemur í 4. gr. laga um bifreiðagjald nr. 39/1988 eru bifreiðir í eigu þeirra sem fá 

greiddar umönnunarbætur vegna örorku barna frá Tryggingastofnun ríkisins, undanþegnar 

bifreiðagjaldi. Réttur til niðurfellingar bifreiðagjalds er bundinn því skilyrði að eigandi 

bifreiðarinnar fari með forsjá barnsins. Jafnframt er aðeins fellt niður gjaldið af einni bifreið. 

Þeir sem hafa hreyfihömluð börn á sínu framfæri geta einnig sótt um styrk/uppbót til kaupa á 

bifreið á 5 ára fresti. Skilyrði er um að barn sé líkamlega hreyfihamlað, þ.e. með sjúkdóm eða 

fötlun sem skerðir færni til þess að komast ferða sinna. Það er því heimilt að greiða uppbót 

vegna barns sem nýtur umönnunargreiðslna ef barnið er hreyfihamlað, notar hjólastól og/eða 

notar tvær hækjur að staðaldri og það er sjúkratryggt hér á landi. Styrkurinn getur orðið allt að 

1.440.000 krónur til kaupa á bifreið.127   

 
126 Halldóra Inga Ingileifsdóttir (n. 11). 
127 Tryggingastofnun, „Bifreiðamál barna“ <https://www.tr.is/fjolskyldur/bifreidamal-barna> skoðað 26. 
október 2021. 

5.1.11.2 Endurgreiðsla vegna mikils kostnaðar 

Samkvæmt 1. gr. reglugerðar um endurgreiðslu á umtalsverðum kostnaði við læknishjálp, lyf 

og þjálfun nr. 318/2013 er heimilt að endurgreiða að hluta útgjöld sjúkratryggða einstaklinga 

vegna læknishjálpar, sjúkra-, iðju- og talþjálfunar enda teljist þau umtalsverð m.v. tekjur 

sjúkratryggðs eða fjölskyldu hans. Við mat á endurgreiðslu eru tekjur heimilis skoðaðar, þ.e. 

viðmiðunartekjur og er þá litið til heildarútgjalda. Ef viðmiðunartekjur fara yfir 3.890.000 

krónur hjá einhleypingi er ekki um endurgreiðslu að ræða og þá ekki heldur ef viðmiðunartekjur 

fara yfir 6.430.000 krónur hjá fjölskyldu sbr. 3. mgr. 3. gr. sömu reglugerðar. Viðmiðunartekjur 

eru skattskyldar árstekjur einhleypings eða fjölskyldu næsta almanaksár á undan sbr. 4. mgr. 

sömu greinar. Þar er einnig kveðið á um að það dragist 435.000 krónur frá árstekjum fyrir hvert 

barn yngra en 18 ára og að víkja megi frá viðmiðunartekjum skv. 3. mgr. ef um verulega lækkun 

tekna er að ræða, vegna veikinda eða atvinnumissis. Endurgreitt er fyrir þrjá mánuði í senn.  

 

5.1.11.3. Hjálpartæki 

Hjálpartæki er skilgreint í 2. mgr. 26. gr. laga um sjúkratryggingar nr. 112/118 en ákvæðið 

hljóðar svo: 

Hjálpartæki er tæki sem ætlað er að draga úr fötlun, aðstoða [fatlað fólk] við að 

takast á við umhverfi sitt, auka eða viðhalda færni og sjálfsbjargargetu eða 

auðvelda umönnun. Hjálpartækið verður jafnframt að teljast nauðsynlegt og 

hentugt til að auðvelda athafnir daglegs lífs. 

 

Styrkir fyrir hjálpartæki sem koma til með að verða notuð í lengur en þrjá mánuði eru jafnframt 

greiddir frá Sjúkratryggingum Íslands sbr. 26. gr. laganna. Slík hjálpartæki eru nýtt til þess að 

auðvelda einstaklingum daglegar athafnir. Ef tvö eins hjálpartæki fara til alvarlega fatlaðra 

barna sem stunda skólagöngu eða dveljast á þjálfunar- og dagvistunarstofnunum er 

Sjúkatryggingum Íslands heimilt að gefa styrki fyrir tveimur eins hjálpartækjum líkt og kveðið 

er á um í reglugerð um styrki vegna hjálpartækja nr. 760/2021.  

 

5.1.11.4.  Stuðningsfjölskyldur og liðveisla 

Í lögum um þjónustu við fatlað fólk með langvarandi stuðningsþarfir nr. 38/2018 er kveðið á 

um stuðningsfjölskyldur í 15. gr. Þar segir að fjölskyldur fatlaðra barna eigi rétt á 

stuðningsfjölskyldu eftir því sem þörf er á. Slík dvöl skal bundin samningi og skuli miðast við 

ákveðið tímabil. Samkvæmt greinargerð með frumvarpi að 15. gr. laga nr. 38/2018 hefur réttur 

til slíkrar aðstoðar verið lögbundinn frá árinu 1992 en stuðningsfjölskyldur hafa verið við lýði 

frá árinu 1985. Hlutverk stuðningsfjölskyldu er að létta álagi af fjölskyldu fatlaðs barns. 

Sveitarfélög skulu þá einnig eftir föngum gefa fötluðu fólki kost á liðveislu sbr. 24. gr. laga um 

málefni fatlaðs fólks nr. 59/1992. Liðveisla er persónulegur stuðningur og aðstoð sem miðar að 

því að rjúfa félagslega einangrun.  

 

5.1.11.5. Ferðakostnaður 

Sjúkratryggingar Íslands taka þátt í óhjákvæmilegum ferðakostnaði og borga almennt tvær 

læknisferðir á 12 mánaða tímabili ef um er að ræða ítrekaðar ferðir skv. 30. gr. laga um 

sjúkratryggingar nr. 112/2008. Slíkur kostnaður er greiddur þegar að sjúkdómsmeðferð er ekki 

í boði á heimaslóðum. Ferðakostnaður er einnig greiddur þegar um nauðsynlegar og langar 

ferðir eru að ræða, þ.e. þegar a.m.k. 20 kílómetrar eru á milli staða og er það gert að skilyrði að 

þjónustan sé ekki fyrir hendi í heimabyggð sjúklings sbr. 3. gr. reglugerðar um ferðakostnað 

sjúkratryggða og aðstandenda þeirra innanlands nr. 1140/2019. Að auki er greiddur kostnaður 

þegar um ítrekaðar ferðir eru að ræða vegna meðferðar á alvarlega sjúkdómum skv. sömu grein. 

Með ítrekuðum ferðum er átt við að jafnaði tvær ferðir á fjórum vikum eða styttra tímabili. 

Sjúkratryggingar endurgreiða 2/3 hluta kostnaðar ef eigin bifreið er notuð þegar um 

nauðsynlegar ítrekaðar ferðir sjúklings vegna alvarlegra sjúkdóma eru annars vegar sbr. 4. gr. 

sömu reglugerðar. Foreldrar eða nánustu aðstandendur eiga jafnframt rétt á endurgreiðslu frá 

Sjúkratryggingum vegna daglegra bílaferða þeirra, að hámarki 200 kílómetra hvora leið ef þeir 

eru að vitja sjúklings á sjúkrahúsi sem er yngri en 18 ára sbr. 5. gr. sömu reglugerðar. 

Ef ekki er unnt að veita læknismeðferð hér á landi og sjúkratryggðum sé brýn nauðsyn 

á meðferð erlendis greiða sjúkatryggingar kostnað við meðferðina auk kostnaðar við dvöl, lyf, 

læknishjálp sem nauðsynleg er í tengslum við meðhöndlun. Þá greiða sjúkratryggingar 

jafnframt ferðastyrk til þess sjúkratryggða auk fylgdarmanns þegar sérstaklega stendur á líkt og 

fram kemur í 1. mgr. 23. gr. laganna um sjúkratryggingar. Samkvæmt reglugerð um brýna 

læknismeðferð erlendis þegar ekki er unnt að veita nauðsynlega aðstoð hér á landi nr. 712/2010 

greiða Sjúkratryggingar að fullu fargjald hins sjúkratryggða og fylgdarmanns frá Íslandi. Þá 

kemur fram í 7. gr. reglugerðarinnar að Sjúkratryggingar greiði einnig dagpeninga vegna 

nauðsynlegs uppihaldskostnaðar sjúkratryggðs og fylgdarmanns. Ferðastyrkur er greiddur til 

fylgdarmanns ef sjúkratryggður er yngri en 18 ára, ósjálfbjarga eða ef mjög mikil áhætta fylgir 

ferðalagi og/eða meðferð skv. 8. gr. reglugerðarinnar.  

5.1.12. Hvaða munur er á réttarstöðu foreldra sem eru námsmenn eða þeirra sem eru á 

vinnumarkaði? 

Líkt og fram kemur í 3. mgr. 27. gr. laga um réttindi sjúklinga nr. 74/1997 eiga sjúk börn, sem 

dveljast á heilbrigðisstofnun, rétt á að hafa foreldra eða aðra nána vandamenn hjá sér og skal 

sköpuð aðstaða fyrir þá eftir því sem kostur er. Í slíkum tilfellum má því reikna með að foreldrar 

detti út af vinnumarkaði eða úr námi. Þar sem það er réttur barnsins að hafa foreldra eða aðra 

nána vandamenn hjá sér þarf veikindaréttur þeirra að vera í samræmi við lögin. Mætti því velta 

upp hvort að skipta eigi máli hvar foreldrar vinna.128 

 

5.1.12.1. Foreldrar í námi  

Það foreldri sem er í námi getur átt rétt á greiðslum vegna veikinda barns.129 Í f-lið 1. mgr. 3. 

gr. laga um greiðslur til foreldra langveikra eða alvarlega fatlaðra barna nr. 22/2006 er nám 

skilgreint sem: 

 

75-100% samfellt nám, verklegt eða bóklegt, í viðurkenndri menntastofnun innan 

hins almenna menntakerfis á Íslandi sem stendur yfir í a.m.k. sex mánuði. Enn 

fremur er átt við 75-100% nám á háskólastigi og annað nám sem gerir 

sambærilegar kröfur til undirbúningsmenntunar og nám á háskólastigi. Einstök 

námskeið teljast ekki til náms. 

 

Foreldragreiðslur eru misjafnar eftir stöðu foreldra við greiningu barns. Ef foreldri er í námi 

þegar barn greinist með alvarlegan sjúkdóm eða alvarlega fötlun þarf það að gera hlé á námi 

sínu til þess að eiga rétt á greiðslunum. Greiðslurnar eru hins vegar aðeins greiddar að hámarki 

í 3 mánuði og nema 250.431 krónum.130 Foreldri sem hefur verið á innlendum vinnumarkaði 

getur átt rétt á greiðslum samhliða minnkuðu starfshlutfalli sbr. 12. gr. laga nr. 22/2006, þ.e. 

foreldri getur farið niður í 50% starfshlutfall og fengið tekjutengdar greiðslur samhliða því 

hlutfalli í allt að 12 mánuði. Ljóst er að foreldrum er aðeins heimilt að minnka starfshlutfall sitt 

en ekki námshlutfall. Eins og staðan er í dag eru því aðeins tveir kostir í stöðunni fyrir foreldra 

sem eru í námi og þurfa að sinna veikum börnum sínum. Annað hvort að vera í fullu námi og 

 
128 Sylvía Rut Sigfúsdóttir, „Það á ekki að skipta máli hvar foreldrar vinna“ (Vísir.is, 2021) 
<https://www.visir.is/g/20212141647d/thad-a-ekki-ad-skipta-mali-hvar-foreldrar-
vinna?fbclid=IwAR0gvvLk6aiIXxlNEgwd-o0oVNIJxU-At9vWCG3xrhHoQRIT5fOd4nhKIUk> skoðað 3. september 
2021. 
129 Tryggingastofnun, „Foreldragreiðslur“ (n. 90). 
130 sama heimild. 

framfleyta sér á námslánum eða fá greiðslur frá Tryggingastofnun og hætta í námi.131 Í 

athugasemdum við lagafrumvarp með lögum nr. 22/2006 kom fram að nefnd hafi verið skipuð 

af félagsmálaráðherra árið 2001 en sú nefnd skilaði skýrslu til ráðherra í febrúar 2005. Nefndin 

fjallaði þar um þann rétt foreldra að geta fengið hlutfallslegar greiðslur samhliða námi, þ.e. að 

veita skyldi foreldrum sem þurfa að gera hlé á námi í a.m.k. eina önn, sambærileg réttindi og 

þau réttindi sem gilda fyrir foreldra sem starfa á innlendum vinnumarkaði. Ástæðan á bak við 

það sé sú að það geti falið í sér óhagræði fyrir fjölskyldur námsmanna ef þeir geti ekki sýnt 

fram á eðlilega námsframvindu. Námsmenn geti þá átt hættu á að fá ekki námslán né annan 

fjárhagslegan stuðning sem byggist á því að námsmaður fullnægi ákveðnum skilyrðum. 

Nefndin fjallaði einnig um að það geti haft áhrif á getu foreldra að stunda vinnu samhliða námi 

sem ætluð var til framfærslu fjölskyldunnar þegar barn greinist með alvarlegan og langvinnan 

sjúkdóm eða alvarlega fötlun. Eins og staðan er í dag þarf foreldri hins vegar að hafa gert hlé á 

námi í eina önn eða lengur til þess að annast barn sitt, ef það ætlar að fá greiddar 

námsmannatengdar greiðslur. Greiðslurnar eru jafnframt greiddar eftir á, þegar önn er lokið og 

þegar staðfesting liggur fyrir um að foreldri hafi gert hlé á námi sínu.132 Frá árinu 2010 hafa 

hins vegar aðeins tvær konur nýtt sér námsmannatengda fjárhagsaðstoð frá Tryggingastofnun á 

árunum 2011 og 2012. Líkleg skýring að baki þeim fjölda er sú að greitt er í lok annar sbr. 14. 

gr. laga nr. 22/2006. Greiðslunum var ætlað að koma til móts við námslán, þ.e. að námsmaður 

hafi sótt um lán hjá banka en hafi svo ekki fengið greitt vegna veikinda barns og væri þá 

möguleiki fyrir foreldri að fá námstengda fjárhagsaðstoð.133 Ástæðan er sú sbr. greinargerð með 

frumvarpi að 14. gr. laga nr. 22/2006 að greiðslunum er ætlað að bæta framfærslumissi foreldra 

sem námsmanna en þær séu ekki hugsaðar sem styrkur vegna veikinda eða fötlunar barns. Þegar 

að námsmannagreiðslurnar klárast, þ.e. eftir þrjá mánuði getur foreldri átt rétt á grunngreiðslum 

frá Tryggingastofnun ef skilyrði eru uppfyllt. Ekki er í boði fyrir foreldri sem á rétt á 

námsmannagreiðslum að greiða af þeim í lífeyrissjóð.134  

Námsmenn eiga rétt á sjúkradagpeningum frá Sjúkratryggingum Íslands ef þeir eru 

sjúkratryggðir, 16 ára og eldri, óvinnufærir og fá hvorki elli- eða örorkulífeyri. Námsmaður þarf 

að skila inn skólavottorði vegna forfalla frá námi vegna veikinda. Fyrir árið 2021 eru fullir 

sjúkradagpeningar 1.940 krónur á dag fyrir einstaklinga.135 Þar sem námsmenn greiða ekki til 

 
131 Bára Huld Beck, „„Ekki gert ráð fyrir því að ungir foreldrar eigi veik börn““ (Kjarninn, 11. janúar 2018) 
<https://kjarninn.is/skyring/2018-01-09-ekki-gert-rad-fyrir-thvi-ad-ungir-foreldrar-eigi-veik-born/> skoðað 20. 
október 2021. 
132 Tryggingastofnun, „Foreldragreiðslur“ (n. 90). 
133 (n. 98). 
134 Tryggingastofnun, „Foreldragreiðslur“ (n. 90). 
135 Sjúkratryggingar Íslands (n. 38). 

stéttarfélags eiga þeir ekki rétt á bótum úr sjúkrasjóðum stéttarfélaga. Foreldrar barna með 

langvarandi sjúkdóm geta sótt um umönnunargreiðslur þegar réttur til sjúkradagpeninga klárast 

ef barn þeirra undir 18 ára aldri hefur glímt við veikindi í lengri tíma en þrjá mánuði. 

Umönnunargreiðslurnar eru hins vegar ekki ætlaðar til framfærslukostnaðar vegna vinnutaps 

foreldra.136 Foreldri þarf því ekki að leggja niður starf eða gera hlé á námi til þess að eiga rétt á 

umönnunargreiðslunum.137  

 

5.1.12.2 Foreldri á vinnumarkaði 

Þeir foreldrar sem hafa verið samfellt á innlendum vinnumarkaði í 6 mánuði eða lengur þegar 

barn þeirra greinist með alvarlegan sjúkdóm eða alvarlega fötlun eiga rétt á að fá launatengdar 

foreldragreiðslur. Í lögum um greiðslur til foreldra langveikra eða alvarlega fatlaðra barna nr. 

22/2006 er launamaður skilgreindur í d-lið 1. mgr. 3. gr. sem „Hver sá sem vinnur launuð störf 

í annarra þjónustu í a.m.k. 25% starfshlutfalli í hverjum mánuði.“ Í e-lið sömu greinar kemur 

fram að sjálfstætt starfandi einstaklingur sé „Hver sá sem starfar við eigin rekstur, án tillits 

félagaforms, í því umfangi að honum er gert að standa mánaðarlega, eða með öðrum reglulegum 

hætti samkvæmt ákvörðun skattyfirvalda, skil á tryggingagjaldi.“ Til þess að foreldri geti átt 

rétt á launatengdum greiðslum þarf viðkomandi að hafa fullnýtt rétt sinn frá atvinnurekanda og 

sjúkrasjóði stéttarfélags. Ef foreldri á rétt á slíkum greiðslum er greitt 80% af meðaltali launa 

viðkomandi á 12 mánaða tímabili, sem lýkur hins vegar 2 mánuðum fyrir greiningardag barns. 

Upphæðin er að hámarki 892.826 krónur fyrir skatt á mánuði. Líkt og áður segir getur foreldri 

átt rétt á hlutfallsgreiðslum ef það leggur niður störf að hluta vegna veikinda barns eða kemur 

aftur í hlutastarf eftir veikindi barnsins.138 Gert er ráð fyrir því að foreldrar öðlist rétt til 

greiðslna ef þeir hafa lagt niður störf í samtals 14 virka daga. Að baki þeirri ákvörðun er sú 

ástæða að flestir kjarasamningar kveða á um rétt foreldra frá vinnu í 7-10 daga og gert er ráð 

fyrir að stéttarfélög komi til móts við félagsmenn sína í kjölfar veikinda barna sbr. greinargerð 

með frumvarpi að 8. gr. laga nr. 22/2006. Foreldrar geta hins vegar óskað eftir því að 

foreldragreiðslur hefjist við síðara tímamark en 14 daga ef þeir eiga rétt á greiðslum úr sjúkra- 

eða styrktarsjóðum stéttarfélags sbr. greinargerð með frumvarpi að 9. gr. sömu laga. Skilyrði er 

um að starf hafi verið lagt niður vegna fötlunar barns eða alvarlegra veikinda í 14 daga eða 

 
136 Halldóra Jónasdóttir og Ingibjörg Freyja Gunnarsdóttir (n. 9). 
137 Velferðarráðuneytið (n. 25) 10. 
138 Tryggingastofnun, „Foreldragreiðslur“ (n. 90). 



 49 

 

lengur.139 Af greiðslunum greiðir ríkissjóður 8% mótframlag í lífeyrissjóð og foreldri greiðir að 

lágmarki 4%. Foreldri getur einnig óskað eftir því að greiða í stéttarfélag og séreignarsjóð.140   

 

5.1.12.3 Foreldri utan vinnumarkaðar  

Grunngreiðslur greiðast til foreldra sem eru ekki í námi né vinnu þegar barn þeirra greinist með 

alvarlegan sjúkdóm eða alvarlega fötlun. Foreldragreiðslur má hins vegar ekki greiða á sama 

tíma og atvinnuleysisbætur, greiðslur úr sjúkrasjóðum stéttarfélaga eða greiðslur skv. lögum 

um almannatryggingar. Þeir foreldrar sem eiga rétt á grunngreiðslum geta ekki greitt í 

lífeyrissjóð. Grunngreiðslur má hins vegar greiða á sama tíma og umönnunargreiðslur.141   

 

5.1.13. Lenging fæðingarorlofs vegna veikinda barns 

Í 19. gr. laga nr. 144/2020 um fæðingar- og foreldraorlof er kveðið á um veikindi eða fötlun 

barns. Fram kemur í 1. mgr. sömu greinar að:  

 

Heimilt er að lengja sameiginlegan rétt foreldra til fæðingarorlofs um allt að sjö 

mánuði þegar barn þarf að dveljast á sjúkrahúsi lengur en sjö daga í beinu 

framhaldi af fæðingu eða ef um er að ræða alvarlegan sjúkleika hjá barni eða 

alvarlega fötlun barns sem krefst nánari umönnunar foreldris. 

 

Vinnumálastofnun metur hvort lengingin sé nauðsynleg sbr. 1. mgr. og skal rökstyðja þörf á 

lengingu fæðingarorlofs með vottorði sérfræðilæknis. Í 36. gr. sömu laga er kveðið á um 

heimild til þess að lengja fæðingarstyrk um allt að sjö mánuði vegna sömu aðstæðna og í 

ofangreindri 19. gr. Samkvæmt greinargerð laga um fæðingar- og foreldraorlof með 19. gr. 

miðast alvarlegur sjúkdómur eða fötlun við að umönnun sé umfram það sem eðlilegt er við 

umönnun ungbarna. Þá er ekki átt við eyrnabólgu, hlaupabólu eða aðra sambærilega sjúkdóma 

sem geta verið þrálátir. Ef barn þarf að dveljast á sjúkrahúsi í beinu framhaldi af fæðingu þess 

og útskrifast svo við góða heilsu, er heimilt að lengja fæðingarorlof foreldra um þann tíma, ef 

sjúkrahúsdvölin varði lengur en í sjö daga.   

 

 
139 sama heimild. 
140 sama heimild. 
141 sama heimild. 



 50 

 

5.1.14. Hver er raunveruleg réttarstaða foreldra veikra barna? 

Líkt og farið hefur verið yfir eru nokkur atriði sem vert er að hafa í huga þegar barn veikist 

alvarlega og foreldri getur ekki stundað vinnu vegna þess. Hér á eftir er að finna stutta 

samantekt yfir þessi réttindi, sjá einnig Mynd 6 hér að neðan.  

Fyrst ber að nefna veikindarétt hjá atvinnurekanda, sjá nánari umfjöllun í kafla 4.4.1. 

um réttindi til launa í slysa- og veikindaforföllum. Slík réttindi eru kjarasamningsbundin og oft 

í samráði við vinnuveitendur. Ef veikindi barns standa hins vegar lengur en réttur launþegans 

skv. kjarasamningi og veikindin valda foreldri tekjutapi, er það misjafnt eftir stéttarfélögum 

hvaða réttindi foreldrar eiga líkt og fram kom í kafla 4.3 um sjúkrasjóði stéttarfélaga. Þegar 

veikindaréttur hjá stéttarfélagi tæmist geta foreldrar sótt um foreldragreiðslur hjá 

Tryggingastofnun. Kveðið er á um að til þess að eiga rétt á slíkum greiðslum þurfi allur réttur 

að hafa verið nýttur og viss skilyrði að hafa verið uppfyllt sbr. umfjöllun í kafla 5.1.8 um 

foreldragreiðslur. Ef barn er með langvarandi heilsuvanda eiga foreldrar rétt á 

umönnunargreiðslum eða svokölluðu umönnunarkorti hjá Tryggingatofnun ríkisins. Þegar 

umönnunargreiðsla hefur verið samþykkt er jafnframt hægt að sækja um niðurfellingu á 

bifreiðagjöldum hjá Tryggingastofnun en frekari umfjöllun um umönnunarbætur er að finna í 

kafla 5.1.3. Þá er einnig möguleiki á að fá framlengingu á fæðingarorlofi vegna meðfæddra 

veikinda barns sbr. kafla 5.1.13. Ef foreldrar eru með persónutryggingar hjá vátryggingafélagi 

geta þeir athugað með bótarétt út úr þeim tryggingum vegna veikinda barns en fjallað er um 

bæði barnatryggingar og sjúkdómavernd barna í kafla 4.5. Loks er hægt að sækja um úrræði í 

félagsþjónustu sveitarfélags auk þess sem þær fjölskyldur sem hafa orðið fyrir miklum 

fjárútlátum vegna veikinda barns, geta átt rétt á endurgreiðslu vegna mikils kostnaðar frá 

Tryggingastofnun ríkisins.142 

 

 
142 Einstök börn, „Tékklisti fyrir foreldra“ (Einstök börn) <https://www.einstokborn.is/is/rettindi/samantekt-
fyrir-foreldra-1/tekklisti-fyrir-foreldra> skoðað 26. október 2021. 

Mynd 7. Samantekt yfir þau úrræði sem eru í boði fyrir foreldra vegna veikinda barna. 

 

5.1.15. Væri skynsamlegt/nauðsynlegt fyrir foreldra að kaupa barnatryggingu fyrir 

barnið sitt ef það skyldi veikjast? 

Ef miðað er við árið 2019 var dæmigert neysluviðmið hjóna með eitt barn á 

höfuðborgarsvæðinu 349.070 krónur á mánuði.143 Upphæðin er hins vegar gefin upp án 

húsnæðiskostnaðar.144 Má því ætla að ef fjölskylda leigi húsnæði eða greiði af láni fyrir um 

200.000 krónur á mánuði þurfi fjölskylda að hafa um 549.070 krónur í ráðstöfunartekjur á 

mánuði til þess að ná endum saman. Ef um einstætt foreldri með eitt barn á höfuðborgarsvæðinu 

væri að ræða, er dæmigert neysluviðmið 258.659 krónur á mánuði. Mætti telja að leiga á 

húsnæði fyrir tvo einstaklinga væri u.þ.b. 160.000 krónur á mánuði. Sú fjölskylda þyrfti því að 

hafa um 418.659 krónur til þess að ná endum saman. Samkvæmt Hagstofunni voru heildartekjur 

einstaklinga á Íslandi að meðaltali 573.000 krónur á mánuði árið 2019.145  

 
143 Aðeins var hægt að nálgast viðmið fyrir árið 2019. 
144 Félagmsálaráðuneytið, „Neysluviðmið“ <https://www.stjornarradid.is/verkefni/felags-og-
fjolskyldumal/neysluvidmid/> skoðað 26. október 2021. 
145 Hagstofa Íslands, „Heildartekjur 6,9 milljónir króna árið 2019“ (Hagstofa Íslands) 
<https://hagstofa.is/utgafur/frettasafn/laun-og-tekjur/tekjur-einstaklinga-2019/> skoðað 27. október 2021. 

Ef haldið er áfram að miða við árið 2019 kemur fram í brottfallinni reglugerð nr. 

1203/2018 um fjárhæðir greiðslna og frítekjumarks fyrir árið 2019 samkvæmt lögum nr. 

22/2006, um greiðslur til foreldra langveikra eða alvarlega fatlaðra barna gat hámarksupphæð 

foreldragreiðslna vegna vinnu skv. 3. mgr. 11. gr. laganna verið 832.658 krónur á mánuði.146 

Greiðsla til foreldris í námi skv. 14. gr., sbr. 1. mgr. 16. gr., var 233.555 krónur147 og 

grunngreiðsla skv. 1. mgr. 19. gr., sbr. 1. mgr. 20. gr., nam 233.555 krónum.148 Barnagreiðslur 

skv. 1. mgr. 21. gr. laganna voru 34.362 krónur á mánuði með hverju barni.149 Sérstakar 

barnagreiðslur skv. 2. mgr. 21. gr. laganna voru 9.948 krónur fyrir tvö börn en 25.864 krónur á 

mánuði vegna þriggja barna.150 Frítekjumark skv. 2. mgr. 22. gr. laganna var 80.485 krónur á 

mánuði. Miðast þessar upphæðir við greiðslur fyrir skatt á mánuði.151 

Til þess að útreikningurinn sé réttur verður miðað áfram við árið 2019 en upphæðir 

greiðslna til foreldra auk meðaltekna hafa hækkað síðan, þ.e. árið 2020 voru regluleg laun 

launafólks í fullu starfi að meðaltali 670.000 krónur.152 Sem dæmi er tekið ef annað foreldrið 

er á grunngreiðslum, þ.e. 233.555 krónur greiddar á mánuði fyrir skatt, auk barnagreiðslu sem 

var 34.362 krónur og hitt foreldrið sé á vinnumarkaði og fái greitt meðaltal launa á mánuði fyrir 

árið 2019, þ.e. 573.000 krónur. Miðast þá innkoma heimilisins við að foreldrar fái samtals 

840.917 krónur í heildartekjur á mánuði. Ofangreint viðmið er 549.070 krónur á mánuði. Að 

þessu sögðu má sjá að foreldrar ættu skv. því að ná endum saman um hver mánaðarmót. Ef um 

einstætt foreldri er að ræða sem er á grunngreiðslum, þ.e. 233.555 krónum á mánuði fyrir skatt 

auk barnagreiðslu sem er 34.362 krónur vantar töluvert upp á til þess að það foreldri geti séð 

fyrir sér og sínum hver mánaðarmót. Viðmiðið fyrir slíka fjölskyldugerð er 428.659 krónur á 

mánuði.153 Dæmigert viðmið fyrir heimili gerir ráð fyrir neysluvörum, þjónustu, tómstundum 

og samgöngum auk húsnæðiskostnaðar. Undir þennan kostnað falla m.a. tryggingar. 

Dæmigerða viðmiðið á að gefa sem heildstæðasta mynd af útgjöldum heimila hér á landi. 

Líkt og áður hefur komið fram takmarkast bótaréttur ungra foreldra með stutta starfsævi 

oft við almannatryggingar þar sem foreldrar í þeirri stöðu eiga aðeins rétt á lágum 

 
146 Sama upphæð er 892.826 krónur fyrir árið 2021. 
147 Sama upphæð er 250.431 krónur fyrir árið 2021. 
148 Sama upphæð er 250.431 krónur fyrir árið 2021. 
149 Sama upphæð er 36.845 krónur fyrir árið 2021. 
150 Sömu upphæðir eru 10.667 krónur fyrir tvö börn en 27.733 krónur vegna þriggja barna árið 2021. 
151 Frítekjumark fyrir árið 2021 er 86.391 krónur. 
152 Hagstofa Íslands, „Helmingur launafólks með regluleg laun á bilinu 480 til 749 þúsund krónur árið 2020“ 
(Hagstofa Íslands) <https://hagstofa.is/utgafur/frettasafn/laun-og-tekjur/laun-2020/> skoðað 26. október 
2021. 
153 Hugmynd af útreikningi byggður á grein eftir Halldóru Ingu Ingileifsdóttur sem birtist í 2. tölublaði, 21. árg. 
2016 tímarits Umhyggju, félags langveikra barna sem ber heitið: Um fjárhag alvarlega langveikra barna. 

lífeyrisgreiðslum. Sem dæmi var rannsókn gerð árið 2011 á reykvískum foreldrum á 

atvinnuleysisbótum og Reykvíkingum með börn á framfæri sem framfleyttu sér með 

fjárhagsaðstoð frá Reykjavíkurborg. Í rannsókninni var skoðaður bakgrunnur þeirra sem fengu 

umönnunarbætur vegna veikinda eða fötlunar barns síns. Í heild sögðust 20% svarenda fá slíka 

aðstoð, 65 konur en enginn karl. Þessir foreldrar voru á aldrinum 18-29 ára, eða 19 manns, 34 

manns á aldrinum 30-39 ára og voru 16 annað hvort 40 ára eða eldri. Flestir þeirra voru á 

námslánum eða í fæðingarorlofi þegar þeir nutu umönnunarbóta vegna veikinda barns síns eða 

38%, þá voru 29% þeirra á atvinnuleysisbótum, 23% nutu fjárhagsaðstoðar frá Reykjavíkurborg 

og 21% voru á örorkubótum eða endurhæfingarlífeyri. Heimilistekjur flestra voru um 400.000 

krónur eða hærri eða 33%.154  

Að ofangreindu virtu má sjá að ef annað foreldri getur ekki verið á fullum launum má ekki 

miklu muna ef foreldrar eiga að ná endum saman á hverjum mánuði. Þar sem kostnaður vegna 

barnatryggingar hjá vátryggingafélögum er ekki hár á mánuði, eða að meðaltali 1.212 krónur 

má sjá að hægt væri að mæla með því að foreldrar hugi að víðtækari tryggingum til þess að vera 

betur í stakk búin til þess að mæta óvæntum áföllum.  

 
154 Ásdís Aðalbjörg Arnalds o.fl., „Aðstæður reykvískra foreldra: Félagslegt tengslanet, tómstundir og almennt 
heilsufar barna“ (Velferðarsvið Reykjavíkurborgar 2012) 
<https://reykjavik.is/sites/default/files/ymis_skjol/skjol_utgefid_efni/adstaedur_reykviskra_foreldra_030512.p
df>. 

6. Nýtt frumvarp og norrænn samanburður 
 

 

6.1. Nýtt frumvarp til laga um greiðslur vegna umönnunar langveikra og fatlaðra 

barna 

Í greinargerð með nýju frumvarpi til laga um greiðslur vegna umönnunar langveikra og fatlaðra 

barna kemur fram að drögin að frumvarpinu hafi verið byggð að stærstum hluta á skýrslu 

starfshóps sem kom út í febrúar árið 2020. Skýrslan ber nafnið Umönnunargreiðslur og 

greiðslur til foreldra langveikra eða fatlaðra barna líkt og áður hefur komið fram.155 

Fyrirkomulagið sem nú er unnið eftir hefur verið við lýði frá árinu 1997. Líkt og áður hefur 

komið fram voru aðeins umönnunargreiðslur greiddar til foreldra til ársins 2006 þegar lögin nr. 

22/2006 litu dagsins ljós og greiddar voru út foreldragreiðslur. Breið samstaða var í 

starfshópnum um að mikilvægt væri að gera breytingar á núgildandi kerfi og lagði hópurinn 

áherslu á að stuðningskerfið yrði einfaldað og gert bæði gangsætt og skilvirkt. Að auki yrði að 

samræma matið á umönnunarþörf fyrir bæði langveik og fötluð börn. Í dag er það svo að 

sveitarfélög geta annast mat á umönnunarþörf fatlaðra en ekki langveikra og var það tillaga 

starfshópsins að sveitarfélög gætu skilað inn samantekt fyrir báða hópa til Tryggingastofnunar. 

Lagt var til að Tryggingastofnun geri umönnunarmat sem felist í röðun í umönnunarþrep og 

myndi ákvörðun Tryggingastofnunar um umönnunargreiðslur byggjast á slíku umönnunarmati. 

Það var jafnframt mat starfshópsins að umönnunargreiðslur þyrftu að standa undir tekjutapi 

umönnunaraðila. Lagðar voru til svokallaðar kostnaðargreiðslur sem eiga að standa undir þeim 

kostnaði vegna fötlunar eða veikinda barns sem aðrir aðilar greiða ekki.156 

 

6.1.1. Breytingar á núverandi löggjöf ef frumvarp yrði að lögum 

Í frumvarpinu er fjallað um gildissvið í 1. gr. en þar kemur m.a. fram að lögin gildi um greiðslur 

vegna sérstakar umönnunarþarfar auk þess sem þau gilda um styrki og greiðslur vegna 

kostnaðar sem aðrir opinberir aðilar greiði ekki. Þá kemur fram í 2. gr. frumvarpsins að 

markmiðið með lögunum sé að koma til móts við þann kostnað sem starfar af fötlun og 

veikindum barns en aðrir opinberir aðilar greiði ekki. Þá er fjallað um að umönnunarstyrkur, 

umönnunargreiðslur og kostnaðargreiðslur myndi allt saman fjárhagslegan stuðning við 

fjölskyldur veikra barna. Telja má það jákvæða breytingu að sameinað verði 

umönnunargreiðslur og foreldragreiðslur í eina heildstæða löggjöf. Þá er auk þess kveðið á um 

 
155 Samráðsgátt (n. 26). 
156 Skýrsla starfshóps (n. 24) 9. 

í sömu grein að reynt verði að stuðla að því að bæði „börnunum og umönnunaraðilum þeirra 

verði gert kleift að lifa eins eðlilegu lífi og mögulegt er“ en um það var ekki kveðið í núgildandi 

lögum. Líkt og fram kemur í lögskýringargögnum er átt við að reynt verði að vinna gegn 

neikvæðum afleiðingum sem geta orðið vegna þess að foreldrar detta út af vinnumarkaði auk 

þess að heimilað verður fyrir foreldra að vera í námi samhliða greiðslunum.  

Nýnæmi er í 3. gr. frumvarpsins en þar er lögð merking í orðið umönnunaraðili en reynt 

er að skilgreina hverjir teljast foreldrar barns og er lagt til að orðið nái til þeirra sem bera ábyrgð 

á daglegri umönnun barns. Þá er jafnframt skilgreint hvað sé átt við með umönnunarstyrk, 

umönnunarmati, umönnun og umönnunargreiðslum. Gert er ráð fyrir því 5. gr. frumvarpsins að 

Tryggingastofnun ríkisins fari með framkvæmd hinna nýju laga ef þetta frumvarp yrði að lögum 

auk þess sem úrskurðarnefnd velferðarmála kveði upp úrskurði um ágreiningsefni sem rísa 

kunni á grundvelli laganna sbr. 6. gr. líkt og áður var. Greiðslur vegna umönnunar langveikra 

og fatlaðra barna er skipt upp í annars vegar umönnunarstyrk og hins vegar umönnunargreiðslur 

en það er breyting á fyrri framkvæmd og er um það fjallað í 7. gr. frumvarpsins. Ef einstaklingur 

á rétt á báðum greiðsluflokkunum getur hann valið hvorn flokkinn hann kýs. Báðir 

greiðsluflokkar falla hins vegar niður í síðasta lagi við 18 ára aldur barns eða þegar skilyrði 

laganna eru ekki uppfyllt skv. sömu grein. Heimild til framleningar á greiðslum til 20 ára aldurs 

er því afnumin en fjallað er í frumvarpinu um að sú heimild hafi nánast ekkert verið nýtt.  

Í 8. gr. er svo kveðið á um umönnunarmat en lagðar hafa verið til talsverðar breytingar 

á núgildandi umönnunarmati. Byggt er á skýrslu starfshópsins en lagt er til að þrepin verði fimm 

og að fjárhæð þeirra greiðslna sem umönnunaraðili eigi rétt á sé hærri með hækkandi þrepi. 

Með þessu er verið að gera þrepaskiptinguna einfaldari og skiljanlegri en í núverandi mynd.   

1. þrep Barnið þarfnast eftirlits, stuðnings eða þjálfunar við margs konar athafnir. 

Umframumönnun umönnunaraðila getur til dæmis verið fólgin í stuðningi, 

utanumhaldi og/eða þjálfun barns í athöfnum daglegs lífs, svo sem vegna 

samskiptavanda, hegðunarerfiðleika eða annarra langvarandi erfiðleika 

barns. Einnig getur verið um að ræða viðveru umönnunaraðila vegna 

tímafrekrar þjálfunar eða meðferðar sem telst nauðsynleg að mati fagaðila 

og/eða viðveru umönnunaraðila vegna þrálátra veikinda auk daglegrar 

lyfjagjafar í sprautuformi. 
2. þrep Barnið þarfnast viðvarandi eftirlits og aðstoðar. Umframumönnun 

umönnunaraðila getur til dæmis verið fólgin í aðstoð við næringar- eða 

lyfjagjöf í gegnum sondu, magahnapp eða lyfjadælu auk aðstoðar og 

viðveru vegna tíðra koma barns á sjúkrastofnun. Einnig getur umönnun 

umönnunaraðila falist í verulega auknu eftirliti vegna atferlis eða 

erfiðleika barns, svo sem vegna fylgdar á milli staða eða með beinni 

aðstoð við almennt hreinlæti. 
3. þrep Barnið þarfnast verulegrar umönnunar, stöðugs eftirlits og aðstoðar á 

vökutíma. Umframumönnun umönnunaraðila getur til dæmis verið fólgin 

í aðstoð við ferli og athafnir daglegs lífs barns vegna hreyfi- og/eða 

þroskahömlunar, auknu eftirliti með súrefnisgjöf og næringargjöf í æð. Þá 

getur umframumönnun falist í fylgd og stuðningi ef barn þarfnast 

blóðskilunar eða álíka viðamikillar meðferðar eða í stöðugu eftirliti vegna 

atferlis barns, til dæmis ef hætta er á að barn fari sér að voða. 
4. þrep Barnið þarfnast stöðugrar umönnunar og gæslu allan vökutíma þess og 

eftirlits meira og minna allan sólarhringinn. Barnið er mjög háð umönnun 

umönnunaraðila síns. Umframumönnun umönnunaraðila getur til dæmis 

verið fólgin í mikilli aðstoð og hjálp við nær allar athafnir daglegs lífs. 

Einnig getur umframumönnun umönnunaraðila falist í viðveru, umönnun 

og eftirliti vegna alvarlegra veikinda eða viðveru vegna ítrekaðra innlagna 

barns á sjúkrastofnun eða langvarandi svefnvandamála. 
5. þrep  Barnið þarfnast samfelldrar umönnunar og gæslu allan sólarhringinn. 

Vegna fötlunar barns eða veikinda eru miklar líkur á því að 

umönnunaraðili þurfi að vera utan vinnumarkaðar um lengri eða skemmri 

tíma eða þurfi að öðrum kosti að afla sér utanaðkomandi aðstoðar til að 

mæta þörfum barnsins. Umframumönnun umönnunaraðila getur til dæmis 

verið fólgin í mjög mikilli aðstoð við allar athafnir daglegs lífs eða 

samfelldri gæslu til að barn fari sér ekki að voða. Þá getur verið um að 

ræða stöðuga gæslu og umsjón með lífsnauðsynlegum tækjabúnaði sem 

barnið er tengt við sem og samfellda viðveru, umönnun og gæslu barns á 

heimili eða sjúkrastofnun. 

 

Tafla 5. Þrepaskipting umönnunarmats með nýju frumvarpi  

 

Með nýju umönnunarmati er lögð áhersla á umönnunarþörf barns í stað sjúkdómsgreiningar líkt 

og fyrirkomulagið er í dag. Telja má það afar jákvæða breytingu þar sem mikil óánægja hefur 

verið á meðal foreldra, t.a.m. þegar barn er með sjaldgæfan sjúkdóm sem fellur ekki undir 

ákveðin sjúkdómsflokk.  

Þá er einnig lagt til með að almenn leikskóla- og skólaþjónusta hafi ekki áhrif þegar 

heimfæra á sérstaka umönnunarþarfir barns undir viðeigandi þrep. Ef hins vegar um sé að ræða 

umtalsverða vistun utan heimilis hafi það áhrif á greiðslurnar. í 4. mgr. 8. gr. frumvarpsins er 

það tekið fram að umönnunarmat skuli endurskoðað eins oft og þörf krefur en að jafnaði á 

þriggja ára fresti.  

Í 9. gr. frumvarpsins er kveðið á um umönnunarstyrk en umönnunarstyrkur á að koma í 

stað umönnunargreiðslna skv. 4. gr. laga um félagslega aðstoð nr. 99/2007 og grunngreiðslna 

skv. lögum um greiðslur til foreldra alvarlega fatlaðra eða langveikra barna. Styrknum er ætlað 

að koma til móts við aukinn kostnað vegna veikinda barna en gert verður ráð fyrir að 

umönnunaraðili hafi tækifæri til þess að vinna og að hann komi í stað sérstakra greiðslna til 

námsmanna. Í frumvarpinu er gert ráð fyrir í 10. gr. að mánaðarlegur umönnunarstyrkur verði 

í hæsta þrepi 360.000 krónur á mánuði, í þrepi 4 væri hann 270.000 krónur, þrep 3 væri 180.000 

krónur og fyrir þrep 2 væri styrkurinn 120.000 krónur en fyrir fyrsta þrepið væri hann 60.000 

krónur. Þá er einnig gert ráð fyrir að auk umönnunarstyrks geti umönnunaraðilar átt rétt á 

kostnaðargreiðslum sbr. 23. og 24. gr. frumvarpsins. Eins og staðan er í dag eru greiðslur þeirra 

foreldra sem njóta bæði foreldragreiðslna, skattfrjálsra umönnunargreiðslna auk greiðslna 

vegna barna á heimilinu a.m.k. 450.000 krónur. Mætti því skoða hvort að um raunverulega 

skerðingu sé að ræða hjá þeim hópi foreldra sem myndi með nýjum lögum fá hæsta 

umönnunarstyrk að fjárhæð 360.000 krónur. Ef frumvarpið yrði að lögum geta foreldrar 

ákveðið hvernig þeir skipta umönnunarstyrk á milli sín sbr. 11. gr. frumvarpsins sem er nýtt 

ákvæði í frumvarpinu. Forsjáraðilar sem búa ekki á sama heimili geta jafnframt skipt 

greiðslunum á milli sín.  

Kveðið er á um umönnunargreiðslur í 15. gr. frumvarpsins en í 2. mgr. greinarinnar er 

fjallað um tekjutengdar greiðslur. Þörf barns þarf að hafa verið felld undir 4 eða 5 þrep skv. 8. 

gr. frumvarpsins. Í 4. mgr. 15. gr. segir að hvor umönnunaraðili geti átt sjálfstæðan rétt til 

umönnunargreiðslna í allt að sex vikur. Þá geta þeir ákveðið sjálfir hvort þeir vilji framselja rétt 

sín á milli að hluta eða öllu leyti. Þessi tillaga vísar til jafnra réttinda og skyldur umönnunaraðila 

og er í takt við þróun á fjölskylduábyrgð sem hefur orðið frá árinu 2006. Líkt og áður hefur 

komið fram eru mun fleiri konur sem þiggja opinbera fjárhagsaðstoð heldur en karlar, þ.e. 

líklegra er að frumvarpið muni því snerta hag kvenna í ríkari mæli en hag karla. Þá telst foreldri 

sem nýtur greiðslna úr Fæðingarorlofssjóði líka til þáttöku á vinnumarkaði skv. 16. gr. 

frumvarpsins og er þetta nýmæli í frumvarpinu því þetta á ekki við skv. núgildandi lögum. 

Ákvæði 16. gr. er því til hagsbóta fyrir foreldra þar sem foreldrum er gert kleift að stunda nám 

eða vinnu samhliða greiðslunum.  

Með frumvarpinu er vikið frá því að miða réttindi við þann tíma sem greining á 

veikindum eða fötlun liggur fyrir heldur skal m.v. frumvarpið miða við þann tímapunkt þegar 

umsókn er lögð fram til umönnunargreiðslna skv. 17. gr. Foreldri sækir því ekki um 

tekjutengdar greiðslur fyrr en að launað starf er lagt niður, þ.e. líkur eru á því að foreldri hafi 

dregið úr starfinu áður en greining liggur fyrir. Kveðið er á um það í 18. gr. frumvarpsins að 

umönnunargreiðslur reiknist frá fyrsta degi hvers mánaðar frá og með næsta mánuði eftir að 

fullar launagreiðslur og aðrar greiðslur féllu niður. Þessi framkvæmd er þá í stað þess að 

tekjutengdar greiðslur séu greiddar eftir á, þ.e. 15 hvers mánaðar. 19. gr. fjallar um 

umönnunarþörf að nýju og þá má fá umönnunargreiðslur á ný ef barni versnar.  

Um greiðslur skv. öðrum lögum er fjallað um í 20. gr. frumvarpsins en þar er lagt upp 

með að sá einstaklingur sem er á atvinnuleysisbótum eigi ekki rétt á umönnunargreiðslum fyrir 

sama tímabil. Í frumvarpinu er hins vegar ekki tekinn upp 2. málsl. 1. mgr. 29. gr. laga um 

greiðslur til foreldra langveikra eða alvarlega fatlaðra barna sem kveður á um að foreldri sem 

fær lífeyrisgreiðslur skv. lögum um almannatryggingar eigi ekki rétt á umönnunargreiðslum 

fyrir sama tímabil. Slíkt er því heimilt ef frumvarpið verður að lögum, þ.e. ef umönnunaraðili 

kýs það. Greiðslurnar myndu þó hafa áhrif á fjárhæð lífeyris líkt og aðrar tekjur, sbr. 49. gr. 

lögum um almannatryggingar. Mótframlag ríkissjóðs fer upp í 11,5% úr 8% af tekjutengdum 

umönnunargreiðslum og verður foreldrum gert kleift að greiða í séreignarsjóð sbr. 21. gr. 

frumvarpsins. Telja má það afar jákvæða breytingu að atvinnuþátttaka skipti ekki máli þegar 

umönnunargreiðslur eru annars vegar. Það er hins vegar ekki kveðið á um að foreldrum sem fá 

umönnunarstyrk verði gert kleift að greiða í lífeyrissjóð eða séreignasparnað.  

Núverandi stuðningskerfi kveður á um að umönnunargreiðslur falli niður þegar barn fer 

í fóstur. Í frumvarpinu er lagt til að umönnunargreiðslur fylgi barni sem fer í fóstur á vegum 

barnaverndarnefndar ólíkt núverandi fyrirkomulagi. Við þessa ákvörðun var horft til sömu 

sjónarmiða og finna má í 5. mgr. 20. gr. almannatryggingalaga þar sem kveðið er á um að 

barnalífeyrir stöðvist þegar barn fer í fóstur á vegum barnaverndarnefndar og að greiðslunum 

sé þá að öllu jöfnu ráðstafað til fósturforeldra ef barnaverndarnefndir óska þess.  

Kostnaðargreiðslur koma inn í frumvarpið í 23. gr. sem ný tillaga frá starfshópnum. Með 

þeim er ætlað að mæta þeim beina og óbeina kostnaði sem fellur til vegna veikinda barns eða 

fötlunar. Þessi kostnaður er talinn vera umfram það sem á við um heilbrigð börn á sama aldri. 

Fram kemur í 2. mgr. sömu greinar að leggja þurfi fram staðfestingu á að kostnaður sem um 

ræðir stafi af veikindum eða fötlun barns. Fram kemur í 3. mgr. sömu greinar að ef útgjöld hafi 

numið 240.000 – 479.999 krónum á ári skuli kostnaðargreiðsla nema 240.000 krónum á ári. Ef 

útgjöld nema hins vegar meira en 480.000 krónum á ári skal kostnaðargreiðsla nema 480.000 

krónum á ári. Kostnaðargreiðslurnar eru skv. 24. gr. greiddar sem eingreiðsla í lok hvers 12 

mánaða tímabils. Líkt og fram kemur í frumvarpinu eru kostnaðargreiðslurnar háðar mati hverju 

sinni þar sem ómögulegt sé að tilgreina þann kostnað sem getur fallið undir greiðslurnar. 

Greiðslurnar eru ekki ákvarðaðar lengra en 18 mánuði aftur í tímann vegna útgjalda sem fallið 

hafa til á hverju 12 mánaða tímabili sem er breyting frá núgildandi lögum. Í 4. mgr. 54. gr. laga 

um almannatryggingar nr. 100/2007 er kveðið á um að bætur skuli ekki ákvarðaðar lengra aftur 

í tímann en tvö ár. Telja má að það sé til hagsbóta fyrir foreldra að fastar og skattfrjálsar 

kostnaðargreiðslur komi til sögunnar þar sem þær eru aðskildar frá umönnun. Jafnframt er lagt 

til í 32. gr. frumvarpsins að lögin öðlist gildi 1. janúar 2022 en kveðið er á um breytingar á 

öðrum lögum í 33. gr. þess. 

Mynd 8. Upphæðir opinberra greiðslna til foreldra vegna veikinda barna skv. núverandi fyrirkomulagi 
annars vegar og upphæðir umönnunarstyrks og kostnaðargreiðslna m.v. frumvarp til laga um greiðslur 

vegna umönnunar langveikra og fatlaðra barna hins vegar. 

 

6.2. Norræn löggjöf 

Það er nokkur samhljómur þegar kemur að stöðu foreldra vegna veikinda barna í norrænum 

rétti, þ.e. í Noregi og Danmörku. Þjóðirnar hafa hins vegar farið mismunandi leiðir þegar kemur 

að opinberri fjárhagsaðstoð til foreldra vegna veikinda barna. Norsk löggjöf er þó ekki svo 

frábrugðin þeirri íslensku. Þar eru greiddar umönnunargreiðslur til foreldra sem svipa til 

foreldragreiðslna hér á landi auk grunnstyrks sem jafna má við umönnunarbætur á Íslandi. Í 

Danmörku geta foreldrar hins vegar fengið greiddar bætur eftir mismunandi leiðum þegar 

kemur að veikindum barna, þ.e. fengið aðstoð vegna tapaðra launatekna auk þess sem foreldrar 

geta ráðið sig hjá sveitarfélagi til þess að annast nákominn ættingja sem er alvarlega veikur í 

allt að 6 mánuði eða fengið atvinnuleysisbætur fyrir að annast veikt barn. Að þessu sögðu verður 

gert hér grein fyrir þeim réttindum foreldra sem virkjast í Noregi og Danmörku þegar veikindi 

barna eru annars vegar. 

 

6.2.1. Noregur 

 

6.2.1.1. Hverjir eiga rétt á bótum? 

Í norsku almannatryggingalögunum (Lov om folketrygd nr. 19/1997) kemur fram í 2-1 gr. að til 

þess að eiga rétt á bótum þurfi einstaklingur að eiga lögheimili í Noregi og að dvölin þar í landi 

muni vara í a.m.k. 12 mánuði. Ef einstaklingur býr ekki í Noregi getur hann samt átt tilkall til 

réttinda frá norska almannatryggingakerfinu, t.d. ef viðkomandi er norskur ríkisborgari eða 

EES-ríkisborgari og starfar á norsku skipi, starfar í erlendri ríkisþjónustu á vegum Noregs eða 

stundar nám erlendis skv. 2-5 gr. laganna. Norska vinnumála- og velferðarstofnunin157 sér um 

umönnunargreiðslur til foreldra vegna veikinda barna þar í landi158 en í 9. kafla norsku laganna 

um almannatryggingar er fjallað um bætur vegna veikinda barna og annarra náinna ættingja. 

Tilgangurinn með slíkum bótum er kveðinn upp í lögunum en hann er að bæta upp launatekjur 

starfsmanna í tengslum við veikindi barns og veikindi dagforeldra, fötlun barns og umönnun 

náinna ættingja sem eru að falla frá sbr. 9-1. gr. sömu laga. Þá kemur jafnframt fram í 9-2. gr. 

að til þess að eiga rétt á slíkum bótum þarf einstaklingur að hafa verið ráðinn í starf í a.m.k. 4 

vikur áður en hann varð óvinnufær. Ef einstaklingur hefur misst lífeyristekjur vegna veikinda 

barns, dagforeldra eða náins ættingja, á viðkomandi rétt á bótum skv. 9 kafla laganna líkt og 

segir í 9-3. gr. Það eru hins vegar engar bætur greiddar til einstaklinga sem eru eldri en 70 ára 

skv. lögunum.  

 

6.2.1.2. Umönnunaraðilar 

Með umönnunaraðila er að jafnaði átt við foreldra barns, jafnvel þótt þau búi ekki saman. 

Umönnunaraðilar geta einnig verið fósturforeldrar, eða stjúpforeldrar. Aðrir geta átt rétt á 

umönnunargreiðslum ef þeir hafa haft umönnun með barni að fullu eða að hluta til á því tímabili 

sem sótt er um greiðslurnar. Þá er einnig hægt að skipta umönnunargreiðslum á milli tveggja 

 
157 Hér eftir NAV. 
158 NAV - Arbeids- og velferdsetaten, „Pleiepenger for sykt barn“ (2021) <https://www.nav.no/familie/sykdom-
i-familien/nb/pleiepenger-for-sykt-barn#Hvem-kan-fa-pleiepenger> skoðað 4. október 2021. 

aðila sem eiga báðir rétt á greiðslunum. Hvor einstaklingur þarf að hafa a.m.k. 20% af 

greiðslunum en að öðru leyti er frjálst að skipta þeim. Ef það telst læknisfræðilega nauðsynlegt 

og NAV hefur metið svo geta tveir umönnunaraðilar fengið 100% umönnunargreiðslur hvor. 

Þegar barn er lagt inn á sjúkrahús eiga báðir foreldrar almennt rétt á umönnunargreiðslum þar 

sem báðir foreldrar þurfi að vera til staðar fyrir barn sitt á sjúkrahúsinu.159  

 

6.2.1.3. Umönnunargreiðslur 

Ákvæði 9-5 í lögunum um almannatryggingar fjallar um bótastöðu vegna umönnunargreiðslna 

en þar kemur fram í 1. mgr. að starfsmanni, sjálfstætt starfandi eða sjálfstætt starfandi 

einstaklingi sem annast börn (dagmæður o.þ.h) séu greiddar umönnunargreiðslur ef viðkomandi 

er fjarverandi frá vinnu vegna nauðsynlegs eftirlits og umönnunar barns heima við eða á 

heilbrigðisstofnun. Ef sá sem á að annast barnið er veikur, ef sá sem annast barnið daglega 

kemst ekki í vinnu vegna skoðunar eða vistunar annars barns á heilbrigðisstofnun eða ef barnið 

sjálft er veikt og þarf á læknisheimsókn o.þ.h. að halda, á viðkomandi rétt á 

umönnunargreiðslum. Þótt að barn sé ekki veikt eða þarfnast umönnunar á umræddum degi, 

þ.e. ef umönnunaraðili er fjarverandi, greiðast þrátt fyrir það umönnunargreiðslur til 

viðkomandi. Rétturinn skv. 1. mgr. gildir einnig um fósturforeldra og gildir réttur til 

umönnunargreiðslna til og með 12 ára aldurs barns. Ef barn er langveikt eða fatlað gildir 

rétturinn til 18 ára aldurs barns skv. sömu grein. Ef starfsmaður er með langveikt eða fatlað 

barn og viðkomandi er mikið fjarverandi frá vinnu er umönnunargreiðsla til viðkomandi 20 

dagar fyrir hvert almanaksár fyrir hvert langveikt eða fatlað barn. Ef starfsmaður er einn í 

umönnun er fjöldi bótadaga tvöfaldaður skv. 2. mgr. 9-6. gr. laganna. Þótt annað foreldri geti 

ekki haft umsjón með barni ef það hefur verið lagt inn á sjúkrastofnun o.þ.h., getur hitt foreldrið 

talist fara eitt með umönnun barnsins skv. sömu grein. Foreldrar geta þó dreift bótadögum á 

milli sín í hlutfalli við þá umönnun sem þeir sinna, en senda þarf Vinnu- og velferðarþjónustu 

Noregs skriflega yfirlýsingu þess efnis sbr. 5. mgr. sömu greinar. Hægt er að flytja 10 daga á 

milli maka eða sambýlismaka þegar sambúð hefur staðið yfir í a.m.k. 12 mánuði og þarf NAV 

að fá skriflega yfirlýsingu um flutninginn. NAV þarf jafnframt að viðurkenna að barn sé 

langveikt eða fatlað til þess að starfsmaður geti fengið aukinn rétt til umönnunargreiðslu skv. 

2. mgr. sömu greinar. 

 

 
159 sama heimild. 

6.2.1.4. Mismunandi greiðslur eftir stöðu foreldra 

Umönnunargreiðslur frá vinnuveitanda eru líkt og áður segir, greiddar ef ráðningarsamband 

hefur staðið yfir í a.m.k. 4. vikur áður en umönnunartími hefst skv. 1. mgr. 9-8 gr. sbr. 9-5. gr. 

laganna. Umönnunargreiðslan er 100% af sjúkradagpeningagrunni í Noregi en sá grunnur 

byggður þannig upp að mánaðartekjur eru reiknaðar út skv. meðaltali launatekna sem 

starfsmaður hefur haft í ráðningarsambandi, s.s. síðustu þrír almanaksmánuðir eru lagðir til 

grundvallar áður en starfsmaður er óvinnufær. Ef ráðningarsambandið hefur ekki náð þremur 

mánuðum er sá tími samt sem áður notaður til þess að reikna út meðaltalið. Ef laun viðkomandi 

starfsmanns hafa breyst á sl. 3 mánuðum fyrir óvinnufærni skal miða tímabilið eftir 

launabreytinguna skv. 8-28. gr. laganna. Þegar vinnuveitandi hefur greitt starfsmanni 

umönnunargreiðslur í meira en 10 daga á almanaksári getur hann krafist endurgreiðslu frá 

almannatryggingum fyrir þann fjölda daga sem fara yfir 10. Þær umönnunargreiðslur til foreldra 

sem annast langveikt eða fatlað barn yfir 12 ára aldri eru að fullu endurgreiddar skv. 4 mgr. 9-

8. gr. Fram kemur í 9-9 gr. að ef starfsmaður á ekki rétt á umönnunarbótum frá vinnuveitanda 

á viðkomandi rétt á umönnunargreiðslum frá almannatryggingum. Sjálfstætt starfandi 

einstaklingum eru greiddar 100% af sjúkradagpeningagrunni en að hámarki sexfalda 

grunnupphæð sbr. 2. mgr. 9-9. gr. laganna. Grunnupphæðin á mánuði er 8.867 NOK eða 

133.005 krónur.160 Sexföld grunnupphæð er 53.202 NOK eða 798.030 kr. á mánuði en 638.394 

NOK á ári eða 9.575.910 kr. ef miðað er við sama gengi.161  

Kveðið er á um umönnunargreiðslur fyrir foreldra sem þurfa að vera fjarverandi frá 

vinnu vegna veikinda barna sinna sem þurfa að vera undir stöðugu eftirliti í 9-10. gr. laganna. 

Ef staðfest hefur verið að barn þurfi stöðugt eftirlit og umönnun vegna veikinda er heimild fyrir 

tvo umönnunaraðila að fá umönnunargreiðslur samtímis sbr. 2. mgr. sömu greinar. Sá aðili sem 

annast fatlaðan einstakling eða langveikan einstakling rétt á umönnunargreiðslu óháð 18 ára 

aldurstakmarki. Greiðslur geta verið skertar til þeirra sem annast barn sem fer í vistun hluta úr 

degi eða nokkra daga í viku. Með því er átt við t.d. leikskóla, skóla eða aðra umönnun barns 

sem er föst og regluleg. Fyrir hverja klukkustund sem barnið er í umsjón annarra lækkar 

greiðslan en miðað er við venjulega vinnuviku eða 37,5 klst á viku. Skerðingin getur náð niður 

í 20% skv. 9-11. gr. laganna. Líkt og fram kemur í 9-16. gr. laganna þarf að skila inn yfirlýsingu 

frá sérfræðilækni og þarf það að vera skjalfest að barn þurfi stöðuga umönnun og eftirlit vegna 

 
160 Miðað við gengið 14.37 NOK þann 6. desember 2021. 
161 NAV - Arbeids- og velferdsetaten, „Grunnbeløpet i folketrygden“ (nav.no, 2021) 
<https://www.nav.no/no/nav-og-samfunn/kontakt-nav/utbetalinger/grunnbelopet-i-folketrygden> skoðað 4. 
október 2021. 

veikinda til þess að foreldri eigi rétt á umönnunargreiðslum. Það sama gildir ef þörf er á eftirliti 

og umönnun tveggja umönnunaraðila. Ef um vistun barns er að ræða þarf að skrá hversu margar 

klukkustundir það er í umsjón annarra.  

Grunnstyrkur er jafnframt greiddur til einstaklings sem hefur nauðsynleg umframútgjöld 

vegna varanlegs sjúkdóms sbr. 6-3. gr. norsku almannatryggingalaganna. Þá geta börn einnig 

fengið grunnstyrk og eru greiðsluflokkarnir sex talsins.162 Grunnstyrkurinn er að hámarki 3.421 

NOK á mánuði163 eða 52.170 krónur.164 Ef gert er ráð fyrir að umönnunarþörf barns vari lengur 

en í 2 ár geta einstaklingar átt rétt á að fá greiddan aðstoðarstyrk sbr. 6-4. gr. laganna en hann 

er veittur þeim sem þurfa sérstakt eftirlit og umönnun vegna varanlegra veikinda eða skerðingar. 

Slíkar greiðslur eru veittar ef foreldrar inna af hendi þá umönnun. Þá eru greiðslurnar aðeins 

greiddar með börnum ef um umönnunarþörf er að ræða sem önnur börn á sama aldri hafa ekki. 

Upphæð aðstoðarstyrksins er 1.229 NOK á mánuði165 eða 18.840 krónur.166 Í 6-5. gr. sömu laga 

er kveðið á um aukna aðstoð fyrir börn og ungmenni sem hafa þörf fyrir meira eftirlit og eru 

yngri en 18 ára. Auknar bætur eru veittar ef þær gefa barni betri möguleika á því að dveljast á 

eigin heimili skv. sömu grein. Einstaklingar með sérstaklega íþyngjandi umönnun aðstandenda 

sinna eiga rétt á umönnunarstyrk hjá sveitarfélagi í formi stuðnings sbr. 3-6. gr. norsku laganna 

um heilbigðis- og umönnunarþjónustu sveitarfélaga nr. 30/2011 (Lov om kommunale helse- og 

omsorgstjenester). 

Þá geta þeir sem annast veikt eða fatlað barn átt rétt á lífeyristekjum vegna aðstoðar. 

Samkvæmt reglugerð nr. 204/1007 um inneign lífeyrisstiga (umönnunarstig) vegna 

umönnunarstarfs fyrir sjúka, fatlaða eða aldraða (Forskrift om godskriving av pensjonspoeng 

(omsorgspoeng) for omsorgsarbeid for en syk, en funksjonshemmet eller en eldre person) geta 

þeir sem annast sjúkt eða fatlað fólk átt rétt á umönnunartekjum. Til þess þarf þó að uppfylla 

ákveðnar kröfur. Viðkomandi einstaklingur þarf að vinna a.m.k. 22 klst á viku skv. 1. mgr. 

reglugerðarinnar, þarf að sinna umönnunarstörfum í a.m.k. 6 mánuði á hverju almanaksári. 

Umönnunarstarfið þarf auk þess að vera launalaust og sá sem verið er að annast þarf að vera 

aðili að norska almannatryggingakerfinu sbr. 4. mgr. sömu reglugerðar.  

 

 
162 Samráðsgátt (n. 26). 
163 NAV - Arbeids- og velferdsetaten, „Grunn- og hjelpestønad“ (nav.no, 2021) <https://www.nav.no/no/nav-
og-samfunn/kontakt-nav/oversikt-over-satser/grunn-og-hjelpestonad_kap> skoðað 8. nóvember 2021. 
164 Miðað við gengi 15.25 þann 8. nóvember 2021 
165 Rune Pedersen, „Hjelpestønad“ (Smarte Penger, 22. ágúst 2012) 
<https://www.smartepenger.no/trygd/1156-hjelpestonad> skoðað 9. nóvember 2021. 
166 Miðað er við gengið 15.33 þann 9. nóvember 2021. 

6.2.1.5. Réttur til orlofs 

Líkt og hér á landi er það skilyrði fyrir umönnunargreiðslum að foreldrar séu launalausir skv. 

norsku lögunum um almannatryggingar. Tíðkast hefur í Noregi að atvinnurekendur biðji 

starfsmenn sína um að sækja um launalaust leyfi þegar þeir tilkynni um fjarveru í tengslum við 

alvarleg veikindi barna sinna.167 Í 2. mgr. 12-9 gr. norsku vinnuumhverfislaganna nr. 62/2005 

(Lov om arbeidsmiljø, arbeidstid og stillingsvern mv.) kemur fram að ef barn er með langvinna 

sjúkdóma, langvarandi veikindi eða með fötlun eigi starfsmaður rétt á fríi í 20 daga á hverju 

almanaksári. Rétturinn til orlofs gildir til og með 18 ára aldri barnsins. Í 5. mgr. sömu greinar 

segir einnig að starfsmaður eigi í öllum tilvikum rétt til orlofs þegar umönnunargreiðslur séu 

veittar frá almannatryggingum.  

 

6.2.2. Danmörk 

 

6.2.2.1. Hverjir eiga rétt á bótum? 

Líkt og fram kemur í leiðbeiningum um dönsku þjónustulögin (Vejledning om servicelovens 

formål og generelle bestemmelser i loven nr. 9347 frá 28. mars 2017) má leiða af 2. gr. laganna 

að aðeins þeir sem eiga lögheimili í Danmörku eiga rétt á aðstoð. Þá er einnig gerð krafa um að 

viðkomandi dvelji í Danmörku, þ.e. eigi ekki aðeins skráð lögheimili þar. Með dvöl er bæði átt 

við tímabundna og varanlega dvöl, en með tímabundinni búsetu er m.a. átt við námsdvöl, 

fjölskylduheimsóknir o.fl.168  

 

6.2.2.2. Mismunandi fyrirkomulag greiðslna 

Samkvæmt dönskum lögum geta foreldrar sem annast barn yngra en 18 ára með verulega og 

varanlega skerta líkamlega eða andlega getu eða verulegan krónískan eða langvarandi sjúkdóm 

fengið aðstoð til þess að mæta töpuðum tekjum. Foreldrar geta valið að fá bætur greiddar skv. 

26. gr. laga um fæðingarorlof (Lov om ret til orlov og dagpenge ved barsel nr. 67 af 25/01/2019) 

eða 42. gr. laga um félagsþjónustu (Lov om social service nr. 1114 af 30/08/2018). Að auki geta 

foreldrar átt rétt á bótum skv. 118. gr. sömu laga en í þeirri grein er kveðið á um að ef 

einstaklingur vilji sinna nánum aðstandanda með verulega skerta líkamlega eða andlega getu 

 
167 Skriftleg spørsmål fra Solfrid Lerbrekk (SV) til arbeids- og sosialministeren 2019. 
168 Vejledning om servicelovens formål og generelle bestemmelser i loven (Vejledning nr. 1 til serviceloven) 
2017. 

eða verulegan krónískan eða langvarandi sjúkdóm geti viðkomandi fengið greitt frá 

sveitarfélagi til þess. Það er því frjálst val fyrir foreldra hvaða leið þeir þiggja til bóta.169  

Atvinnuleysisbætur vegna umönnunar alvarlegra veikra barna og bætur vegna tapaðra 

launatekna eru hins vegar ekki það sama. Sé barn með verulega og varanlega örorku eða 

alvarlegan langvinnan sjúkdóm er í stað atvinnuleysisbóta hægt að sækja um bætur vegna 

tapaðra atvinnutekna ef þörf er á því að barnið fái aðhlynningu í heimahúsum.170 

Til þess að eiga rétt á atvinnuleysisbótum sbr. 26. gr. lagnna um fæðingarorlof þarf 

foreldri að hætta að vinna vegna veikinda barns í allt að eitt ár. Tilgangur laganna sbr. 1. mgr. 

er m.a. að tryggja foreldrum á vinnumarkaði rétt til atvinnuleysisbóta vegna umönnunar 

alvarlega veikra barna. Í leiðbeiningum 2017/06/30 nr. 9615 um rétt til atvinnuleysisbóta skv. 

fæðingarorlofslögum vegna umönnar alvarlegra veikra barna (Vejledning om ret til dagpenge 

efter barselsloven ved pasning af alvorligt syge børn) kemur fram að líffræðilegir foreldrar og 

kjörforeldrar eigi rétt á bótum vegna umönnunar alvarlegra veikra barna ef þeir leggja niður 

störf að fullu eða hluta vegna veikinda barns. Báðir foreldrar geta fengið greiddar 

atvinnuleysisbætur vegna umönnunar barns, þótt aðeins annað foreldri fari með forsjá barnsins. 

Það foreldri sem er með forsjá hefur hins vegar forgang fram yfir hitt sbr. 8. gr. laganna. 

Foreldrar geta ákveðið sín á milli hvort þeirra sækir um atvinnuleysisbætur skv. 26. gr. laganna 

um fæðingarorlof. Stjúpforeldrar eiga einnig rétt á atvinnuleysisbótum en í þeim tilfellum eru 

tengsl stjúpforeldris og barnsins skoðuð, m.a. hversu lengi viðkomandi hefur búið með barninu 

o.þ.h. Ef stjúpforeldri hefur tekið þátt í daglegri umönnun barns getur viðkomandi átt rétt á 

bótum vegna umönnunar barns. Þá er jafnframt kveðið á um í sömu grein að til þess að geta átt 

rétt á atvinnuleysisbótum þarf barn að vera yngra en 18 ára og alvarlega veikt. Þá er skilyrði 

fyrir greiðslu bóta skv. 2. mgr. sömu greinar að barn þurfi að dvelja á sjúkrastofnun í 12 daga 

eða lengur. Umönnun barns heima við má jafna við dvöl á sjúkrahúsi en umönnunarþörfin 

veltur m.a. af aldri barnsins. Þá er jafnframt kveðið á um einstæða foreldra í 3. mgr. sömu 

greinar en þar kemur fram að krafan um 12 daga veikindatímabil gildi ekki um þá, þ.e. þeir geti 

átt rétt á bótum þótt barn liggi skemur en 12 dag á sjúkrahúsi. Í sérstökum tilvikum er ákveðið 

að heimilt sé að veita foreldrum barnsins hærri bætur en kveðið er á um í 1. mgr. 35. gr. lagnna. 

Bætur til foreldra eru annað hvort með fullum launum, þ.e. vinnuveitandi viðkomandi fær 

endurgreitt eða með hlutfalli atvinnuleysibóta en hægt er að fá greiddar atvinnuleysibætur vegna 

 
169 DUKH, „Samspil mellem servicelovens § 42, servicelovens § 118 og barselslovens § 26“ (Den Uvildige 
Konsulentordning på Handicapområdet 2020) 81 <https://www.dukh.dk/media/Praksisnyt_81_-
_Samspil_mellem___42____118_og_barselsloven___26.pdf>. 
170 Styrelsen for Arbejdsmarked og Rekruttering, „Alvorligt syge børn“ <https://star.dk/ydelser/sygdom-og-
barsel/alvorligt-syge-boern/> skoðað 9. nóvember 2021. 

umönnunar alvarlega veikra barna í að hámarki 52 vikur á 18 mánaða tímabili. Bæturnar eru að 

hámarki 4.460 DKK á viku fyrir skatt eða 361.976 íslenskar krónur á mánuði171 skv. 5. mgr. 

26. gr. laganna.172 

Kveðið er á um það þegar umönnunaraðili verður fyrir tekjutapi vegna umönnunar barns 

yngra en 18 ára með verulega eða varanlega skerðingu á líkamlegri getu eða langvinnan 

sjúkdóm í 42. gr. dönsku laganna um félagsþjónustu. Til þess að eiga rétt á bótum skv. 42. gr. 

þarf barn að vera greint með veruleg og varanlega skert líkamleg og/eða andleg virkni eða 

verulega fötlun sem er búist við að vari í a.m.k. eitt ár. Slíkar bætur eru háðar því að barnið sé 

í umönnun inni á heimili og er eðlilegast að foreldrar sjái um hana. Umönnunarmatið er 

einstaklingsbundið og byggir á umönnunarþörf barnsins.173  Skilyrði er að nærvera foreldra sé 

nauðsynleg heimavið en á ekki við í tengslum við sjúkrahúsheimsókn barns sbr. 52. gr. laganna. 

Í 3. mgr. 42. gr. kemur fram að upphæðin er að hámarki 31.936 DKK eða 634.258 krónur.174 

Hægt er að greiða af bótunum í lífeyrissjóð með því skilyrði að fyrrum vinnuveitandi hafi 

jafnframt greitt iðgjöld til lífeyrissjóðs og eru bæturnar hvorki tekjutengdar né skattskyldar. Ef 

umönnunaraðili hefur verið atvinnulaus eru sérstakar bætur greiddar til viðbótar í allt að 3 

mánuði eftir lok þess mánaðar sem atvinnuleysi á sér stað skv 43. gr. Í 2. mgr. sömu greinar 

segir að veita skuli sérstakar viðbótarbætur án tillits til tekna og eigna bæði viðtakanda og maka. 

Upphæð bótanna er janframt fjárhæð sem samsvarar hæstu fjárhæð atvinnuleysisbóta sbr. 1. 

tölul. 50. gr. laga um sjúkradagpeninga, skv. 3. mgr. sömu greinar. Umönnunaraðili getur hins 

vegar fengið greiddar bætur sem nema að hámarki 90% af tekjum viðkomandi í fyrra starfi. 

Sveitarfélaginu ber að greiða iðgjöld til séreignarsparnaðar sbr. f-lið 17. tl. 3. gr laga um 

viðbótarlífeyri á vinnumarkaði. Sveitarfélagi ber einnig að standa straum af nauðsynlegum 

aukakostnaði vegna framfærslu á heimili barns yngra en 18 ára með alvarlegan sjúkdóm eða 

alvarlega fötlun sbr. 41. gr. laganna. Skilyrði er þó um að kostnaðurinn sé afleiðing af skertri 

starfsgetu og falli ekki undir önnur ákvæði laganna. Lágmarks viðbótarkostnaður er 5.145 DKK 

árlega eða 102.179 krónur.175 

  Ef foreldri velur að fá bætur eftir 118. gr. laga um félagsþjónustu þarf viðkomandi að 

vera með tengsl við vinnumarkaðinn og á hann rétt á að fá leyfi frá starfi sínu. Þeir sem eru 

atvinnulausir og sjálfstætt starfandi geta þá einnig fengið bætur skv. sömu grein. Tilgangurinn 

 
171 Miðað við gengið 20.29 þann 8. nóvember 2021 
172 Vejledning om ret til dagpenge efter barselsloven ved pasning af alvorligt syge børn 2017. 
173 Socialstyrelsen og ene Byriel, SPUK, og Marie Louise Knigge, Socialstyrelsen, „Forældre til et barn med fysisk 
eller psykisk handicap. Guide til hjælp og støtte“ (2014) 1. oplag Socialstyrelsen 13. 
174 Miðað við gengið 19.86 DKK þann 6. desember 2021. 
175 Miðað við gengið 19.86 þann 6. desember 2021. 

með slíku fyrirkomulagi er m.a. að koma til móts við þá sem vilja sinna veikum ættingjum sem 

hafa slíka umönnunarþörf að viðkomandi gæti ekki sinnt öðru starfi á meðan.176 Fram kemur í 

3. mgr. greinarinnar að viðkomandi geti verið ráðinn í allt að 6 mánuði til þess að annast nána 

ættingja en hægt sé að lengja umönnunartímabilið um allt að 3 mánuði ef sérstakar aðstæður 

mæla til þess. Að auki má skipta umönnunartímabilinu í styttri tímabil en þó a.m.k. í einn 

mánuð. Þá þarf umönnunarþörf einstaklingsins að samsvara fullu starfi skv. sömu grein. Þóknun 

á mánuði, í allt að 6 mánuði er 24.115 DKK eða 478.923 krónur.177  

 

6.2.2.3 Mismunandi greiðslur eftir stöðu foreldra 

Þá er einnig kveðið á um veikindarétt foreldra í lögum um rétt launafólks til fjarveru frá vinnu 

vegna fjölskylduástæðna (Lov om ønmodtageres ret til fravær fra arbejde af særlige 

familiemæssige årsager nr 223 af 22/03/2006). Þar segir í 1. mgr. að starfsmaður eigi rétt á að 

vera frá vinnu ef veikindi eða slys verða í fjölskyldu hans. Rétturinn til bóta fellur niður ef barn 

nær bata eða nær 18 ára aldri. Samkvæmt 8. og 9 kafla dönsku laganna um fæðingarorlof þurfa 

þeir foreldrar sem eru á vinnumarkaði að hætta í vinnu eða stytta vinnutíma til þess að geta átt 

rétt á atvinnuleysisbótum í tengslum við veikindi barns. Atvinnuleysisbætur eru reiknaðar út 

frá þeim vikulega tímafjölda sem starfsmaður vinnur að jafnaði. Þeir foreldrar sem eru sjálfstætt 

starfandi þurfa að hætta að vinna eða stytta vinnutíma um helming til þess að eiga rétt á 

atvinnuleysisbótum. Þeir foreldrar sem eru atvinnulausir þegar barn þeirra greinist geta fengið 

undanþágu og því fengið bætur vegna veikinda barns.178 Í sérstökum tilvikum geta foreldrar 

fengið hærri fjárhæð en kveðið er á um í 1. mgr. 35. gr. laganna um fæðingarorlof. Í þeim 

tilvikum þar sem veikindi barns eru mjög alvarleg geta báðir foreldrar fengið greiddar bætur og 

þá einnig hærri bætur ef svo ber undir. Ef annað foreldri þarf að dveljast hjá barni á sjúkrahúsi 

getur hitt foreldrið einnig fengið bætur en skilyrði er á um að innlögn barns sé a.m.k. 12 

dagar.179 

 

6.2.3. Samanburður á norrænni löggjöf 

Sjá má að norsk löggjöf um réttindi foreldra vegna veikinda barna svipar til þeirrar íslensku, 

líkt og áður segir. Umönnunargreiðslur eru greiddar til foreldra í sama formi og 

 
176 Social- og Ældreministeriet, „Pasning af nærtstående“ (2021) 
<https://sm.dk/arbejdsomraader/handicap/oekonomisk-stoette/pasning-af-naertstaaende> skoðað 5. 
nóvember 2021. 
177 Miðað við gengið 19.86 þann 6. desember 2021 
178 Vejledning om ret til dagpenge efter barselsloven ved pasning af alvorligt syge børn. 
179 sama heimild. 

foreldragreiðslur hér á landi, þ.e. greiðslurnar eru tekjutengdar og jafnframt er kveðið á um 

grunngreiðslur. Í Noregi geta hins vegar báðir foreldrar fengið 100% greiðslur á sama tíma, ef 

það er læknisfræðilega nauðsynlegt eða ef barn þarf að dveljast á sjúkrahúsi. Þá er einnig hægt 

að dreifa bótadögum á milli foreldra, en ef nýtt frumvarp yrði að lögum hér á landi yrði það 

einnig mögulegt. Þá er kveðið á um skerðingu á greiðslum ef um vistun barns er að ræða utan 

heimilis. Greiddur er grunnstyrkur til foreldra en hann má jafna við umönnunargreiðslur hér á 

landi. Loks er kveðið á um aðstoðarstyrk en ef frumvarpið yrði að lögum myndi sá styrkur 

jafnast á við umönnunarstyrk, þ.e. greitt yrði með börnum ef um umönnunarþörf er að ræða 

sem önnur börn á sama aldri hafa ekki. 

 Dönsk löggjöf er hins vegar nokkuð frábrugðin þeirri íslensku hvað varðar bótarétt 

foreldra vegna veikinda barna líkt og áður segir. Fyrst má nefna val á leið til bóta en hér á landi 

hafa foreldrar lítið val að því frátöldu hvort þeir kjósi námsmannagreiðslur eða grunngreiðslur 

ef þeir eiga rétt á báðum flokkum. Ef nýtt frumvarp yrði að lögum hér á landi myndu foreldrar 

hins vegar hafa val á milli umönnunargreiðslna og umönnunarstyrks. Þá er kveðið á um í 42. 

gr. dönsku laganna um félagsþjónustu að hægt sé að greiða af bótunum í lífeyrissjóð og að 

bæturnar séu hvorki skattskyldar né tekjutengdar. Það svipar til umönnunargreiðslna hér á landi 

en þær eru hins vegar ekki hugsaðar til þess að mæta tekjutapi foreldra. Þá er einnig kveðið á 

um viðbótarbætur án tillits til tekna og eigna viðtakanda og maka í danskri löggjöf. Auk þess 

er sveitarfélagi skylt að greiða iðgjöld til séreignasparnaðar. Þá ber sveitarfélagi einnig að 

standa straum af nauðsynlegum aukakostnaði vegna framfærslu á heimili barns en skilyrði er 

um að kostnaðurinn sé afleiðing af skertri starfsgetu skv. danskri löggjöf. Í 26. gr. dönsku 

laganna um fæðingarorlof er þá einnig kveðið á um að einstæðir foreldar geti átt meiri rétt, þ.e. 

að 12 daga veikindatímabilið sem þarf að líða til þess að foreldri geti fengið bætur, eigi ekki 

við um einstæða foreldra. Einstætt foreldri getur því átt rétt á bótum þótt barn liggi skemur en 

12 daga á sjúkrahúsi en ekkert slíkt ákvæði er að finna í íslenskri löggjöf er varðar bótarétt 

vegna foreldra veikra barna.  

Hvað varðar upphæðir greiðslna virðast greiðslurnar vera hæstar hér á landi, en sjá má 

á neðangreindri mynd að tekjutengdu greiðslurnar eru um 100.000 krónum hærri hér á landi en 

í Noregi.  

Mynd 9. Samanburður á opinberri fjárhagsaðstoð foreldra vegna veikinda barna 

m.t.t. núverandi fyrirkomulags, greiðslum skv. nýju frumvarpi og greiðslum skv. 

norrænni löggjöf 

6. Niðurstöður 

Líkt og kveðið er á um í 76. gr. stjórnarskrárinnar eiga foreldrar rétt til aðstoðar frá samfélaginu 

ef börn þeirra veikjast. Þá er jafnframt kveðið á um að bætur til barns skulu veittar með hliðsjón 

af efnum og aðstæðum barns og foreldra, eða þeirra sem fara með framfærslu þess. Árið 1995 

lagði nefnd um réttarstöðu langsjúkra barna til að samningsbundnum veikindadögum yrði 

fjölgað og að aldursmörk barna yrðu hækkuð upp í 16 ár. Í dag standa nokkur úrræði foreldrum 

til boða vegna veikinda barna þeirra, þ.e. ef barn þeirra greinist með alvarlegan langvinnan 

sjúkdóm eða alvarlega fötlun.  

Hvað varðar réttarstöðu foreldra vegna veikinda barna ber fyrst að nefna veikindarétt 

hjá atvinnurekanda, en kveðið hefur verið á um það í almennum kjarasamningum að foreldri sé 

heimilt að verja tveimur dögum fyrir hvern unninn mánuð til aðhlynningar sjúkra barna undir 

16 ára aldri þegar veikindi eru það alvarleg að þau leiði til sjúkrahúsvistar í a.m.k. einn dag. 

Hafa réttindi foreldra vegna veikinda barna því færst nær norrænni löggjöf. Hér áður fyrr voru 

réttindi foreldra á Norðurlöndunum töluvert betri en réttindi foreldra á Íslandi. 

Kjarasamningsbundin réttindi hafa því batnað hér á landi. Það hefur hins vegar enginn munur 

verið gerður á hjúskaparstöðu né barnafjölda starfsmanna þegar þessi ritgerð er skrifuð. Væri 

því möguleiki á að binda réttindi starfsmanns við barnafjölda og hjúskaparstöðu í stað þess að 

réttindin séu bundin við starfsmanninn sjálfan. Auk þess mætti skoða möguleikann á að hækka 

aldursmörk barna upp í 18 ár ef veikindi eru það alvarleg að þau leiði til sjúkrahúsvistar. Eins 

og staðan er í dag er gat í kerfinu, þ.e. ef 17 ára barn veikist alvarlega eiga foreldrar þess ekki 

kjarasamningsbundinn rétt til þess að annast það. Þegar veikindaréttur hjá atvinnurekanda 

tæmist geta foreldrar átt rétt úr sjúkrasjóði stéttarfélags, ef viðkomandi hefur greitt til 

stéttarfélags. Foreldrar geta einnig átt rétt á umönnunargreiðslum eða svokölluðu 

umönnunarkorti hjá Tryggingastofnun ef um langvarandi heilsuvanda er að ræða hjá barni 

þeirra. Ef umönnunargreiðsla er samþykkt fyrir foreldra geta þeir einnig átt rétt á að fá 

niðurfelld bifreiðagjöld hjá Tryggingastofnun. Foreldragreiðslur greiðast hins vegar aðeins til 

foreldra ef viss fötlunar- eða sjúkdómsskilyrði eru uppfylllt hjá barninu. Ef foreldri hefur tekið 

annað hvort barnatryggingu eða sjúkdómatryggingu hjá vátryggingafélagi er möguleiki á 

bótarétti út úr þeim tryggingum ef barn veikist alvarlega eða greinist með fötlun. Á vegum 

félagsþjónustu sveitarfélaganna er einnig að finna úrræði fyrir foreldra vegna veikinda barna, 

m.a. fjárhagslega aðstoð, stuðningsfjölskyldur auk liðveislu. Eftir skoðun á stoðum 

bótaréttarins má sjá að það eru nokkuð mörg úrræði sem standa foreldrum til boða vegna 

veikinda barns. Má því telja mikilvægt að foreldrar kanni rétt sinn þar sem ýmiskonar 

fjárhagsaðstoð er að finna víðsvegar í kerfinu.  

Réttarstaða foreldra hér á landi er misjöfn eftir því í hvaða stöðu foreldri er þegar barn 

þeirra greinist með langvinnan sjúkdóm eða fötlun. Enginn velur sér það að barn sitt veikist og 

mætti því telja að það ætti ekki að skipta máli hvar foreldrar vinna þegar greining á sér stað. 

Eins og staðan er í dag er það því miður raunin. Foreldri sem er á vinnumarkaði þegar barn 

greinist á rétt á tekjutengdum greiðslum frá Tryggingastofnun í allt að 6 mánuði en eftir það 

taka grunngreiðslur við. Foreldri á rétt á greiðslum samhliða minnkuðu starfshlutfalli. Foreldri 

sem er í námi þegar barn greinist á hins vegar aðeins rétt á námsgreiðslum ef viðkomandi hættir 

í námi, þ.e. ekki er heimilt að minnka námshlutfall samhliða greiðslunum. Slík fjárhagsaðstoð 

fyrir námsmenn hefur hins vegar aðeins verið notuð af tveimur foreldrum síðustu ár. Telja má 

að það bendi til þess að fyrirkomulagið þurfi frekari skoðun en það byggir á því að greitt sé í 

lok annar og hafa foreldrar því frekar þegið grunngreiðslur. Allt bendir því til þess að ekki sé 

gert ráð fyrir að ungir foreldrar eigi veik börn eins og staðan er í dag.  

Á undanförnum árum hafa orðið miklar breytingar á högum fjölskyldna langveikra og 

fatlaðra barna og fleiri börn eru núorðið í umönnun heima hjá sér í stað stofnanavistar. Ef nýja 

frumvarpið yrði að lögum, væri foreldrum gert kleift að stunda nám og vinnu með meiri 

sveigjanleika sem er afar mikilvægt til þess að foreldrar fái tækifæri til virkrar þátttöku í 

samfélaginu. Í dag eru greiðslur til foreldra í tvennum lögum en ef frumvarpið yrði að lögum 

myndu greiðslurnar sameinast í eina löggjöf. Að auki yrði miðað við raunverulega 

umönnunarþörf barns í stað læknisfræðilegra greininga þegar umönnunarmat er gert vegna 

barns. Að framangreindu virtu má sjá að nýja frumvarpið um greiðslur vegna umönnunar 

langveikra og fatlaðra barna yrði réttarbót fyrir foreldra veikra barna, yrði það að lögum. 

Eins og staðan er í dag getur aðeins annað foreldri barns fengið greiðslur vegna veikinda 

þess, þ.e. ekki báðir foreldrar á sama tíma eins og kveðið er á um í lögum. Mætti því velta upp 

þeirri stöðu þegar tveir einstaklingar ala upp barn saman sem greinist með alvarlegan og 

langvinnan sjúkdóm og þarf ítrekað að dveljast á sjúkrastofnun. Líkur eru á því að annað 

foreldrið geti ekki unnið fulla vinnu, þ.e. haldið áfram vinnu sinni eins og ekkert hafi í skorist. 

Þar sem aðeins annað foreldri á rétt á greiðslum vegna barnsins er það þó raunin þar sem báðir 

foreldrar geta ekki lagt niður störf vegna veikinda. Slík veikindi barna hafa hins vegar áhrif á 

alla, sér í lagi foreldrana. Það mætti því skoða hvort að tilefni sé til þess að líta til norskra laga 

hvað þetta varðar. Þar í landi geta tveir umönnunaraðilar fengið 100% umönnunargreiðslur ef 

það telst læknisfræðilega nauðsynlegt. Þá er það jafnframt svo að þegar barn er lagt inn á 

sjúkrahús eiga báðir foreldrar almennt rétt á umönnunargreiðslum þar sem báðir foreldrar þurfi 

að vera til staðar fyrir barn sitt á sjúkrahúsinu.  

Hvað varðar norræna löggjöf svipar núverandi fyrirkomulag opinberrar 

fjárhagsaðstoðar til foreldra hér á landi vegna veikinda barna þeirra til þess fyrirkomulags sem 

notað er í Noregi. Upphæðir greiðslna eru hins vegar hærri hér á landi en í Danmörku og Noregi. 

Ef til þess kæmi að nýtt frumvarp yrði að lögum hér á landi myndi fyrirkomulagið færast nær 

því sem viðhefst í Danmörku, þ.e. foreldrum yrði gefið val á á milli umönnunargreiðslna og 

umönnunarstyrks, ef þeir ættu rétt á báðum greiðslum. 

Ljóst er því að þeir foreldrar sem lenda í því áfalli að barn þeirra veikist alvarlega eða 

greinist með fötlun eru í afar viðkvæmri stöðu. Foreldrar eiga því ekki að þurfa að hafa 

fjárhagsáhyggjur þegar þeir lenda í slíku áfalli. Staða foreldra í dag skapar kjöraðstæður fyrir 

félagslega einangrun og eru miklar líkur á því að foreldrar lendi í andlegum erfiðleikum. Að 

þessu sögðu væri því skynsamlegra fyrir samfélagið að aðstoða foreldra í slíkri stöðu með því 

að gera þeim kleift að taka þátt í atvinnulífinu þrátt fyrir veikinda barna sinna. Í dag er það 

jafnframt svo að þegar barn veikist, þ.e. greinist með alvarlegan sjúkdóm eða alvarlega fötlun 

þurfa foreldrar sjálfir að leita sér aðstoðar og kanna rétt sinn. Foreldrar veikra barna þurfa 

jafnframt að velta því fyrir sér hvað gerist þegar foreldragreiðslunum lýkur þar sem ekki liggur 

ljóst fyrir hvað taki við fyrir foreldra eftir þær. Telur höfundur að auðveldlega sé hægt að stuðla 

að minni áhyggjum hjá foreldrum, þ.e. ef að félagsráðgjafi myndi starfa í þágu foreldra. Þá gæti 

hann séð um mál foreldranna og fundið þau úrræði sem þau eiga rétt á til bóta. Líkt og áður 

hefur komið fram hafa foreldrar lýst ferlinu sem frumskógi. Að þurfa að standa í stappi við 

ýmis kerfi leiðir til aukins álags sem er ekki það sem foreldrar þurfa þegar þeir eru með veikt 

barn. Það þarf því að tryggja ráðgjöf félagsráðgjafa eða sálfræðinga strax við upphaf veikinda 

barns og væri því best ef slíkur ráðgjafi gæti verið til staðar á t.d. sjúkrastofnun.   

Af réttarstöðu foreldra vegna veikinda barna hér á landi má draga þá ályktun að það 

væri skynsamlegt fyrir foreldra að kaupa barnatryggingu fyrir barnið sitt ef það skyldi veikjast. 

Tryggingar eru inni í dæmigerðu viðmiði fyrir framfærslu fjölskyldu en þar sem lítið má út af 

bregða til þess að foreldrar nái ekki endum saman myndi eingreiðsla frá tryggingafélagi vegna 

t.d. innlagnar barns á sjúkrahús skipta sköpum vegna vinnutaps foreldra. Það má því varpa upp 

þeirri spurningu hvort að samfélagið sé búið að sætta sig við að foreldrar geta ekki fengið meiri 

aðstoð og þurfi því að reiða sig á tryggingafélögin til þess að geta tekist á við áföll þar sem tölur 

hafa sýnt fram á að 4 af hverjum 10 foreldrum eru með barnatryggingu. 

Loks má sjá að verulegra umbóta er þörf í þessum málaflokki hvað varðar 

fjárhagsstuðning við fjölskyldur alvarlega fatlaðra og alvarlega veikra barna. Ef nýja 

frumvarpið verður að lögum gæti það bætt hagsmuni foreldra til muna en eins og kerfið er í dag 

er það of flókið fyrir foreldra.  

